
	МОНГОЛ ОРНООР 6000 КИЛОМЕТР

	Геологичийн тэмдэглэл

	 

	 

	"УЛСЫН ХЭВЛЭЛИЙН ГАЗАР" Улаанбаатар хотноо 1988 онд эрхлэн хэвлүүлсэн номоос 
Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ОРШИЛ

	 

	Бүгд Найрамдах Монгол Ард Улс нь Азийн төвд ЗСБНХУ, БНХАУ хоёртой хиллэж оршино.

	Монголын нутаг дэвсгэрийг хөрш хоёр оронтой нь харьцуулахад төдий л их биш боловч бүтэн хагас сая гаруй ам дөрвөлжин километр талбай нь Англи, Франц, Швед, ХБНГУ˗ын нутгийг нийлүүлснээс их юм.

	Монголын нутаг баруунаас зүүн тийш 2368, хойноос урагш 1260 км үргэлжилнэ. Тус орон хамгийн ойрхон далайн боомт Тянжинаас 750 км зайд байрлана.

	Тэрээр далайгаас, зөвхөн алслагдаад зогсохгүй түүний түвшнээс дээш дунджаар 1580 м өндөрт оршино. Үүнд хамгийн өндөр цэг нь баруун талд хүдэр өндөр Алтай таван богд уулын оргил Хүйтэн 4653 м, хамгийн нам газар нь Монголын дорнод тал дахь Хөх нуур 532 м юм.

	Монгол орны баруун хэсгийг өндөр уулын, зүүн ба бусад хэсгийг тэгш талын гэж ангилдаг нь геологийн үйл явцыг тодорхойлж байгаа тул санамсаргүй явдал биш билээ. Зүүн хэсэгт газрын царцдас аль эртнээс амар жимэр болж нар, салхи, хур тунадас, урсгал усны нөлөөнд тэгшлэгдэн байхад, баруун хэсэгт геологийн хөгжлийн залуухан үе явж байна. Эндхийн уулс харьцангуй саяхан тогтсон бөгөөд хурц шовх унаган төрхийг нь өгөршлийн процесс нугалж амжаагүй байна. Эндхийн газрын царцдас аварга их дотоо ч хүчний нөлөөгөөр дээш огцом шилжин хөдөлж байдгаас үргэлж хүнд бэрх сорилтод оршиж, өргөгдөж байгаа уулсын дүр төрхийг өөрчилж байна.

	Монгол орон асар их газар нутгийг гэнэт доргиосон агуу их газар хөдлөлтийн нутаг, хоёр зуугаадхан жилийн өмнө сүүлчийнх нь «бөхсөн» саяхны галт уулын орон юм.

	Сүүлийн зуун жилд хэдэн зуун удаа хүчтэй газар хөдлөлт болсны дотор зарим жилд арав гарч байжээ. 1905 оны VII сарын 23˗нд Хангайд, 1931 оны VIII сарын 10˗нд Монгол Алтайд, 1957 оны XII сарын 4˗нд Говь˗Алтайд болсон газар хөдлөлтийн хүч арван хоёр баллын шатлуураар, арван нэгэн балл хүрсэн нь нэг ёсондоо аюултай сүйтгэлт газар хөдлөл байлаа. 1902, 1903, 1915, 1922, 1923, 1928, 1938, 1948, 1958 онуудын газар хөдлөлтийн хүч есөөс, арван балл хүрсэн байна.

	Хөвсгөл орчмын уулс, Монгол ба Говийн Алтайн уулс, Их нуурын хотгорт газар хөдлөлт онцгой хүчтэй болдог байна. Хангай, Хэнтийн уулархаг нутагт ч хүч багатай боловч олон удаа газар хөдөлж байжээ. Монгол нутгийн эдгээр мужуудад газрын царцдас өргөгдөж овойх үзэгдэл үргэлжилсээр байгаа ажээ.

	Зүүн тийшлэх тутам газар чичирхийлэх нь аажим цөөрсөөр Улаанбаатараас зүүн тийш бүр ховордож хүч нь сулардаг байна.

	Олон удаа хүчтэй газар хөдлөх нь БНМАУ˗ын өрнүүн хөгжиж байгаа улс, ардын аж ахуйн хөгжлийн хурдцад ихээхэн уршигтай юм. Хүн түүнтэй хийх тэмцлийг бүрэн эзэмшиж чадаагүй боловч эдгээр эвдлэгч хүчийг урьдаас мэдсэнээр зайлшгүй учруулж болох гарз хохирлыг үлэмж багасгаж болно. Иймээс газрын эвдлэгч хүчний илрэх хугацааг мэдэхийн тулд газар байнга хөдөлдөг нутгийг бүх талаас нь судлах хэрэгтэй болдог.

	БНМАУ˗ын газар хөдөлдөг нутгаар 1958 онд Монголын хоёр эрдэмтний хамт миний хийсэн аялал ч гэсэн ийм зорилготой байлаа.

	Бидний туулсан 6000 километр зам нь Монголын ихээхэн газар нутгийг хамарсны дотор аялагчид ховорхон очиж байсан алслагдан зарим газрууд ч байв. 

	Бид Хангайн зүүн хэсэг, Хөвсгөл орчим, Хангайн баруун хэсэг, Их нуурын хотгор, Монгол Алтай, Нуурын хөндий, Говийн Алтайгаар явж БНМАУ˗ын шинжлэх ухаан, дээд боловсролын хорооны өгсөн үүргийг биелүүллээ. Мөн Булган, Мөрөн, Улиастай, Улаангом, Баян˗Өлгий, Ховд, Есөнбулаг, Баянхонгор хотуудаар орж, Говь˗Алтайн сүүлчийн сүйтгэлт газар хөдлөлт болсон нутгийг үзэж, Арвайхээр хотыг дамжин Улаанбаатарт буцаж ирсэн юм. Нутаг нь алс ч сэтгэлд дотно ах дүү орны үзэсгэлэнт дүр төрх надад мартагдашгүй сэтгэгдэл үлдээсэн билээ. Иймээс ч өөрийн замын тэмдэглэлээр энэхүү номыг бичихээр шийдсэн нь Монголын байгаль, орчин үеийн амьдралыг сонирхогч уншигчдын анхаарлыг татна гэдэгт найдаж байна. БНМАУ˗ын Шинжлэх ухаан, дээд боловсролын хорооны ажилтан О. Намнандорж, Нинжбадгар нар үнэт зөвлөгөө өгсөн явдалд гүн талархал илэрхийлэхээ өөрийн үүрэг хэмээн үзнэ.

	 


Нэгдүгээр бүлэг : УЛААНБААТАР

	 

	БНМАУ˗ын нийслэл Улаанбаатар

	 

	Аливаа улс, оронтой нийслэлээс эхлэн танилцах нь цөөнгүй байдаг. Ийм үед аялагчдыг тухайн улсын үндэсний соёл, аж ахуйн онцлог төрхийг товойлгон харуулсан гол хотод авчирсан юм шиг байдаг.

	...Манай галт тэрэг БНМАУ˗ын нийслэл Улаанбаатарт хүрэлцэн очихыг би өглөөнөөс хүлээж явлаа. Цонхоор харахад наранд түлэгдсэн бор тал мэлтийж, алсад нүцгэн уулс дуниартан дүнсийнэ. Уулсын оройгоор саарал үүлс нүүдэллэж догшин дүрийг үзүүлнэ. Талын дунд энд тэнд монгол гэр цайран харагдана.

	Улаанбаатарт гучаад километр ойртоход голын хөндийгөөс салаалсан хуурай судгуудын адагт тав зургаан жижиг байшинтай гацаа сууринууд тохиолдож эхэлнэ. Түүний орчмоор гандуу ногоо харагдах нь судгийн усаар тэжээгддэг биз ээ.

	Урагшлах тутам тосгон суурин олширч нэг мэдэх нь ээ төмөр замын тавцанд тулсан, үргэлжилсэн барилгуудын дундуур явж байлаа. Тэдний дундаас гэнэт аварга том үйлдвэрийн газар харагдах нь Улаанбаатарын мах комбинат байлаа. Эндээс хот эхэлдэг ажээ. Бид 10—15 минут яваад Улаанбаатарын галт тэрэгний зогсоол дээр ирэв...

	Галт тэрэгний зогсоол, онгоцны буудал, авто хөсгийн өртөө, усан зогсоол зэрэг нь олонх аялагчдад хот руу орох хаалга болдог. Гэвч онгоцны буудал байнга хотоос зайдуу, авто өртөө ихэвчлэн хотын захад оршдог тул аль нь ч гэсэн гол хаалга болж чаддаггүй. Харин төмөр замын зогсоол бол голдуу хотын дунд байдаг бөгөөд эргэн тойронд нь баригдсан барилга түргэн хугацаанд хороолол болон тэлсээр удаа ч үгүй хүн ам шигүү суурьшсан газар болсон байдаг.

	Улаанбаатарт ч бас ийм байдал давтагдсан ажээ. Зорчигчдын байнгын харилцаа 1949 оноос эхэлсэн байна. Галт тэрэгний буудлыг хотын захдуу барьсан боловч тэрээр орчин үеийн том барилга бүхий хороолол болжээ. Ачаа тээвэрлэлт үлэмж нэмэгдэж, буудалд хүмүүсийг угтаж авах, үдэж мордуулах нь улам бүр ихсэж Улаанбаатарын энэ нэгэн тэргүүн хэсэг газарт бум бужигнаж байдаг болжээ.

	Нэгэн хормын дараа галт тэрэг зогсож бид засмалдсан тавцан дээр хөл тавих нь тэр.

	ЗСБНХУ˗аас ирж буй галт тэргийг олон хүн угтлаа. Монголчуудын өмссөн улаан, цэнхэр, ногоон олон өнгийн дээл хувцас намрын хурц халуун наранд эрээлжилж харагдана.

	Угтагсадтай мэнд усаа мэдэлцэж элдэв сонин хөөрөлдсөөр буудлын жижгэвтэр талбайд гарч ирэхэд биднийг хар хөх өнгийн «Варшав» машин хүлээж байлаа.

	Бид буудлын цаад хэсгийг хотын төвтэй холбосон шинэ гүүрэн гарцын баруун талын толигор дардан засмалаар хурдалж, жирэлзэн өнгөрөх гоёмсог барилгуудын дундуур хэд эргээд Сүхбаатарын өргөн цэлгэр талбайд хүрэлцэн ирлээ. Энэ том дөрвөлжин талбайг Засгийн газрын ордон, Сүхбаатар, Чойбалсангийн бунхан, театр, клуб, холбоо, кинотеатр, «Алтай» зочид буудал хүрээлэн оршдог байна.

	Зочид буудлын гурван давхар гоёмсог барилгын үүдэнд тогтсон нуур дээгүүр дулааны радиатораар гүүр тавьсныг харахад энэ хотод саяхан үер болсныг илтгэнэ. Талбайгаас зүүн тийш 700 орчим метрт, уулнаас эхтэй Сэлбэ хэмээх гол урсах бөгөөд аадрын ширүүн бороонд савнаасаа хальж зочид буудал болон бусад барилгыг ус авсан нь энэ байжээ. Үүний зэрэгцээ Туулын гол үерлэж хотын өмнөд хэсэг усанд бас автжээ...

	Би түр амсхийгээд хотоор дахин явав. Энэ удаа хотын төвөөс зүүн тийших наймаачин тосгон хүрдэг Туул голын дагуу Улаанбаатарыг зүсэн гарсан төв гудамжаар явлаа. Энэ гудамж нэлээд хөл хөдөлгөөн ихтэй ажээ.

	..Хот ид баригдаж байна. Явсан газар бүхэнд дулааны, ус түгээгүүрийн, ариутгах, татуургын яндан хоолойг суулгаж байв. Улаанбаатарт хөрсний улирлын хөлдөлт 3—4 м хүртэл гүн зузаантай байдаг. Иймээс хөрсний хөлдөлтийн үеийг өнгөрөөхийн тулд нэлээд гүн суваг шуудуу ухах шаардлага гардаг. Суваг шуудуунаас гаргасан шороо уул овоо шиг тасралтгүй үргэлжилнэ. Энэ нь хаана нэгтэй зорчигчдыг саатуулж «замын бөглөөс» болох боловч тод цэнхэр малгайтай, бараан өнгийн дүрэмт хувцастай, хүрэн бор царайтай, ажилч хичээнгүй цагдаа нар хурдан шаламгай зохицуулна.

	Газар хөдлөлтийн 6 баллын бүсэнд оршдог Улаанбаатар хотод олон давхар барилгууд цөөн, голцуу 3—4 давхар барилгуудтай юм...

	Тэрхэн зуур 3—4 давхар барилга дуусаж дан барилгуудаар солигдов. Сэлбийн гүүрийг өнгөрөөд зочид буудал орчмын «усан галавыг» санаж, энэ түргэн урсгалт голыг харахад надад өөрийн эрхгүй гайхаш төрүүлсэн билээ...

	Сэлбийн дагуу үргэлжилж байсан барилга байшин дуусмагц дотор нь гэр барьсан өндөр шургааган хашааны хөндлөн гудамж болов. Голын нөгөө талд байгаа жижиг дан барилгуудын дунд хааяа өндөр барилга харагдана.

	...Намайг Сүхбаатарын талбайд буцаж ирэхэд нэлээд орой болсон байлаа. Нар тэнгэрийн хаяа руу хэлбийж засгийн газрын барилгын багана дээр уран нарийн хийцтэй салхивч мэт хэлбэртэй сүүдэр унана. Энэ барилгын өмнөх талбайд байгаа Сүхбаатар, Чойбалсангийн лабораторид чулуун бунхныг шингэх нарны туяа гийгүүлнэ. Талбайн төв хэсэгт асар том боржин хадан дээр Сүхбаатарын морьт хөшөө сүндэрлэнэ. Энэ аварга хөшөөг зөвлөлтийн барималч Меркуровын шавь Чоймбол бүтээжээ.

	Аргамаг хөлөг урагш тэмүүлэн цойлж алдарт жанжин гар сунган чигийг заана. Хөшөөний боржин чуЛУУН ДОВЖООГ тойруулан цул ширмээр гинж хэлхэж мӨН боржингоор хийсэн арслангуудын аманд зуулгасан нь монгол баримлын язгуур уламжлал ажээ. Монгол улсын хөгжлийн үүр гийх үеэс чулуун арсланг эр зориг, баатар чадлын билэг тэмдэг болгожээ.

	 

	Өргөө˗Улаанбаатар

	 

	Өглөөгүүр би зочид буудлын номын худалдааны мухлагт ороход тэнд орос хэлээр зөвлөлт ба монголд хэвлэсэн нэлээд олон ном зохиол байв. Миний анхаарлыг Улаанбаатарын түүхийн талаар Л. Дүгэрсүрэнгийн бичсэн өгүүлэл бүхий «Орчин үеийн Монгол» хэмээх сэтгүүл ихэд татав...

	Улаанбаатарыг 1639 онд ар Монголын ахмад хаан Гомбожав үндэслэн өөрийн 5 настай хүү Занабазарыг өндөр гэгээнээр өргөмжилж Өргөө гэрийг нь болгожээ.

	Шар эдээр бүрсэн хамгийн том гэрт гэгээнтэн залардаг байв. Шар өнгийг Монголын ламын шашинд хамгийн ариун нандин зүйл гэдгээс «шарын шашин» гэж нэрлэгдсэн байна. Гэгээнтний гэрийн ойролцоо түүний ойр төрлийнхөн, арай зайдуухан, нүүдлийн хотын захаар язгууртан сурвалжтан лам хувраг, уран дархнууд, хамжлагатны гэр байрлана.

	Хотыг тэр үед Өргөө (Их хүрээ) гэж нэрлэж байгаад XVIII зууны дунд үеэс Ар монголын буюу халхын засаг захиргааны төв болгожээ. Өргөө нь нэг газраас нөгөө газарт хэд дахин нүүдэллэж байгаад 1778 онд Богд уулын ард Туул голын хөндийд Их хүрээ нэртэйгээр бүрмөсөн суурьшжээ.

	Хот нь тэр үед жинхэнэ Их хүрээ (хотын төв хэсэг Зүүн хүрээ (Сэлбэ голын орчимд), Гандан (уулын дэнж), Худалдааны төв Наймаачин (Туулын цутгал Улиастай голын бэлчирт) зэрэг хэд хэдэн сууринаас бүрддэг байв. Эдгээрийг тойрсон бас арав орчим дүүрэг, малчин ардын сууринууд байв.

	XIX зууны сүүлчээр Хиагтаас Их хүрээнд цахилгаан мэдээний шугам татаж дараа нь Хятадын Хаалган хүртэл үргэлжлүүлжээ.

	1887 онд оросын худалдаачид анх удаа Өргөөнд Туул голын дээгүүр гүүр тавьсан байна. 1910 он гэхэд Их хүрээний хүн ам тавин мянгад хүрчээ. 1911 онд автономит Монгол болсонтой холбогдуулж хотыг Нийслэл Хүрээ гэж нэрлэх болжээ. Энд анхны үйлдвэр, цахилгаан станц бий болж ажилчдын ихэнх нь оросууд байжээ. 

	Октябрийн социалист хувьсгалын дараагаар Өргөөнд оросын ажилчид, Монголын ядуу ардуудын нэгдсэн хувьсгалт байгууллага үүсэж эхэлсэн байна. Ингэж Өргөө нь Монгол ардын хувьсгалт намын голомт болжээ. 1921 он хүртэл цагаантны дээрэмчин Унгерн цөмрөн орж, автономит засгийг хүчээр устгасантай холбогдож хот болон улс орон даяар олон үйл явдлыг үзэж өнгөрүүлжээ. Сүхбаатараар удирдуулсан Монголын хувьсгалчид Зөвлөлт орос улстай холбоо тогтоосны үрээр 1921 онд Монгол˗Зөвлөлтийн цэргүүд Монгол орон болон түүний нийслэлийг чөлөөлсөн байна. 1924 оноос Өргөөг Улаанбаатар гэж нэрлэх болжээ.

	 

	Соёмбо

	 

	БНМАУ˗ын төрийн далбаа засгийн газрын ордны оройд мандана. Улаан, цэнхэр, улаан өнгөөр алаглах далбааны ишний тус газрын дээд өнцөгт буй алтан таван хошууны дор Монголын ард түмний эрх чөлөө, тусгаар тогтнолын бэлгэ тэмдэг болоон алтан «соёмбо» гялалзана.

	2 дугаар зураг, Соёмбо

	 

	Соёмбын оройд мөнхийн гал бадран, түүний дор мөнх тэнгэрийг төлөөлсөн нар, сарыг дүрсэлжээ. Соёмбын доторх хоёр гурвалжин нь жад, сумны гилбэрийг дүрсэлсэн бөгөөд үзүүрийг доош хандуулсан нь «дайсныг дарах» гэсэн утгатай ажээ. Хоёр хажуугийн босоо тэгш өнцөгт нь хэрмийг дүрсэлсэн тэмдэг бөгөөд энэ нь бүх ард түмэн эх орныхоо төлөө эв санаа нэгтэй бол хэрмээс ч бат бэх гэсэн ажээ. Соёмбын төвд буй цагаригласан хоёр загас нь улсын хүн ард цөм өндөр сонор сэрэмжтэй байж, өсөж үржин улс орноо цэцэглүүлнэ гэсэн утга агуулжээ. Загасны дээр дороос хашсан тэгш өнцөгт дүрс нь шударга журамтай, шулуун гэсэн утга байна. Ийнхүү соёмбо нь монголын ард түмний тусгаар тогтнол, цэцэглэн хөгжих жинхэнэ хүсэл эрмэлзлийг илэрхийлсэн гүн утгатай үсгийн цогцолбор ажээ.

	1960 оны үндсэн хуулиар баталсан төрийн сүлд нь монголын ард түмний хүсэл эрмэлзлийг бүрэн илэрхийлнэ. Тарианы түрүүгээр хөвөөлсөн дугуй хэлбэртэй, тарианы ишийг хүрд араагаар холбож эдгээрийг«БНМАУ» гэсэн үсэг бүхий улаан цэнхэр өнгийн туузаар ороож зангидсан байна. Сүлдийн төвд хангай, товь, тал хосолсон нутгаар гэрэлт ирээдүйн наран өөд хурдалж яваа морь унасан хөдөлмөрчин ардыг дүрсэлжээ. Сүлдийн магнайд дундаа алтан соёмбо үсэг бүхий таван хошуу байна. БНМАУ˗ын хуучин сүлдэнд тариан түрүүний оронд монголын эртний алхан хээ, дөрвөн жижиг дугуй дотор хонь, үхэр, тэмээ, ямааны дүрс байдаг байжээ.

	Шинэ сүлдэнд сүүлийн жилүүдэд тус орны улс ардын аж ахуйд гарсан үндсэн дэвшлийг бүрэн харуулсан байна.

	 

	Хониноос төгрөг хүртэл

	 

	Би Москвад цахилгаан илтээхээр төв шуудангийн газарт очлоо. Хөл хөс ихтэй том танхимд хүмүүс захиа занаа бичицгээнэ. Бүх хүн өөрөө гардаг үзэг барьсан байв. Монголчуудын ийм үзэгт дуртайг би шууд л мэдсэн юм. Зарим хүн дээлийнхээ энгэрт хоёр гурваар нь зүүсэн байв. Захидал мэдээ хүлээн авах цонхонд байгаа тод цэнхэр дээлтэй хүүхэн хурдан шаламгай үйлчилнэ.

	— Долоон төгрөг далан мөнгө гэж тэр хэлснээ миний ойлгохгүй байгааг мэдсэн бололтой инээмсэглэн,

	— Семь тугриков, семьдесят мунгу гэж хөрвүүлсэн нь долоон рубль, далан копеек гэсэн үг байлаа.

	Мөнгөний нэгж нь төгрөг бөгөөд тэрээр зуун мөнгө болж задарна. Төгрөгийн зүүн хэсэгт БНМАУ˗ын сүлд, баруун хэсэгт зууван хүрээнд Сүхбаатарын хөрөг байна. Дээд хэсэгт нь Бүгд Найрамдах Монгол Ард Улс, Улсын банк гэж бичсэн байв.

	Мөнгө нь металл зоосон зээр арабаар нэг, хоёр, тав, арав, арван тав, хорь гэсэн тоог тод дарсан байна. Энэ зоосон мөнгийг 1955 онд гаргажээ. Хуучин монгол бичиг бүхий мөнгө ч хааяа тааралдана.

	...Өнгөрсөн зууны эцсээр мөнгөний нэгжийн үүргийг хонь, шахмал цай гүйцэтгэж байжээ. Хонийг мөнгөн татварын оронд тооцдог байв. Шахмал цайг бага хэмжээний тооцоонд хэрэглэдэг байв. Бүр сүүлд манай зууны эхээр хятад, оросын цул цагаан мөнгөөр цутгасан «ац» хэлбэртэй ембүү хэмээх мөнгө дэлгэрчээ. Ембүүг арилжихын тулд түүнийг эзнийх нь нүдэн дээр огтлох буюу «шүдээр хазаж» сорьцлоод жинлэж өртгийг тогтоодог байна. Ембүүний зэрэгцээ гадаадын олон төрийн мөнгө гүйлгээнд хэрэглэж байв.

	...Би шуудан дээрээс захиандаа наах хэрэгцээнээсээ илүү олон марк авлаа. Энд маш олон төрлийн гоёмсог марк байсан юм. Хамгийн их хэрэгцээтэй нь БНМАУ˗ын төрийн сүлд бүхий цэнхэр өнгийн жижгэвтэр марк байв. Надад өгсөн, захидлын дугтуйнуудыг бас л гоё, өнгө өнгийн зураг хээгээр чимжээ.

	Би бас хэд хэдэн шинэ сонин, сэггүүл худалдаж авлаа. МАХН˗ын Төв Хороо, засгийн газраас эрхлэн гаргадаг «Үнэн» сонины анхны дугаар 1920 оны арван нэгдүгээр сард гарсан ба тэр үедээ монголчуудын цорын ганц сонин байжээ. Харин одоо БНМАУ˗д өдөр тутмын олон арван сонин хэвлэгдэн гарч байна. «Намын байгуулалт», «Хувьсгалт залуучуудын эвлэл» зэрэг нийгэм, улс төрийн, «Цог», «Матар» зэрэг түгээмэл чанарын нэлээд сэтгүүл гардаг болжээ. БНМАУ˗ын Шинжлэх ухаан хүрээлэнгээс гаргаж буй шинжлэх ухааны хялбарчилсан «Шинжлэх ухаан» сэтгүүл намайг зүй ёсоор татсан юм.

	Мөн «Орчин үеийн монгол» сэтгүүл орос, хятад хэлээр гардаг байна.

	Намайг шуудангаас гарахад харанхуй болсон байлаа. Сүхбаатарын талбайд чийдэнгийн хурц гэрэл туяарч, авто хөсөг, унадаг дугуйчид сүлжилдэн, явган замаар хүмүүс зорчино.

	Улаанбаатарын амьдралын энэ хэм хэмнэл бол гэрэлт маргаашаа итгэл төгс угтан хөгжиж буй орчин цагийн их, хотын амьдралын хэм хэмнэл бүлгээ.

	 

	Дөрвөн уулын дундах хот

	 

	Туул голын баруун эргийн дэнжид Улаанбаатар хот налайна. Тэрээр голын хөндийг дагаж. уртаашаа зургаа, өргөөшөө гурваас дөрвөн километр сунажээ. Түүний дүүрэг болох том суурин, Богд уулын ард, Туул голын зүүн дэнжид оршино. Богд уул бол битүү ойгоор бүрхэгдсэн, онгон дархан газар ажээ.

	Туулын хөндий нь Улаанбаатарын орчимд эргэн тойрон уулаар хүрээлэгдсэн өргөн уудам хотгорыг үүсгэнэ. Хойд талд нь чингэлтэй уул дүнхийж, зүүн зүгт нь Баянзүрх уул оршин, өмнө этгээдэд Богд уул тэнгэрийн хаяаг зааглаж, баруун талд нь Сонгино уул сүндэрлэнэ.

	3 дугаар зураг. Сонгино хайрхан уулын баг

	 

	 

	Уул овоог тахин шүтэж байсан тухай монгол домог байдаг. Энэ тухай Өргөө орчмын уулсын савдгийг дүрсэлсэн тахилгын баг өгүүлж байна. Чингэлтэй уулын савдгийг, энэ уулын цаанаас Өргөө тийш умар зүгийн хүйтэн жавар довтлон Ирэхдээ хээр талын мал сүргийг сүйрүүлсэн зуд турхан авчирдгаас догшин ширүүн эрлэгийн дүртэй амьтны сүгээр төлөөлүүлжээ.

	Баянзүрх уулын савдгийг, энэ уулын цаанаас Өргөө тийш өглөөний нарны анхны туяа гийдэг гэж алтан титэм өмссөн, амгалан бодь сэтгэлтэй, махлаг том эр хүнээр дүрсэлжээ. Баянзүрхийг Наймаачин хотынхны шүтээн гэж ч үзэж байв.

	Богд уул нь халх даяар шүтэгддэг байжээ. Түүний ойг огтлох, чулууг бутлах, газрыг ухах, ан амьтныг намнахыг хориглосон байв. Цаазын индрээс энэ уул харагдаж байвал хүн хороохыг зөвшөөрдөггүй. Богд уулын савдаг нь хошуундаа могой зуусан домогт хангарди шувуу бүлгээ. Богд ууланд жилд хоёр удаа хавар, намрын цагт хүндэтгэл айлтгаж өргөл үйлддэг байжээ. Сонгино уулын савдгийг цал буурал үстэй, турьгүй чөргөр биетэй өвгөнөөр дүрсэлсэн байдаг тул «Буурал өвөө» хэмээх нэрээр алдаршжээ.

	Хүмүүсийн сэтгэлгээний чадвар хөгжих тутам хотын дүр төрх өөр болсоор байна. Хуучин Өргөө нь хоорондоо зохицолдоо муутай, тав тухгүй хэсэг бүлэг сууринуудаас бүрдэж байсныг түүнээс үлдэж хоцорсон нарийн давчуу гудамж, навтгар жижиг байшингууд гэрчилнэ.

	Өргөн цэлгэр гудамжнууд хуучин замбараагүй байгууламжуудыг сэтлэн зурайж, өндөр шургааган хашаагаар хашигдсан нарийн тахир гудамж дунд өнөөгийн хот баригдаж байна. Хүчит трактор хүнгэнэн, өөрөө буулгагч машинууд нүргэлэх нь бүтээн байгуулах үйлдвэрлэлийн их чимээ болой. Сүхбаатарын талбайгаас баруун чигт өргөгч цамхгийн сум суналзаж, орон сууцны хорооллын дөрвөн давхар барилгууд Зөвлөлтийн инженер, ажилчдын туслалцаатай эрэмбэ дараатай босож байна.

	Талбайгаас зүүн тийш ч гэсэн барилгын ажил өрнөж биеийн тамирын ордон, 25 мянган хүний суудалтай цэнгэлдэх хүрээлэнгийн нүсэр том барилгууд баригдаж дуусаж байна.

	Тоос шороо босгон, тохь тухгүй урьдын Өргөөнд зүлэг, мод ч байсангүй. Өнөөгийн Улаанбаатарчууд төрөлх хотоо цэцэрлэгжүүлэхээр шамдан ажиллацгаана. Сүхбаатарын талбайд болон шинэхэн тавьсан төв замын дагуу тарьсан залуу улиангар моддын навчис салхинд сэвэлзэж үдийн халууныг сүүдэрт нь өнгөрөөхөд таатай байлаа. Зөвхөн 1955 оноос хойш тус хотод 100 мянга гаруй мод суулгажээ. «Жаргалант амьдралын цэцэрлэг» хэмээх шинэхэн цэцэрлэгийг Туул голын дагуу байгуулсан байна. Энэ цэцэрлэгийг Улаанбаатар хотод сургууль төгссөн оюутан, залуучууд, шинэ гэр бүл бологсод байгуулсан учир ийнхүү бэлгэшээн нэрлэжээ. Одоо Сүхбаатарын талбайгаас урагш Туул гол хүртэл соёл, амралтын том цэцэрлэг баригдаж байна. Энэ цэцэрлэг төрөлхийн авьяаслаг барималч Жамбаагийн урласан «Эмнэг сургагч» хэмээх баримлыг зулзаган модын дунд байрлуулсан жижиг цэцэрлэгээр эхлэл тавьжээ. Жамбаа бол малчин удмын хүн тул, хойд хоёр хөлийг дээш цацлан толгой духайлган булгих агсам морины эмээл дээр адуучин эр дөрөөг бат жийн сууж, жолоог бахим гараараа татсан баримал бүтээсэн нь гайхмаар биш билээ.

	Улаанбаатарт олон үйлдвэрийн газар баригдаж байна. ЗСБНХУ˗ын тусламжаар хотын хүн ам, үйлдвэрийг цахилгаан эрчим хүч, халуун усаар хангах Сүхбаатарын нэрэмжит дулааны төв, төрөл бүрийн бүтээгдэхүүн үйлдвэрлэж, суурь машин, багаж хэрэгсэл засварлах аж үйлдвэрийн комбинат, гурил, сүүний зэрэг олон том үйлдвэр баригдсан байна.

	1960 он гэхэд хотын хүн ам 180 мянгад хүрсний дөрөвний нэг нь ажилчид байв.

	 

	Орос хэл˗олон Улсын хэл

	 

	Гудамжны хөдөлгөөн үдэш болохын, өмнөхөн нэмэгддэг ажээ. Зөвлөлт, чех, польш улсад үйлдвэрлэсэн олон янзын унадаг дугуйг хөгшин залуугүй унаж барилгын орц хавийн засмал талбайд зориуд бэлтгэсэн модон сараалжид тавьсан байна. Ялангуяа төв дэлгүүрийн хоёр давхар барилгын гадаа онцгой олон дугуй байна.Их дэлгүүрийн нэгдүгээр давхарт ёотон, бурам, гурилан бүтээгдэхүүн, лаазалсан загас, архи дарс, чихэр зэрэг голдуу ЗХУ˗аас авчирсан хүнсний барааны том тасаг байна. Энд бас Хятад улсын цай, нишингийн чихэр, гоймон, цагаан будаа, лаазалсан мах, Чехословак улсын архи, чихэр байна. Мөн мах, тос, хиам, бяслаг, чихэр зэрэг Монголын өөрийнх нь бараа ч байна.

	Хоёрдугаар давхрын цэлгэр танхимд аж үйлдвэрийн барааны их хөлийн худалдаа явагдаж байна. Хамгийн өргөн хэрэгцээтэй нь дээл хийж өмсдөг, хятадын хөвөн цаасан нэхмэлийн даалимба, өнгийн торго болно. Энд бас Зөвлөлтийн янз бүрийн сүлжмэл бараа ч нэлээд байна. Соёлын барааны тасагт фото зургийн хэрэгсэл, унадаг дугуй, мотоцикл зэргийг хөдөлмөрчид ихээхэн шохоорхож буй нь харагдана.

	Төв дэлгүүрээс зочид буудалдаа буцах замдаа номын худалдааны том дэлгүүрээр ороход залуучууд голцуу олон хүнтэй байлаа.

	Зөвлөлтийн номын том тасгаас шинжлэх ухаан техникийн болон уран зохиолын дуртай номоо авч болох байна. Эдгээр номууд орос хэл мэддэг монголын сэхээтнүүдийн өргөн хэрэгцээний зүйл болжээ. Ер нь Улаанбаатарт гурваас дөрвөн хүний нэг нь орос хэлний зохих мэдлэгтэй ажээ.

	Улаанбаатарын номын дэлгүүрт тааралдах Румын, Чехословак, Солонгосоос ирсэн зочид худалдагч нартай орос хэлээр харьцаж байх нь цөөнгүй байлаа. Үүнийг бас гадаадынхан голцуу буудалдаг «Алтай» зочид буудлын зоогийн газарт ч ажиглаж болно.

	Сонгино уулын цаагуур наран гудайх аясад бид номын дэлгүүрээс гарлаа. Сургуулиасаа харьж буй хүүхдүүд гудамж дүүрэн бужигнаж охид хүрэн өнгийн бошинз, хөвгүүд нь бор өнгийн өмд, цамц өмсөж пионерын улаан бүч зүүцгээжээ. БНМАУ˗д ардын боловсролын талаар ихээхэн анхаарч томоохон амжилт олсон байна. Арван Мянган хүн тутмын 1200 нь сургуульд суралцаж мөнхүү арван мянгын 108 хүн нь дунд, 52 хүн нь дээд боловсрол эзэмшжээ. Энэ бол Итали болон европын бусад хөрөнгөтөн улсынхаас бараг хоёр дахин дээгүүр үзүүлэлт юм.

	 

	Малчин ардууд «Отелло»˗г үзэж байна

	 

	...Бид дахиад л Сүхбаатарын талбайгаар алхаж явна Энэ талбайн зүүн талд нүүрэн талдаа олон жигд цагаан багана бүхий Улсын хөгжимт драмын театрын гурван давхар ягаан барилга нүд баясган байнам.

	  Хэдүүлээ театрт очих уу? гэж Монголын төв холбооны барилгыг барилцахаар Улаанбаатарт БНАВУ˗аас саяхан ирсэн зөвлөлтийн инженер нөхөр маань хүслээ.

	— Очвол очъё. Харин өнөөдөр юутай байгаа бол гэж бусад нөхөд маань ч сэргэцгээв.

	Бид зарлалын самбараас Вильям Шекспирийн «Отелло» хэмээх эмгэнэлт жүжиг гарахыг олж уншлаа.

	Шекспир монголын урлагийн тайзнаа гарч байна гэдэг сайхан байна аа!

	Аз дутахад билет нь дууссан байв. Тэрээр бид театрын даргад учир байдлаа танилцуулахаар хүн илгээсэн маань ч онож биднийг орууллаа... .

	Монголын үндэсний театр 1931 онд Улаанбаатарт байгуулагджээ. Монголын театрын урлагийн түүх эрт дээр үеэс уламжлалтай бөгөөд хэдэн зуун жилийн тэртээгээс цам, майдар гэх мэт шашны өвөрмөц жүжиг наадаж иржээ. XIX зууны сүүлийн хагаст монголд шашны бус театр үүссэн байна.

	Үндэсний театр хөгжиж эхэлсэн нь өргөн олныг эгнээндээ багтаалаа. Одоо монголд 20 орчим байнгын суурин театр ажиллаж байгаагаас хамгийн том нь бидний сууж буй Улаанбаатарын энэ театр болой...

	Уужим цэлгэр хөлийн өрөөгөөр дамжиж өргөн шатаар дээш өгсөхүйд хоёр талаар нь гантиг чулуун баганаар чимсэн нэвт гэрэлтэй амрах тасалгаанд орлоо. Түүний таазанд чийдэнгийн болор чулуун бүрхэвч гялтганаж, шалан дээр нь том хятад хивс дэвсжээ. Амрах тасалгааны дээд давхарт жүжигчдийн хөрөг болон К. Гольдины «Бахчисарайн оргилуурт булаг», «Хоёр эзний нэг зарц», Д. Нацагдоржийн «Учиртай гурван толгой» үндэсний дуурь, «Өвөр монголын хошигнол», Э. Оюуны «Ах дүү нар» гэх мэт жүжгээс хэсэгчилж татсан фото зургууд өлгөжээ.

	Үзэгчдийн танхим нь 360 хүний суудалтай юм. Түүний дээрээс 12 тохилог лоож өнгийж дээрээ 24 цагаан баганаар хүрээлэгдсэн 200 хүний давхар суудалтай ажээ. Монголчууд барилгынхаа дотор талыг ч хүртэл баганаар чимэглэх дуртай юм байна. Танхим дотор инженер, эмчээс эхлээд алсын аймгуудаас ирсэн малчин, янз бүрийн мэргэжлийн хүмүүс байгаа нь үзтэл илэрхий байна.

	Жүжигчдийн гайхамшигтай тоглолт нь монгол хэл мэдэхгүй бидний болон бүх үзэгчдийн урмыг бадрааж байлаа,

	Жүжигчин Гомбосүрэнгийн (Отелло) жүжиглэлт онцгой ялгарч түүний дүрээ гаргаж байгаа ур чадвар нь манай урлагийн шилдэг жүжигчидтэй зэрэгцүүлэхээр байлаа. Энэ орой бидэнд сайхан сэтгэгдэл төрүүллээ

	 

	Мөхөж байгаа шарын шашин

	 

	Би Улаанбаатарт ирсэн гурав дахь өдөртөө Сүхбаатарын талбайгаас баруун тийш төмөр замын өртөөний ойролцоо Туул голын баруун эргийн өндөр дэнжид байгаа Гандан хэмээх буддын сүмийг үзэхээр явлаа. Одоо зөвхөн Гандан хийдэд хурал хурдаг юм байна. Би өөрийн газарчаасаа буддын шашны хурал, хурах сүм үзүүлж өгөхийг урьд нь хүссэн байлаа. Ийнхүү сард ганцхан удаа хурал хурдаг өдөр нь биднийг авч ирсэн нь завшаантай сайхан тохиолдол болсон юм.

	Сүмийн дөрвөн өнцөгт цамхаг босгосон том дөрвөлжин талбайн голд өндөр модон хашаан дотор сүм орших бөгөөд түүний дээр буддын шашны том хүрд байх нь нисэх онгоцны буудал дахь салхины чиг заагчтай төстэй харагдана.

	Хүрдийг дээрээс нь доош нь хөх дараа нь улаан, шар, цагаан, ногоон өнгө хослуулан нарийн дэс дараатай хөндлөн будсаны учир утгыг манай газар ч, машины жолооч ч мэдэхгүй байв.

	Буддын шашны номоор сүмийн гол хаалга нь урд зүгийг хардаг байна. Хаалга ба хашааны доторх өвөл, зуны дуган нь мөлгөр бөөрөнхий хийцтэй хурц дэрвэгэр өнцөг гаргаж дээвэрлэсэн ажээ. Ихэнх сүмүүд нь хятадын уран барилгын хийц загвартай төстэй байлаа.

	Биднийг цэлгэр том хашаанд орж очиход гоёж гангалсан сүсэгтэн олон бөөгнөрч, тэднийг сэрүүвтэр хэдий боловч нүцгэн биедээ час улаан орхимж хэдэрсэн мухар толгойтой лам нар угтан авч монгол хээ товойлгон алтдан чимсэн дуган тийш хүргэж байна. Өвлийн дуганы хаалганы бариулаас мөргөлчид олон өнгийн даавуу бөс цацаглуулан уяжээ.

	Дуганы хажуугийн саравчнууд дор улирах цагийн аясад хуучирч харласан том том модон хүрднүүд гол дээрээ эргэлдэнэ. Нарийн цаасан дээр Төвд номын үсэг бичиж наасан «Мөргөлийн энэ хүрд рүү» мөргөлчин олон тасралтгүй цувж хүссэн тоогоор хүрдийг эргүүлэн сүсэглэхэд хүрдийг эргүүлсэн тоогоор мөргөлч төчнөөн маань уншсаныг илэрхийлнэ. Хүрд нь мөргөл үйлдлийг бага боловч «механикжуулсан» нь энэ буюу. Хүрд эргүүлэх болон шашны бусад үйлдлийг мөргөлчид их л тоомжиргүй үйлдэж байх юм.

	Хэрмийн нөгөө буланд будда бурхны таван метр орчим өндөр баримал байгааг бид үзлээ. Элгэндээ мутраа авч сүсэглэн буй тэр бурхныг хоёр том суваргын хооронд байрлуулжээ. Энэ баримал руу мөргөлчид бас л ирж толгой бөхийлгөн мөргөнө. Дараа нь бид хурал хурж байгаа зуны дуганд ороход надад хачин сонин дүр зураг үлдээж билээ.

	Дөрвөлжин дуганы Дундах дөрвөн баганан дээр буддын шашны таван өнгийн дарцгийг өлгөжээ. Олон янзын хадаг яндар даавуу бөс унжуулж зүүснээс дуганы адар үзэгдэхгүй байв.

	Дуганд орох хаалганаас хойморт хүртэл нь хооронд нь хоёр метр орчим зайтай зэрэгцүүлж тавьсан урт нарийн ширээ байна. Ширээний хооронд нирваан дүрийг олсон Будда бурхны алтан шармал зэс хөөмлийг залжээ.

	Бурхны хажуугаар мөргөлчдөөс өргөсөн чүдэнз, бяслаг, шар тос, өөх махыг овоолж, олон цөгцөнд зул бадраасан нь утаа тортог татаж дуганы дотор талыг бүгчим дүнсгэр болгожээ.

	Тэргүүн лам нь бурхны хөлд заларч, ширээний хоёр талаар тус бүр арван зургаан лам эгнэн суусан байна. Тэд цөмөөрөө эрх шажигнуулах бөгөөд шар торгоор захыг хажиж хуньсан тод улаан өнгийн орхимж нөмөрсөн нас хэвийсэн хүмүүс байв. Өмнөх ширээн дээр нь том шаазан хулд айраг цэлэлзэж, бяслаг, боов тэргүүтнийг өрж, даалинтай хөөрөг тавьсан байна. Хөөргөөр лам нар бие биесийг их л хүндэлж найр тавин солилцох ажиглагдана.

	Ар талдаа, ногооноор будсан том том хэнгэрэг дуганы адраас дүүжилснийг лам нар үзүүртээ булцуутай урт нарийн дохиураар нэгэн хэмээр дэлдэхүйд хөг аясгүй элдэв янзын чимээ дүнгэнэнэ. Зарим лам нар хийл мэт өвөрмөц төрлийн хөгжим тоглоно.

	Дуганы хоёр талаар Ширээнээс зайдуу багануудын цаана дөрвөн метр орчим урт алтан шармал хоёр хоёр зэс бүрээ байхыг би олж харлаа. Дөрвөн лам бүрээг байдаг чадлаараа үе үе үлээхэд ямар нэг ая айзам гэмээргүй паргиа дуу гарч чих дөжрүүлнэ.

	Түүний дээрээс бас тэргүүн ламын дохиогоор хонх дамарчид найрал аяс сэлбэнэ. Энэ нь эхлээд орилж чарласан дуу чимээний бөөгнөрөл мэт байснаа чихэнд дасаад ирэхэд зөөлөн намуун, догшин ширүүн элдэв ая айзам сонсогдоно. Надад бол цөлийн догшин шуурга санагдаж билээ.

	Үл үзэгдэх аварга том судасны лугшилт зогсох мэт бүх ая айзам намдахад лам нар аман дотроо дүнгэнэж арьсан шоголтой номоос уншлага үйлдэж эхэлнэ. Дараа нь тэд уншлагаа гэнэт таслахад бүрээнүүдийн дуу зогсож  зөвхөн хэнгэргийн бүдэг чимээ газар дор нүргэлэх мэт сонсогдоно...

	Энд ирсэн хүмүүс янз янзаар сүсэглэл үйлдэнэ. Зарим нь гараа өндөрт өргөн доошлуулсаар цээжиндээ авчирч залбирал үйлдэж байхад, үзтэл (лай ланчиг ихтэй) хөгшид голдуу хүмүүс тусгай бэлтгэсэн вандан дээр хэвтэж босох байдлаар дадамгай гэгч нь сунаж мөргөнө. Бид энэ бүгдийг сэмхэн шохоорхож. билээ.

	Мөргөлчдийн нэлээд хэсэг нь дуганы баруун хаяагаар нар зөв тойрч хоймрын ханын дагуу эгнүүлж өрсөн бурхдын аль нэгийг зүглэн очих нь нүглээ наманчлах, эсвэл бурхнаас өршөөл эрж буй хэрэг биз ээ.

	Хүмүүсийн ихэнх нь тоомсор муутай хоорондоо ажил төрөл, гэр зуурын байдлыг чанга чанга ярилцаж буйн дотор миний мэддэг үг ч сонсогдож байлаа. Тэд хааяа хааяа гараа дээш доош болгон залбирал үйлдэх боловч ёс төдий гүйцэтгэж байгаа нь эртний төвд номын уншлагыг ойлгоогүйнх буй заа.

	Тэдний дотор ялангуяа залуучууд лам нарыг их л ёжтой ширтэх нь тэд лав настайчуудаа дагаж, эсвэл зүгээр л сониучирхаж ирсэн нь илт байна...

	Хурлын дундуур хүмүүс байнга орж гарахыг харахад ёс жаяг эвдлээ гэх зүйлгүй тул бид ч явахаар шийдлээ.

	...Хэсэг монгол хөвгүүд, охид дуганаас гарахдаа үзсэн харсан нарийн ширийнийг ярилцаж нирхийтэл хөхрөлдөх нь машинд суусан бидэнд ч сонсогдож билээ.

	 

	Мянга таван зуун бурхад

	 

	Бид Гандангаас Сүхбаатарын талбайд буцаж ирээд урагш голыг чиглэсэн гудамжаар хоёр зуугаад метр явбал БНМАУ˗ын Шинжлэх ухааны хүрээлэнгийн барилгатай зэрэгцэн орших буддын хуучин сүмд чухамдаа хэлбэл шашны эсрэг гэж буруу нэрлэгдсэн музей байна, Тэр сүмд байгаа буддын шашны шүтлэгийн зүйлсийг ангилж цэгцлээгүй байгаа тул уг музейг зөвхөн БНМАУ˗ын Соёлын яамны зөвшөөрлөөр үзүүлдэг ажээ.

	Сүм нь гол тоосгон ба хэд хэдэн модон барилгаас бүрдэх бөгөөд тэдгээрийг уран нарийн модон сийлбэрээр чимж, алтадмал хээ тавьжээ. Орох хаалганы тотгон дээр алтадмал том жаазанд «Авралын сүм» хэмээн Төвд, Хятад, Манж, Монгол дөрвөн хэлээр хөх дэвсгэрт товойлгон алтаар бичиж хаджээ. Энэ сүмийг өнгөрсөн зууны  сүүлчээс эхлэн барьж 1905 онд дуусгасан байна. Музейн сахиул сүмийн адар өөд зааж туурганы зураг болон чулуугаар сийлсэн заан, арслан, сармагчин тэргүүтэн амьтдын дүрсийг, бидэнд үзүүлэв.

	Сүмийн доторх байдал бүүдийн харанхуйлж гагцхүү хаа нэгтэйгээс нарны хурц туяа алтан шармал бурхад дээр нэвт тусаж шижиртэн наадна.

	Бидний нүд харанхуйд аандаа дасаж эргэн тойрныг харахад тоо томшгүй олон бурхдыг дуган дүүрэн өрсөн гайхалтай сайхан үзмэр байна.

	Монголд буддын шашны өвөрмөц төрлийн бурхан бүтээгч “нарийн мэргэжилтэн”˗үүд байсан байна. Тиймээс ч ийм олон бурхан бүтсэн бүлгээ. Амар амгалан аж байдлыг харуулсан мянгаад, аян дайны үйл явдлыг үзүүлсэн таван зуугаад бурхан байв. Жишээлэхэд ус гатлах, уул давах, унасан морио хулгайгаас хамгаалах «тусын тулд» гэх мэтчилэн бурхад байлаа... Сүсэгтнүүд зөвхөн тэргүүн шүтээн Будда төдийгүй, үйлдсэн нүгэл бүхэндээ нигүүлсэл ивээгч бурхдад хандан залбирал үйлдэнэ.

	Тансаг баян аз жаргалыг билэгдэж түм буман улаан шүр хэлхэж бүтээсэн  Эзэн тэнгэр хэмээх бурхны том баганаас эхлээд зарим бурхдын баримал нарийн урлал хийцээрээ биднийг өөрийн эрхгүй бишрүүлнэ. Энэ бурханд зориулан жил бүрийн зун нааддаг ший янгууны цам хэмээх шашны томоохон жүжигт энэ багийн «ид шид» гардаг байна. Цааш хэд алхтал хүний гавлаар чимсэн титэмтэй том сүрлэг, дайны бурхан хилэнт догшин дүрээр хувилсан нь айдас төрүүлнэ.

	Дайны бурханд сүүдэрлэгдэж нэгэн лам сууна. Энэ бол Богд гэгээний сүүлчийн багш Балдан Чоймбалын занданшуулан хатаасан алтадмал шарил ажээ.

	Алтан түрхмэлийн дороос нүүрний нарийн үрчлээ, чамархайн судас нь хүртэл тодхон байв. Шарилын зүс царай нь зоримог, тэвчээртэй Будда бурхан лугаа төвшин төлөв мэлмийтэй ажээ.

	Шарил болон дайны бурхантай хамт ламын хойд насыг нь даасан Хамба бурхны баримал байна. Түүний титэм дээрх хүний дөрвөн гавал талийгаачийн сүнс нь диваажинд очихыг билэгджээ.

	Сүмийн зүүн хананд өлгөсөн жижгэвтэр гүнгэрваанд цэх шулуун Лхам бурхны дүрийг саарал морьтой залжээ. Тэрээр манай өвлийн өвгөн лугаа хүмүүст сайн сайхныг билэгдэн шинэ жилийн битүүнд аз жаргал түгээн айл бүрээр ордог бөгөөд түүнийг ирэхэд гурван хэсэг мөс тотгон дээрээ тавьж угтдаг байсан тухай монголын хуучин домог яриа байдаг.

	Энэтхэгийн бурхан шүтээний маяг загвар олон бурханд шингэсэн нь буга, бух хоёрын том баримлыг урлаж чимсэн байдлаас харагдана. Мөн хажуугийн ханын гүнгэрваанд бүх дэлхий, орчлон ертөнцийг бүтээгч газар, нар, од зэргийг шар хүрэн цул зандан модоор сийлсэн энэтхэг бурхан байна.

	Буддын ирээдүйг залгамжлагч Майдар бурхны алтадмал баримал бидний сонирхлыг их татсан юм. Буддын сургаалаар бол Будда нь долоо дахь арилжсан төрөл бөгөөд найм дахь Майдарт ирээдүйд хувилах гэнэ«Ирээдүйн» энэ төрлийн алсыг цоргисон харц, төв шулуун царай, завилж суусан байдал нь буддагаас ялгаагүй, зөвхөн баруун мутрыг өргөж тохойг нугалсан байна. Энэтхэгийн энэ Майдар бурхны нүүрний монгол биш төрх, духан дээрх эрдэнийн чулуун гоёл нь буддагийн шашинтай холилдож, зөрчилдсөн нь илт байна.

	Тэрээр гоёмсог хаан ширээнээ заларч, хоёр талд нь өвлийн дуганы лам нар лугаа намхан ширээнүүдэд суусан гучин хоёр бурхдаар хүрээлүүлжээ. Ар талаар нь ламын ёсыг дагаагүй хилэнцэт хүмүүсийг гэсгээн цээрлүүлж буй элэгдэж бүдгэрсэн ногоон өнгийн зураг бүхий хэнгэрэг болон хоргой торгоор хийсэн туг хиур зэргийг дүүжилжээ.

	Ширээн дээр нь хүний гавлын ясыг зулайгаар нь нийлүүлж хийсэн дамар байна. Гавлын амсарт илэг татаж, үзүүртээ эрх бүхий утсыг уяжээ. Ийм дамрыг дэлдэхэд нижигнэсэн паргиа дуу хадна. Мөн энэ ширээн дээр цул гуулиар хийсэн цан байсныг музейн сахиул авч хооронд нь хавирахад өндөр нотын хөгжим шиг царгисан чанга дуунд нь бид цочив; Түүний дуу удаан цуурайтсаар аажмаар замхарна. Ийм хэд хэдэн цанг дууны өнгөөр нь ялгаж байрлуулсан байна. Энэ ширээн дээр бас хүний шаантын ясаар хийсэн өвөрмөц төрлийн хөгжмийн зэмсэг байв...

	Буддын шашны бидний мэдэх таван өнгийн дарцгийг ширээний харалдаа адраас дүүжилжээ. Бид эдгээр өнгөний хөх нь мод, улаан нь гал, шар нь газар, цагаан нь төмөр, ногоон нь ус болохыг эндээс мэдлээ. Эдгээр нь эртний монголын гүн ухаан ба шашны «ертөнцийн махбодын» үндсэн таван өнгө ажээ. Өнгө бүхэн өөрийн бурхантай байдгийг бид бас нэг жижгэвтэр гуутай бурхныг үзсэний дараа өөр өрөөнд үзсэн юм. Эдгээр бурхад нь хийсвэрлэл санаагаараа бие биеэс Давсан байна. Жишээлэхэд нигүүлсэнгүй үйлийн Арьяабал бурхан арван нэгэн толгойтой байхад нас уртасгаж үр «хайрлах Намжил бурхан гурван толгойтой зургаан мутартай байна. Эдгээр бурхад нэгэн хэмээр сүүмийх гэрэлд ийм сүртэй байгаа юм, гал нь дайвалзах дэнгийн гэрэлд бол бүр ч аймаар харагдах буй заа. Янагийн ямандага (энэтхэг) бурхан хамгийн «аварга» нь ажээ. Тэрээр есөн толгойтой, гучин дөрвөн мутартай, арван зургаан хөлтэй байна. Сүрдмээр энэ амьтдыг Римийн дурлалын бишрүүлэгч Сугар бурхантай зүйрлэвээс нэг зүйлийг хэрхэн янз янзаар урлаж болдгийг ч ойлгомоор...

	XIV зуунд буддын шашинд шинэтгэл хийсэн Төвөдийн Богд˗Зонхов ламтны алтадмал том баримал болон энэ хийдийн эзэн Монголын сүүлчийн Богд гэгээний ах Занабазарын баримлыг эндээ зонхилох нь бололтой гүнгэрваанд хийж дотоод танхимд байрлуулсан байна. Занабазарыг алтан шармал бүргэдийн дүрст ширээнд заларсан Будда бурхны маягаар дүрслэн дээгүүр нь бүхнээс хүчит хүн шувуу Хангардийн жигүүрийг дэлсэн нь нэг ёсондоо «Ариун сүнс» гэлтэй. Ийнхүү эрх дархыг буддын шашинд шүтдэг байжээ.

	Гэвч буддын шашин нь бусад шашны адил хүнийг айлгаж сүрдүүлэх, хүлцэнгүй номхон байлгах эсрэг санаанаас үүссэн тул үзсэн бүхэн нүд баясгаж, сэтгэл сэргээж байсангүй. Ертөнцийн үндсэн таван махбодыг төлөөлөн гоёмсог сайхан бурхныг бид маш их шохоорхон гайхаж билээ. Энэ нь буддын бурхдын суугаа байдалтай, мэлмий духайсан сонгомол төрхөөр бүтээгдсэн гэвч гоолиг цэвэрхэн бие цогцсоороо эртний Грекийн сонгомол хийцийн бурхадтай харгалдаж, бадрангуй тунгалаг царай нь сэтгэл сэргээнэ. Бурхад нь хоорондоо зөвхөн гарын байрлал духан дээрх эрдэнийн чулууны өнгө, хүзүүний цээж давсан зүүлтээрээ ялгагдах бөгөөд тэдний өмнүүр өргөл барьцын янз бүрийн тахил тавилга өржээ. Бурхан бүр хөх, улаан, шар, цагаан, ногоон өвөрмөц өнгөтэй бөгөөд тэр нь билэгдэж буй махбодын өнгө болой...

	Бид дэлхийн аль ч музейн урлагийн санд зүй ёсоор орох монголын урлагийн энэ боловсронгуй бүтээлийг ихэд шохоорхон цаг хайрлалгүй дөрвөн цаг үзэж аваад нэгэнт орой болсны учир явцгааж билээ.

	Гудамжинд гарахад нарны хурц гэрэл нүд гялбуулж биднийг түр зуур балмагдуулав...3орчигсод хоорондоо хөгжин хөөрөлдөн, авто хөсөг шуугин сүлжиж. барилгын суурь суулгах нүх малтаж буй экскаваторуудын дуу нүргэлэхүй үл хөдлөх анир чимээгүй бурхдын баримал бүхий бүдэг гэрэлт хийдийн, бунхан мэт дүнсгэр дүртэй харшилдана...

	Хуучин юм ул болох гэгч энэ буюу.

	 

	Соёл, шинжлэх ухааны ордон

	 

	Өргөн цэлгэр цэцэрлэгт гудамжинд Монгол улсын их сургууль оршино. Энэ бол орчин цагийн шинжлэх ухааны ордон бүлгээ. Гурван давхар том саруул барилга хоёр тийш жигүүр дэлгэн тэлж гол хаалга гаргасан нүүр талын буланг тал дугуйруулан арван дөрвөн баганаар чимжээ. 

	Монгол улсын анхны дээд сургууль болох энэ их сургуулийг 1942 онд ЗХУ˗ын тусламжаар хүн эмнэлэг, мал эмнэлэг˗зоо˗техник, сурган хүмүүжүүлэх гэсэн гурван тэнхим, 34 багш, 148 оюутантай байгуулжээ.

	Одоо энэ их сургууль нь нийгмийн ухааны, хүн эмнэлгийн, байгалийн ухааны гэсэн гурван тэнхимтэй байх бөгөөд сурган хүмүүжүүлэх ба мал эмнэлэг˗зоотехникийн тэнхим нь сурган хүмүүжүүлэх болон хөдөө аж ахуйн дээд сургууль болж бие даажээ. 1958 онд тус их сургуульд 2500 оюутан суралцаж, 220 орчим эрдэмтэн багш ажиллаж байв. Зарим ангид Хятад, Солонгос, Зөвлөлтийн оюутнууд ч суралцаж байна.

	Нийгмийн ухааны тэнхим нь хэл, уран зохиол, түүх, гадаад хэл түүний дотор орос хэлний мэргэжилтнүүдийг бэлтгэн гаргана. Хүн эмнэлгийн тэнхим нь төрөл бүрийн эмч нарыг бэлтгэнэ. Байгалийн ухааны тэнхим тоо, физик, химийн, биологи, цаг уур, газарзүйчдийг бэлтгэнэ. Газарзүйн 3 ангид 100˗аад оюутан суралцаж байгаа бөгөөд монголын эдгээр залуу газарзүйчдийн өмнө төрөлх эх орныхоо онгон байгалийг судалж мэдэх гайхамшигт ирээдүй нээлттэй  байна.

	Тус их сургууль байгуулагдсанаасаа хойш гурван мянга гаруй мэргэжилтнийг төрүүлсэн бөгөөд тэд нар өөрийн орны соёл, шинжлэх ухаан, улс ардын аж ахуйн бүх салбарт үр бүтээлтэй ажиллаж байна. Монголын олон хүн ЗХУ, Чехословак, Польш Хятад улсад суралцаж мэргэжил эзэмшжээ.

	Их сургууль нь орчин үеийн эрдэм шинжилгээний багаж төхөөрөмжөөр нэлээд сайн тоноглогдсон байна. Тус сургуулийн эрдэмтэн багш нар ЗХУ болон социалист бусад улсын их дээд сургууль, шинжлэх ухааны байгууллагатай байнгын харилцаатай ажиллаж иржээ. Оюутнууд орос хэлийг шамдан суралцаж эл хэлээр мэргэжлийн ном зохиол уншиж байна.

	Их сургууль нь БНМАУ˗ын Шинжлэх ухаан, дээд боловсролын хүрээлэн (Монголын шинжлэх ухааны академи)˗тэй нягт холбоотой ажиллаж байна.

	Бид их сургуулиас гараад Чойбалсангийн гудамжаар өгсөн шинэ барьсан Пионер сурагчдын гурван давхар ордныг үзлээ. Цайвар шараар будсан энэ гурван давхар барилгыг голлож дээврээс дээш шовгор хэлбэртэй цамхаг байх ба түүний оройг монголын пионерын тэмдгээр төгсгөжээ.

	Үүдэнд нь пионер хүүхдийн баримал байна. Уужим цэлгэр хөлийн өрөөг хятадын том том ваараар чимжээ. Нэг жигүүрийн доод давхарт үзэгчдийн танхимын амрах өрөө, нөгөө жигүүрт нь радиотехник, хими, физик, залуу байгальчдын гэх мэт төрөл бүрийн дугуйлангуудын тасалгаа байна.

	Хоёрдугаар давхарт нь зургаан зуун суудалтай үзэгчдийн танхим, түүнтэй зэрэгцэж уран зургаар эрээлж гоёсон тоглох байр, үлгэрийн танхим, цаашилбал номын сан, лекцийн өрөө тус тус байна.

	Гуравдугаар давхрыг орон нутгийг судлах тасалгаа, байгалийн музей эзэлжээ. Орой дээрх цамхагт тус ордны радио нэвтрүүлгийн газар байдаг байна.

	...Биднийг Сүхбаатарынхаа талбайд буцахад энд тэндгүй гэрэл чийдэн гялалзаж Элдэв˗Очрын нэрэмжит кино театрын барилга дээрх олон өнгийн чимэг гэрэл ассан нь орой болсныг илтгэнэ. Э. Быстрицкий ба «Дөлгөөн дон» хэмээн монголоор бичиж, Аксиний хөргийг зурсан том цагаан даавуун зарлал үдшийн салхинд дэрвэнэ.

	Монгол кино 1933 онд зөвлөлтийн киночдын туслалцаатай үүсэж хөгжжээ. Зөвлөлт, монголын хамтарсан анхны бүтээл бол «Монгол хүү», «Сүхбаатар» кинонууд ажээ. 1936 оноос Улаанбаатарын кино үйлдвэр байгуулагдаж уран сайхны болон баримтат кинонуудыг бүтээж, гадаадын кинонуудыг монгол хэлээр хөрвүүлдэг болсон байна.

	1958 онд Ташкентад явагдсан Ази, Африкийн олон улсын киноны наадамд монголын «Амьдралын босгонд» гэдэг кино өндөр үнэлэлт авч байжээ.

	 

	Монголын үндэсний музейд

	 

	Угалзлуулж дэлбээлсэн орой бүхий зургаан том баганаар нүүр талыг чимсэн гурван давхар цагаан байшин бидний буусан зочид буудлын орцноос харагддаг байв. Тотгон дээрх гэгээвчээс дээхэн том гэгчийн соёмбо үсгийг мандуулж, өндөр довжооны хоёр талд, шүдээ ярзайлгавч төрөлх төрхөөрөө нүдэнд дулаан харагдах чулуун арслангаар сахиулжээ...

	Монгол орны физик газарзүй, байгалийн нөөц баялгийн үзмэрт, хатавч алхмагц тохиолдох нэг дэх тасгийг зориулжээ. Энд тус орны газрын гадаргуу, хөрс, уур амьсгалын зэрэг олон зураг өлгөсөн байна. Бидний сонирхлыг тэнгэрийн элч хэмээх үзмэр, солир ихэд татсан юм. Энэхүү төмөржсөн чулуун солирыг Улаанбаатараас хойш 100 километрт орших Ноён уул гэдэг газраас олсон ба хүнд нь 105 килограмм хүрсэн байна. 1951 онд Өмнөговь аймгийн Манлай сумын Дэрсэн ус гэдэг газраас олдсон 168 килограмм хүнд цул төмөр солирыг «Манлай» гэж нэрлэжээ. Энэ бөөн төмрийн дээд хэсэг нь хайлж хавтайсан, хар өнгөтэй бөгөөд урт нь нэг метр ажээ. Энэ солирыг секундэд хэдэн арван километр хурдтай буух үед гадаргыг нь агаарын урсгал урж цоохортуулсан байна. 1949 оны өвлийн нэгэн шөнө Хэрлэн голын адагт байдаг.Үдийн ам гэдэг газарт унасан олон килограмм хүнд солирын нэг хэсэг «Хэрлэн» хэмээх солир 33 килограмм хүрчээ. Энэ солир унахдаа нүд сохлом хурц гэрэл цацруулж, тэсрэх мэт чимээ гаргасан нь 150 километрийн тэртээд сонсогдсон ажээ.

	Монголын солирын аварга нь 1952 онд Говь˗Алтай аймгийн Алтай сумын нутаг Аж богдын нуруунаас олдсон «Аж богд» гэдэг солир байна. Үүнийг бид БНМАУ˗ын Шинжлэх ухааны хүрээлэнгийн хашаанд байхыг нь хожим нь үзсэн юм. Зөв биш хэлбэртэй, цайрдмал юм шиг цагаан өнгөтэй, энэ цул төмөр нь 582,2 килограмм жинтэй бөгөөд музейн хаалгаар багтаагүй ажээ.

	Музейн энэ тасагт БНМАУ˗ын зүүн өмнөд хязгаарт, БНХАУ˗тай хил залган орших Дарьганга нутгийн галт уулын нандин чухаг бөмбөгнүүдийг тавьжээ. Дарьгангын галт уулс нь хэдхэн зуун жилийн өмнө оргилж байсан бөгөөд тэдгээрээс хамгийн том нь Зотол хан, Алтан овоо зэрэг нь орчноосоо хэдэн зуун метр өндөр байна.

	Мөн тус улсын нутгийн төв хэсэгт орших Хантайн нуруунаас авчирсан галт уулын бөмбөг үзмэрийг тавьжээ. Тэнд хүрмэн чулуун лаав бялхуулсан нэлээд тооны галт уул байсан бөгөөд Дарьгангынхаас хавьгүй өмнө унтарчээ. Монголын галт уулс нь өнөө үед намуун дөлгөөн байгаа боловч газар доорх байгаль нь өөрийн бяр чадлыг янз янзаар сорино. Монгол орон бол их газар хөдлөлтийн нутаг билээ.

	1905 онд Умард монголд болсон газар хөдлөлтөөр гарсан хагарал нь Хангайн уулсын хойд хэсэг Хан хөхий ба Булнайн нурууг арлаж 400 гаруй километр үргэлжилжээ. Хагарлын өргөн нь зарим газарт 5˗6 м хүрч байв.

	1957 оны 12 дугаар сарын 4˗нд Говь˗Алтайн нуруунд Монгол нутгийг цочроосон бүр ч хүчтэй газар хөдлөлт болов. Их, Бага богдын нуруу хэдэн зуун километр үргэлжилсэн хагарлаар хуваагдаж, зарим томоохон уулс нь орчноосоо нэлээд хэдэн метр өргөгдсөн байна. Газар хөдлөлтийн энэ голомтоос 600 километр алсад орших Улаанбаатар хотод сав суулга харшилдаж, гэрэл чийдэн дайвалзаж зарим барилгын шавар шохой унаж байсан нь 6 баллын хүчээр ирсэн нь энэ ажээ. Газар хөдлөлт болсон газарт хүн ам сийрэг нутаглаж байсны завшаанаар л хүний амь цөөвтөр энджээ.

	БНМАУ бол ашигт малтмалын жинхэнэ эрдэнэсийн сан мөн. Энэ нутаг нь Зөвлөлтийн эрдэмтэн академич А. Е. Ферсманы нээж манай геологичдын замнаж ирсэн Монгол˗Агнуурын хүдрийн их бүсийн нэгэн хэсэг болой.

	Монголд нефтийн орд байсныг саяхан хүртэл мэдээгүй бөгөөд түүнийг Зөвлөлтийн геологичид тус орны зүүн өмнөд нутгаас олж, одоо Зүүнбаянд нефтийн үйлдвэр барьж БНМАУ˗д шилжүүлжээ. Музейд тавьсан эрдсийн дээжсийн зарим нь овор ихтэй, гоё сайхнаараа ялгарна. Жишээлэхэд Монгол алтайгаас авч ирсэн хар турмалины талстын хөндлөн огтлол 50 см, Горхи Улаанбаатараас зүүн тийш 60 км) ийн амнаас авч ирсэн уулын болрын талст 70 см тус тус байв. Алтайн Булган сумын бериллийн талст, горхины тунгалаг жонш маш үзэсгэлэнтэй сайхан ажээ.

	Гагцхүү монголын ашигт малтмал маш бага судлагдсан байна.Музейн хоёр дахь тасагт Монгол орны ургамлын аймгийн дээжсийн үзмэр байна. Номингийн говиос (Алтайн цаадах говийн хэсэг) авчирсан заг модны шилбэний голч нь 70 см хүрнэ. Энд тус улсын ойт хээр, хээр цөлийн бүсэд зонхилдог зэрлэг ба таримал үет ургамлын дээжис голложээ. Дэрс хэмээх зэрлэг үет ургамал сүрэл шиг өндөр, бат бэх байгаа нь гойд сонин байв. Мөн Доод Орхон голын хөндийд өөрсдийн нь туршин тариалж буй жимс жимсгэнийн дээж ч байна.

	Гурав дахь тасагт монголын амьтны аймгийг үзүүлжээ. Энд Орхон голоос барьсан бүтэн хагас метр урт Тул загас бидний нүдэнд өртөв.Том амьтдаас аргаль, янгир тэргүүтнийг тавьжээ. Чоно, нохойн эрлийз хар чоно бол ховор амьтны нэг юм. Мөн монгол алтайн эзэн цаст уулын барс (ирвэс) ч байна. Алтайн чанад дахь говьд тохиолддог маш ховордсон зэрлэг тэмээний чихмэл эрдэмтдийн анхаарлыг ихэд татлаа. Тэрээр угаасаа зэрлэг амьтан уу? эсвэл зэрлэгшсэн амьтан уу? гэдэг талаар амьтан судлаачид маргалдсаар авай.

	Монголын амьтны нэгэн зүйл Пржевальскийн зэрлэг адууг бусад үзмэрүүдээс онцолж дурдвал зохилтой. Мэрэгчид, түүний дотор монголын үслэг олзворт гол байр эзэлдэг алдарт тарвагыг гайхалтай сайхнаар үзүүлжээ.

	Монголын жигүүртний аймаг элбэг баян ажээ. Музейд олон тооны махчин шувуу харцага, элээ, бүргэд, тас, түүнчлэн хотон, хун, галуу, нугас, ахууна зэрэг янз бүрийн усны шувууд дүүрэн байна. Загийн ятга шаазгай, болжмор, аварга том тоодог мэтийн цөл говьд аглаг амьдардаг шувууд ч байна.

	БНМАУ˗ын амьтны газарзүйн зургаас үзэхэд ойн бүсийн амьтны аймаг нь маш олон төрөл, элбэг дэлбэг байхад урагшлах тутам шувуудын төрөл, тоо нь цөөрөхийн хамт цөл говьд зохилдсон өвөрмөц шинжийг агуулсан нь илт байна.

	 

	Сөнөмөл мангас

	 

	Тус орны өмнө этгээдээс олдсон цэрдийн галавын  сээр нуруутан үлэг гүрвэл, мөн гуравдагч галавын махчин хөхтний гавал, араг ясыг музейн хоёрдугаар давхарт эртний судлалын тасагт тавьсан байна.

	Үлэг гүрвэл онцгой сонин ажээ. Хойд хоёр хөл дээр цогнойх Тарбозавр хэмээх махчин амьтны таван метр өндөр араг яс нэвт гэрэлтэй том танхимын голд таазанд шүргэн алдах нь нүдэнд шууд л тусав. Хумс нь ёрдойсон гурван хуруутай хойд том хөл, сүүл хоёр  нь бат тулаас болжээ. Цогнойн суусан тарбозаврыг орчин үеийн заан ч хөдөлгөж үл чадна. Газарт хэзээ ч хүршгүй урд хоёр хөл нь харваас жижиг боловч хурууныхаа урт хумсаар харсан бүхнээ шүүрч хөнөөхөд бэлхэн байжээ. Араг ясны тэргүүнд аманд нь таарсан 30—40 см урт хутган шүдтэй бүтэн хагас метр урт том толгой данхайна. Ийм шүдээр тэр үеийн амьтдын эвэр ясан хуягийг цөм цохиж, тасчин  сэгчиж түрэмгийлж олзолно. Данхгар том толгойтой ч даанч ухаан хомс байсан нь уураг тархийг гавалтай нь харьцуулахад үнэхээр эзлэхүүн багатайгаас илт байна. Хүч тэнхээ их, идэх хоол элбэг учир түүнийг олоход тархины хөгжил шаардлагагүй байсан буй заа. Гуравдагч галавын энэ сүрлэг амьтантай орчин цагийн галт зэвсэгтэй хүн таарлаа ч гэсэн аюулгүй үлдэж чадахгүй байсан.

	Энэ араг ясны хажууд асар том чулуужсан өндөг байна. Өндөгний хөндлөн огтлол нь 25—30 сантиметр хүрэх ба хананд түшүүлэн тавьсан дунд чөмгөний ясны өндөр, босоо хүнээс бүтэн хагас дахин давж байв. Танхимд орох хаалганы хавьцаа тавьсан бор өнгийн шаварлаг элсэн чулуун дээр гарсан амьтны мөр энэ аварга биетний мөртэй таарч байлаа.

	Үлэг түрвэлийн элсэн дээр үлдээсэн арьсны хээний цорын ганц үзмэр нь матрын арьсыг санагдуулна. Энэ ховор олдворыг тус улсын өмнөд хэсэгт байгаа Алтан уул гэдэг газраас авчирчээ.

	Танхимын нөгөө хэсэгт гуравдагч галавын үед Монгол газарт нутаглаж байсан өвсөн тэжээлт хирс белуджитер, мөн галавын хамгийн том махчин хөхтөн андревнзаврын толгойг тус тус тавьжээ. Эдгээрийг Дорноговь аймгийн Хатан булаг сумын Эргэл овоо гэдэг гуравдагч галавын амьтны үлдцээр алдаршсан газраас авчирчээ. Монгол нутаг цэнгэг том тэнгисээр хучигдаж байсан энэ үед усны аварга яст мэлхий оршиж байв. Түүний бүтэн хагас метр орчим голчтой хуягийг мөн энд тавьсан байна. Хажууд нь гуравдагч галавт амьдарч байсан талын тэмээн хяруулын өндгийг тавьжээ.

	Монголд дөрөвдөгч үеийн амьтны үлдэгдлийн олдвор үлэмж ховор байгаагаас бид зөвхөн эртний бух гөрөөс, соёот арслан зааны гавлын ясыг үзлээ...

	 

	“Ард түмэн, ард түмнээр солигддог”

	 

	Монголын ард түмний түүхийн тасагт орцгооё,

	...Монгол нутагт балар эртнээс хүн амьдарч байсныг «говийн хүн» гэдэгт хамааруулдаг хүй нэгдлийн хүний хэрэглэж байсан сүх, шавраар хийсэн сав суулга гэх мэт эд юмсын олдворын газрын зураглал гэрчилж байна.

	Хүний нийгмийн хөгжлийн эхний шатанд төв азийн энээхэн хэсэгт өвөрмөц шинжийн нүүдлийн аж ахуйтай ард түмэн бий болсон нь сонин байна. Хамгийн наана гэхэд л хүрэл зэвсгийн үед эндхийн хүмүүс адуу мал сургаж аж ахуйдаа ашигладаг байсан нь тус улсын нутаг дэвсгэрийн хаанаас ч олдох борог хийцийн хазаар гэрчилнэ.

	Дараагийн танхимд манай эриний өмнөх III, манай эриний I зууны хүннүгийн үеийн төв азийн түүхийг үзүүлсэн байна. Хүннү улс нь Азийн төв хэсэгт уудам их нутгийг эзэлж байсан бөгөөд тэр үедээ олон улс гүрэн Музейд, Ноён уулын амны булшнаас (Улаанбаатараас хойш 100 км) П. К. Козловын илрүүлсэн хүннү ноёны модон авс, ахуйн хэрэглээний олон тооны эд юмсыг тавьжээ. Төмөр анжис, доод хэсэгт нь салхи оруулах тусгай нүх бүхий тариа хадгалах бүтэн хагас метр өндөр суулга гэх мэт талийгаачтай хамт булшилсан эдлэлээс үзэхэд хүннү нар нь мал аж ахуйн зэрэгцээ газар тариалан эрхэлж байсан гэж хэлж болно.

	Түүнчлэн энэ булшинд нэхмэл хивс, хятадаас бэлэглэсэн бичигтэй пааландмал аяга, грек, римийн бөс даавуу зэрэг харь орны эд бараа байв.

	Хүннү улс манай эриний I зуунд мөхөж, тэдний ихэнх нь баруун тийш Европын зүг оджээ. Үүний дараах таван зууны туршид монгол нутагт нэг нь нөгөөгөөр солигдсон жижиг улс үүсэж байсан боловч түүхэнд үлдсэн нь үгүй. Зөвхөн VI зууны эхээр Түрэгийн хаант улс хэмээх хятадын их хэрмээс Каспийн тэнгис хүртэл өргөн уудам газар нутгийг эзэлсэн хүчирхэг улс байгуулагдаж Орхон голын хөвөөнд нийслэлээ засан VIII зууныг хүртэл оршин тогтнож байжээ. Түрэгийн улсын түүхийн талаар үнэт мэдээ өгсөн Хашаат сумын (Архангай аймгийн) нутагт байсан Билгэ ба Күлтгэн хаадын булшийг малтахад олдсон эд юмсыг (Мөн энд тавьсан байна.

	Монголын нутаг дэвсгэр нь VIII зуун ба IX зууны эхээр Уйгар улсын бүрэлдэхүүнд оржээ. Уйгар улс нь өндөр соёлтой нүүдлийн цэргийн зохион байгуулалттай байжээ. Тэд нар Азийн төв хэсэгт Орхон гол дээр (Архангай аймгийн Хашаат суман дахь Эрдэнэ зуугийн орчим) Хар балгас, Сэлэнгэ мөрөнд Байбалык зэрэг алдарт хотуудыг байгуулжээ. Уйгарын соёл нь Энэтхэг, Дунд Азийн соёлын хүчтэй нөлөөн дор хөгжжээ. Бүр хожим нь монголчууд уйгур бичгийг өвлөн авч саяхан 1941 он хүртэл хэрэглэж байв.

	Уйгарын Улс нь хойд талаас түрж ирсэн Енисейн нүүдэлчин Киргис омгийнхонд цохигдож сөнөсөн байна. Дараа нь бий болсон Киргис улс нь манай эриний IX зууны туршид тогтнож байгаад X зуунд Манжуураас гаралтай Киданчуудад1 бут цохигдсон байна. Кидан буюу Хятаны цэрэг феодалын улс нь хот, цайз барих зэргээр барилгын ажил эрхэлдэг байв. Мөн хятад үсэгтэй төстэй бичиг хэрэглэж байжээ. Кидан улсын аж ахуйд мал аж ахуйгаас гадна газар тариалан хөгжжээ. Яг энэ үед тариа цайруулах асар том чулуун уур, муна, тээрэм зэрэг хөдөлмөрийн багаж хэрэглэл гарч ирсэн байна. Киданы улс нь 200 жил тогтнож байгаад XII зуунд Монгол омогтны довтолгоонд унажээ.

	Монголын тархай бутархай омог аймгийг нэгэн улсад нэгтгэх ажил урт удаан хугацаагаар үргэлжилж 1206 онд Чингис хааны үед дуусжээ.

	Чингис хааны цэрэг феодалын улс нь төв Азиар зогсохгүй, Хойд хятад, Бухар, Хорезм, Хорсан, Перс, Армяныг эрхэндээ оруулжээ. Чингис хааныг үхсэний (1227) дараа Өгэдэй хааны үед монголчууд Өмнөд хятад, Зүүн Европын ихэнх хэсгийг эзэлж, Монголын эзэнт гүрэн нь Номхон далайн эргээс Баруун Европыг хүртэл өргөжин тэлсэн байна. Энэ аварга том гүрний эдийн засаг нь бүхэлдээ, эзлэгдсэн орныг тогтоон барьж байх, нутаг орныг шинээр байлдан дагуулах цэрэг дайны үйлсэд зориулагдаж байв.

	Тэр үеийн цэргийн зэр зэвсгийн олон үзмэр музейд байна. Өндөр өдөн залаагаар гоёсон дуулга толгойд нь өмсгөж дороос нь морины сүүл хонгорцоглож цухуйлгасан эртний монгол цэргийн дүрс загвар бидний өмнө байна. Тэрээр цээжин биеийг төмөр гархин хуягаар хааж, бүргэдийн өдөөр чимсэн ган зэвтэй сум агсаж, нэг гартаа нум, нөгөө гартаа бамбай барьжээ.

	Монгол цэргийн  хэсэг бүлэглэл бүхэн нь хурдан хөдөлгөөн, цахилгаанчилсан дайралтад зохилдсон морин цэргийн зохион байгуулалттай байв.

	Хэсэг бүр нь тугаараа нэрлэгдэнэ. Цэргийн Нэг хэсэгт нь цагаан, нөгөө хэсэгт хар, хээр гэх мэтээр тугийнх нь «хялгасны өнгөнд тохируулж агтын зүсийг нийцүүлдэг байв.      

	Цэргийн томоохон нэгтгэл есөн тугтай байжээ. Бусдын нутгийг довтлохдоо голдуу есөн тугаа авч орно. Дашрамд өгүүлэхэд Кавказын ууланд байдаг Есентуки гэдэг газрыг монгол цэргийн нэгтгэлийн нэр гэцгээдэг. Мөн музейд монголчуудын томоохон аян дайнд авч явдаг байлдааны тэрэгний дугуйны асар том цөн тавигдсан байна. Ийм тэргээр тэр үеийн бэх бат хэрэм, цайзыг эвдлэхэд зориулагдсан харвагч зэвсэг болон цэргийн эрхтнүүдийн гэр өргөөг буулгаж ачилгүй зөөж нүүдэллэдэг байжээ.

	Хоёр метрийн голчтой, хавчиг хэлбэртэй зургаан бариултай аяны том тогоо ч бас сонин байв.

	Монголын эзэнт гүрэн XIII зууны дундуур чинээндээ тултал хүчирхэгжиж Орхон голын дээд биед энэ үед баригдсан Хархорум хотыг нийслэлээ болгожээ. Хархорумд олон тооны аянчин жуулчин ирж байсны дотор алдарт Плано Карпини, Марко Поло2 хоёр иржээ.

	Хархорумын туурийг зөвлөлтийн түүхч Киселев, монголын археологич Пэрлээ нар саяхан малтаж төрөл бүрийн Мөнгөн зоос, жингийн туухай олсон нь энэ улс худалдаа хөгжүүлж байсныг өгүүлэхийн зэрэгцээ барилгын өнгө өнгийн пааландмал гоёмсог ваарын үлдэгдэл олджээ. Эрдэмтэд улмаар барилгуудын ором суурийг шинжлэн судалж музейд тэр үеийн Хархорумын үзмэр болгосон загвар төрхийг босгохуйц материалыг цуглуулжээ. Хааны ордны барилгад эртний грек, византий, мавритан, хятадын уран барилгын бүтээц хэсэглэлийн маягийг хослуулсан байв. Орох хаалгыг арван дөрвөн баганатай гудамлаг маягаар хийж, төрөл бүрийн угалз хээгээр чимжээ. Хоёр хажуугийн дугуй цамхагт Ромынх шиг дээд талыг нь хагас дугуйруулсан нарийн гонзтой цонх гаргаж, пөмбөгөр оройгоор төгсгөжээ. Барилга бүрийн голд овор ихтэй ийм цамхаг сүндэрлэх бөгөөд тэдгээрийн оройд соёмбо үсэг хаджээ,

	1264 онд Хубилай хаан нийслэлээ Ханбалыкт (Бээжин) шилжүүлж, 1271 онд хятадад монгол угсааны хаадын Юань гүрний үндсийг тавьжээ. Юань гүрний (1280—1368 он) үеийн төрийн тамга, бул хоёрын маш сонин үзмэр бас байна. Үүнийг хүрэл, мөнгө, алт, хаш чулуугаар хийж ноёдын хэргэм зэргийг харгалзан хаан өөрөө гардуулдаг байжээ...

	Эдийн засгийн доройтол, дотоодын хямралдаан, гаднын довтолгооноос болж Монголын эзэнт улс аажмаар уналтад орсон юм. 

	Хожим нь 1691 онд монгол улсыг Манж нар байлдан дагуулж Манжийн эзэнт улсын бөглүү хязгаар нутаг болжээ. Гэвч феодал, лам нарын хоорондын зөрчлөөс болж аж ахуйн уналтад оржээ. XX зууны эхэн гэхэд Монгол улс нь сая хүрэхгүй хүн амтай байсны 111 ноёд, мянга мянган лам нар ард түмний хүзүүн дээр сууж дарлан мөлжиж байжээ.

	Дарлагдаж зовсон ардууд гэр бүл, үр хүүхдээ тэжээж чадахгүйд хүрч, хүний төрөлт, өсөлт бараг үгүй болж сөнөхийн аюулд тулгараад байв. Энэ бүхэн нь Монголын ард түмнийг эрх чөлөөнийхөө төлөө шийдвэртэй тэмцэлд татан оруулсан юм.

	Музейд 1755—1758 оны болон 1901 онд Улиастай хотод гарсан бослогууд гэх мэт ард түмний эсэргүүцэл, тэмцлийн тухай олон материалыг үзүүлжээ. Эдгээр тэмцэл нь 1911 онд автономит монгол улс тогтоход хүргэсэн байна. Гэвч ард түмний аж байдлыг дээшлүүлэх талаар өчүүхэн ч зүйл хийгээгүйгээр зогсохгүй феодал, лам нарын дарлал урьдын адил үргэлжилж тэсвэрлэхийн аргагүй болжээ.

	Гагцхүү МАХН˗ын үйл ажиллагаа 1921 оны хувьсгал Зөвлөлтийн ард түмний сэтгэл харамгүй тусламж  монголын ард түмнийг аюулаас аварсан билээ...

	Монголын ард түмэн МАХН˗ынхаа удирдлагаар түүхэн богино хугацаанд хуучин феодалын үлдэгдлийг орхиж, капиталист хөгжлийн шатыг алгасан социализмын  замаар итгэл төгс замнаж байна.

	Үндэсний музейн гурав дахь давхар нь бүхэлдээ  БНМАУ˗ын эдийн засаг, соёл, урлагийн орчин үеийн  амьдрал ахуйд зориулагджээ

	Эх орондоо социализм байгуулж байгаа монголын  ард түмний эдийн засаг, соёлын хувьсгалын ололтыг  тод томруун үзмэрээр харуулсан байна.

	Монголын зураач, барималчид үндэснийхээ баатруудын хөрөг болон төрөлх эх орныхоо байгалийн үзэсгэлэн, ард түмнийхээ түүх, орчин цагийн ахуй амьдралыг гайхамшигтай сайхнаар урлан бүтээжээ. Үндэсний музейн шувтрах тасгийн энэ үзмэр нь намайг тус орноор цаашид аялахдаа үзэж харсан зүйлийн амьд жишээ болсон юм. Би монгол орноор аялан явахдаа үндэсний энэ музейг сэтгэл дүүрэн дурсдаг байж билээ.

	 

	Монголын дархалсан ууланд

	 

	— Бид та нөхдөд Улаанбаатарын орчныг үзүүлэх гэсэн юм сан. Та бүхэн хаашаа явах хүсэлтэй байгаа сан бол? гэж эрдэм шинжилгээний залуу ажилтан Гомбодорж ням гаригийн өглөө биднээс асуулаа.

	Тэгтэл Улаанбаатар хотоос баруун тийш 20 километрт хадан хясаанд хүрээлэгдсэн Гуул голын хөвөөний өтгөн шугуй3 дунд амралт, сувилал, пионерын лагерь, зуслан бүхий Сонгино хэмээх үзэсгэлэнтэй сайхан газар байдаг нь агшин зуурт санаанд орж ирлээ.

	Гэхдээ бид Туул голын зүүн биеийг дагаж дархан цаазат Богд уулаар дамжин Улаанбаатараас зүүн тийш 40 километрт орших «Монголын донбасс» гэгдэх Налайхын нүүрсний уурхайд очихоор чиглэл сонгож. билээ. Нүүрсний энэ ордын талаар монголын геологийн ном зохиолд олонтоо өгүүлсэн байдаг.

	Бид ГАЗ—69 машинд сууж Туулын гүүрээр гараад Зайсан толгойн ам руу эргэсэн өндөр хадан эргийг дагасаар голын зүүн биед буй өргөн толигор дэнж дээр гарч ирлээ. Зайсан хэмээгдэх энэ том амны адагт Богд уулын ар бэлээс тасарч үлдсэн 120 метр өндөр шовгор хэлбэртэй үлдэц толгой байна. Энэ нь Туул голын эртний ба өнөөгийн гулдралын хооронд оршиж буй ажээ.

	Толгой өөд нарийн Жимээр өгсөх бөгөөд эгц газрыг нь шатлан тэгшилж хоёр талаар нь амрахад зориулан урт сандлууд тавьжээ. Толгойн хавтгай оройд Монголын эрх чөлөө, тусгаар тогтнолын төлөө амь эрсэдсэн зөвлөлтийн дайчдад зориулан 18 метрийн өндөр дөрвөн талт баганан хөшөө босгожээ. Энэ хөшөөг 1956 оны 7 дугаар сарын 5˗нд нээсэн байна.

	Шоо дөрвөлжин суурь дээр байрлуулсан дөрвөн талт энэ баганад «Монголын ард түмний эрх чөлөө, тусгаар тогтнолын төлөө тэмцэлд амь үрэгдсэн Зөвлөлтийн армийн баатруудын дурсгалд» дор нь «БНМАУ˗ын Намын Төв Хороо, Засгийн газар» гэж алган үсгээр орос хэл дээр бичжээ.

	Дөрвөлжин суурийн дээд захаар 1921 оны эрх чөлөөний төлөө тулалдаан, 1939, 1945 онуудад Японы самуурай нартай хийсэн байлдааны хэсэглэлээс товойлгон барьж түүний дор монголоор бичсэн хадмал байна. Хөшөөг тойрч үзэхэд зориулж бетонон талбай засаж, нарийн хашаа хатгажээ. Тэндээс Туул голын хөндий, түүнийг даган тэлсэн Улаанбаатар хотын байдал үзэсгэлэнтэй сайхан харагдана.

	Доош харваас Улаанбаатарын Хөдөө аж ахуйн дээд сургуулийн дөрвөлжин барилга, мөн Намын дээд сургууль, Хүн эмнэлгийн хотхон тархан үзэгдэнэ.

	Толгойн зүүн дор танан цагаан гэрүүд ярайж туузлан цэнхэртэх Туул голын тэртээд Аж үйлдвэрийн комбинат болон Сүхбаатарын нэрэмжит цахилгаан станцын яндангийн утаа олгойдно. Түүнээс хойгуур төмөр замын буудал, галт тэрэгний зогсоол орчны барилгуудын хамт тод үзэгдэнэ.

	Буудлаас дээгүүрхэн Туул голын баруун эргийн дэнжийн мөргөцгийг дагасан гудамж зурайна. Сүхбаатарын талбайг барилгын далай хүрээлэн бялхаж зарим хорооллууд хотын хойд талаар тулж ирсэн Хэнтийн уулсын салбарт хүрчээ.

	Эргэн тойрон чив чимээгүй цэлийж, хааяа үлээх  салхины исгэрэлт л энэ нам гүмийг цочрооно. Туул голын хөндийн дээгүүр бидний зогсох төвшинтэй зэрэгцэж бүргэд шувуу элэн халин ниснэ. Улаанбаатараас алс баруун зүгт буудал дээгүүрээ эргэлдэх нисэх онгоц ч бас бүргэд лугаа үзэгдэнэ.

	Бид Монголын нийслэлийн үзэмжийг сонирхон хараад доош бууж Зайсангийн чулуурхаг амыг өгсөн Богд уулын хойд салбаруудын нэгний дээр гарлаа.

	Туул голын хамгийн нам газар нь 1300 м˗т байдаг  байна. Бид голын түвшнээс дээш 600˗аас доошгүй, далайн түвшнээс бол 2000 шахам метр өндөрт байгаа  бололтой.

	Ийм өндөрт гарсан нь умрын салхи уулын оройгоос авч шидэх дөхөм хүчтэй үлээж, үзтэл агаар сийрэгжсэнээс мэдэгдэж байлаа.

	Энэ хад асгат уулын дээрээс Туулын хөндий баруун тийш Сонгино хүртэл 40 км, зүүн тийш Баянзүрх орчмын усанд хэрчигдсэн хадархаг хаалга хүртэлх газар, харагдаж байв. Хэнтийн сүрлэг нуруу үүлэнд умбаж мөнгөлөг өнгөөр цайвалзах нь шуурганд нөмрөгдсөн далай мэт ажээ.

	Саяхан бидний дээр нь байсан Зайсангийн өндөр толгой эндээс жижигхэн довцог мэт үзэгдэнэ.

	Бид Богд уулын хажуу бэлийг хучсан дархан цаазат ойгоор явав. Ойн нийт талбай нь 20 мянган га хүрэх бөгөөд ургамлын дээд давхарга болох олон зуун жилийн настай аварга том шинэс, хуш модод, нэлээд нам газарт ургасан навчит модыг салхинаас хамгаална. Богд уул нь тус улсын ойн тархалтын хамгийн өмнөд цэг ажээ.

	Энэ дархан ууланд буга, хүдэр, ойн бар гөрөөс, зэрлэг гахай, шилүүс, чоно зэрэг амьтад байх ба энд ан авлах, мод огтлохыг хоригложээ. Эдгээр амьтад нь хүнээс айхыг мэдэхгүйгээр зогсохгүй буга нь уулнаасаа бууж дархалсан газрын хилийг даван гэрийн малтай бэлчиж явдаг байна.      

	Энэ уулын орой нь тэгш хавтгай. Боржингийн эх газрын өгөршлөөс болж эртний тэгшрэлийн гадаргуу үүсжээ. Богд уулын цөөн оргилоос хамгийн өндөр нь Цэцээ гүн 2222 м, Түшээ гүн 2011 м, Зүүн ба баруун ширээт тус бүр 2000 метр орчим байна.

	Бор өнгийн өгөршсөн боржин хад Богд уулын хавтгай оройгоор хааяагүй тарж өтгөн ойн гүнд үнэнхүү чамин үзэсгэлэнг бүтээжээ. Боржинд үүссэн тектоникийн зарим ан цаваар булгийн ус бургилан гарч намаг шалбаагтай газрын зүг тэмүүлнэ.

	...Бид ойгоор ханатлаа яваад машиндаа буцаж, Туул голын зүүн эргээр Богд уулын зүүн хойд хажуу Хүрхэрээ гэдэг газар барьж бадгаа БНМАУ˗ын Шинжлэх ухааны хүрээлэнгийн одон орныг болон газар хөдлөлтийг судлах станцад очихоор өгсөв.

	Түдэлгүй зам уулын зүг мушгирсан хад чулуун дундуур эргэхүйд манай зоримог залуу жолооч бартаа донсолгоог ч үл хайхран, эргүүлэг тойруулгыг ч эгц дайрч асга хадан дундуур өөдөө шантаршгүй зүтгүүлнэ.

	Дөрвөн зуугаад метр өгстөл барилгын талбайд хүрэв. Одон орны оргилын энэ барилгыг нар болон орон нутгийн он цагийг тогтоох зорилгоор өргөргийн өөрчлөлтийг ажиглах, мөн газрын соронзон газар хөдлөлтийг судлахаар ЗХУ˗ын ШУА˗ын Дорнод˗сибирийн салбараас зөвлөгөө, тусламж авч барьж буй ажээ.

	Одон орны оргил нь дээд талдаа 15˗20 м өндөр боржин хадаар эгц мөргөцөглөж бүслүүрлэгдсэн хажуу дээр оршино. Энэ мөргөцөг нь тал дугуйрч тогтсоноос Хүрхэрээ хэмээн нэршжээ.

	Барилгачидтай хамт их сургуулийн оюутнууд ажиллаж, эрдэм шинжилгээний ажилтнуудын суух гучин хоёр айлын сууц руу орох ус түгээгүүрийн хоолой тавих шуудуу малтаж байна. Оюутан залуус шаварлаг хөрсний дотроос боржингийн том том бул чулууг өчүүхэн ч түүртэлгүй онгичин гаргаж ажил гэдэг ирмүүн байлаа.

	Бид өргөрөг хэмжих багажийг суурилуулах газарт ирлээ. Ёроолд нь гурван метрийн гүнд бараг өгөршөөгүй боржин хад тээглэж ажилчид түүнийг царилаар төнхөж, лангуугаар нүдэж эмтчинэ. Үүнийг тэслэх буюу шаантаглаж эвдэлбэл зохино гэж бидэнтэй ирж уулзсан барилгын даамалд зөвлөөд шаантаглах аргыг цаасан дээр зурж үзүүлж байж билээ.

	Дараа нь бид нарны титэм ажиглах багажийг (коронограф4) байрлуулах талбайг, өндөр боржин хадан дээр зассаныг үзэв. Эндээс барилгын талбай бүхэлдээ алган дээр байгаа юм шиг үзэгдэж байв. Барилгаас холгүй барилгачдын сууц шинэхэн цэнхэр хавчиг майхан, гэр бүлээрээ ажилчдын амьдардаг жижигхэн банзан байшингууд шовойлдоно.

	Бид барилгыг үзэж дуусаад машиндаа суухуйд манай эрмэг жолооч уулын уруу нисэх мэт цагт 60 км хурдлах авч хад чулуу, суваг говил дундуур тоормосоо чахруулан дарж жолоогоо залж, эргүүлэг тойруулгыг алдалгүй гаргана.

	 

	Монголын донбасст

	 

	Бид тэр замыг арван таван минутад салхи шиг туулж Туулын гүүрийг өнгөрөөд баруун талын жижиг цутгалын хөндийгөөр тавьсан Налайхын засмал замд оров.

	Удсан ч үгүй засмал дуусаж шороон зам эхлэв. Бид иймэрхүү замаар олон мянган км явах юм болов уу хэмээн бодож жолоочийн зүг сониучлан харвал тэрээр цагт 70 км хурдалж байлаа. Эндээс би монгол жолооч нар давхих дуртай нь эр зоригтойдоо ч биш хөдөлгөөний хамгийн зөв арга болохыг ойлголоо. Машин хурдлах тутам довцог, чулуу бүхэн дээгүүр харайхгүй болж донсолгоо нь намддаг байна. Хурдалж буй машины жолоочийн хараа хурц, жолоо чанга бат байвал намалзтал бүүвэйлэгдэж явдаг юм билээ.

	Бидний яваа зам олон салаалан урсах талын гол шиг толгод дундуур хоёроос гурав салж явсаар дахиад л нэгэн хавцалд нийлнэ.

	Жолооч нар үүний хаагуур явахаа ачаа тээш, машины байдал, өөрийн сонирхлоор сонгоно.

	Биднээс баруунтаагуур Улаанбаатар˗Бээжингийн төмөр зам хөндий даган зурайна. Зүүн талын гүвээрхэг хөндийгөөр Улаанбаатар˗Налайхын нарийн төмөр зам мурилзан харагдана.

	Эргэн тойрон мод ч үгүй, бут ч үгүй намрын тал нэгэн хэмээр хүрэнтэн налайж, сэрчигнэн үлээх хүчтэй салхинд замын тоос босон нэгэн чигт туугдаж, тэнгэрт халих бүргэд гэнэтийн салхинд тэнцэж ядан байна. Хаа нэгтэй адуун сүрэг энгэр бараадан идээшилнэ. Замын дагуу кавказын мухлаг тэрэг шиг хоёр дугуйтай тэмээн тэрэг цувран, түрүүний тэмээг тод ягаан дээлтэй монгол хүүхэн унаж тавлагхан явна.

	Тэмээд шуугин өнгөрөх машиныг үл хайхран зоримог алхуулах нь талд бэлчиж буй адуун сүрэг лугаа авто хөсгийн чимээнд дасал болсных биз ээ.

	Хагас цаг хэртэй яваад байтал хөндийн дунд төмөр замын станцын том суурин үзэгдэв. Энэ бол Улаанбаатараас˗Бээжин хүрэх замын эхний зогсоол Хонхор ажээ. Энэ суурин нь уулын ам, хавцлуудаас хөндий рүү орж ирсэн голын хагшаасны хошуу хуудас дээр налайн байрлажээ. Суурины төв хэсэг нь арав гаруй жижиг дан барилгаас бүрдэх бөгөөд түүний захаар ярайх цагаан гэрүүд зулзаган мөөг шиг харагдана.

	Налайхын зам Хонхороос гарахдаа зүүн тийш эргэж, Улаанбаатар˗Бээжингийн төмөр замаас аажмаар холдон холдсоор Налайхын хотгор, голын хөндий хоёрыг заагласан усны хагалбар уулан дээр гарч ирэв.

	Захаас зах хүртэл уул толгод хөвөрч, хөхөвтөр ягаан униар дунд хойно хойноос үлдэн хоцорно. Уулсын дунд цагаан гэрүүд энд тэндгүй цайрч, хөндий талд түмэн сүрэг хүрэнтэн бараантаж бэлчээрлэнэ.

	Удаах гүвээн дээр гарвал намхан толгодоор хүрээлэгдсэн асар том дугуй хотгор газар урд талд харагдав. Энэ хотгор нь Байгал нуурыг үүсгэсэн хотгор шиг тийм их хүчний нөлөөгөөр үүсжээ. Хэдэн зуун сая жилийн өмнө буюу цэрдийн галавын үед дэлхийн царцдасны асар хүчтэй хөдөлгөөн Төв Азийн газрын гадаргууг үндсээр нь өөрчилжээ. Энэ үед том том уул нуруунууд хийгээд нуурын хотгорууд шинээр бий болсны нэг нь Налайхын хотгор бөгөөд түүний дээр цэрдийн галавын нүүрс агуулсан хагас километрийн зузаан хурдас тогтжээ. Одоо энэ хотгорыг Туулын хөндий хойд захаар нь, түүний цутгал Налайх горхи гол хэсгээр нь таслан хэрчжээ. Хатаж хүрэнтсэн талын дунд Налайх голын эрэг нов ногооноор ялгарна. Нүүрсний давхарга нь хотгорын захаар бөөгнөрч, ялангуяа баруун хажуугийн хэсгээр зонхилох бөгөөд тэнд уурхай хийгээд орон сууц, олон нийтийн барилгууд оршино.

	Уурхайн том цамхаг сүндэрлэн, түүний орчмоор газрын гүнээс гаргаж овоолсон шороо, чулууны хаягдал шовойлдож хот өргөн цараар дугуйран тэлсэн нь харагдана. Хиймэл занар дээвэртэй хоёр давхар олон арван цагаан байшингуудаас хотын төв бүрдэх бөгөөд түүнийг хүрээлэн эсгий гэрүүд нуур далай мэт үзэгдэнэ.

	Бид усны хагалбар хяраас уурхайн гол барилга руу бууж очлоо. Энэ өдөр амралтын өдөр байсан тул чулуу ачсан, уурхайн бэсрэг тэргэнцэр хааяа үзэгдэж овоолж асгасан шовгорын хажуу дээр гарч ирэн шороо нэмнэ. Энэ нь дараагийн долоо хоногийн ажилд бэлтгэж уурхайн ёроолыг цэвэрлэж буй ажээ. Бид машинаас буугаад цэрдийн галавын үед Налайхын хотгорыг дүүргэж байсан том нуурын хурдас болох нягт үелэг шавар овоолж асгасан шовгор дээр гарав.

	Би хэсэг шавар авч өсгөгч шилээр харахад миллиметр хүрэхгүй зузаантай хар бор, 2—3 миллиметр зузаантай цайвар өнгийн үе судлуудаас салаавчилж тогтсон байв. Бараан өнгөтэй судал нь өвөлд, цайвар өнгөтэй нь зунд гэх мэтээр жил тутам үе үеэр хуримтлагдсан 100 гаруй нимгэн хос тууз байх нь 20 орчим сантиметрийн зузаан шаврын үе 100 жилийн туршид хуримтлагдсан бололтой. Ийнхүү энэ нуурын нэгэн зууны бүтээгдэхүүн миний гар дээр байгаа болой.

	Цэрдийн галавын үед тэр нуурт мод ургамал ургаж байснаас Налайхын чулуун нүүрс үүссэн байна. Овоолж асгасан шовгор шороо, нүүрсний цооног орчмоор бөөн бөөн нүүрс овоорно. Налайхын энэ гялтганасан хар нүүрс нь үнс (8—13%), хүхэр (1—2%) их хэмжээгээр агуулсан байна. Энэ нүүрс нь овоолж хадгалах хугацаанд аяндаа шатах, хурдан өгөрших, тээвэрлэх үед нунтаглагдах муу талтай юм. Гагцхүү илчлэг чанар өндөртэй бөгөөд 5668—5945 калори хүрдэг нь дунджаар 4500 калоритой тэнцдэг Москва орчмын нүүрсний илчлэг чанараас дээгүүр байгаа юм. Налайхын баяжуулсан нүүрсний илчлэг чанар нь7684—7054 калори буюу алдарт Донбассын нүүрсний илчлэг чанартай тэнцдэг байна.

	Налайхын нүүрсний орд XIX зууны сүүлчээс мэдэгдсэн боловч нөөц хэмжээ нь судлагдаагүй байсаар дөнгөж саяхан зөвлөлтийн гологчдын тусламжтай энэхүү сав газрын нүүрсний баялгийг бүрэн тодорхойлсон байна.

	Эхний үед нүүрсний дээд хэсгийн хоёр давхаргыг жижиг уурхай байдлаар ашиглаж байсан ба одоогоор Налайхын хотгорт нүүрсний 0,75—4,30 м зузаан есөн давхаргыг илрүүлээд байна. Энэ нь уг нүүрсийг олборлох хэтийн төлөвийг нээж өгсөн бөгөөд 1954 оны долоодугаар сарын 10˗нд жилд 6 мянган тонн нүүрс гаргах анхны их уурхайн суурийг тавьж 1958 оны нэгдүгээр сарын 15˗нд ашиглалтад оруулсан байна.

	...Овоолж асгасан шовгор шороон дээр бэсрэг тэргэнцэр дахин гарч ирэв. Түүнээс асгарсан шороо чулуу шовгорын ёроол руу дуу чимээтэй гулсан унасан хатуу хөлдүү хэсгийг очиж үзвэл мөнх цэвдэг байв. Энд мөнх цэвдэг хоёр метрийн гүнээс эхэлж 40 метр зузаан үеэр тархсан байдаг байна. Цэвдэг чулуулгийн доорх элсэн дотор бүтэн хагас метрийн зузаан хүнд бамбалзуур элс тархана. Монголын уурхайчид энэ бүх хаалт саадыг зөвлөлтийн мэргэжилтний тусламжаар даван, их уурхайг байгуулж налайхын газрын гүний эрдэнэсийн санд хүрэх өргөн замыг нээжээ.

	Налайх нь нийтдээ арван уурхайтай юм. Их уурхай дээрээсээ тав дахь нүүрсний давхаргыг ашиглаж байна. Тэгэхдээ их уурхайн хаяаг тойруулан жижиг уурхай байгуулж нүүрсний дээд давхаргыг ашиглаж байна. Бид тэдгээрийн нэгэнд орж үзэхэд энэ жижиг уурхай нь 20 градусын налуутай нэвтэрсэн байх ба түүнийг дотуур нь банз модоор бэхэлж нарийн төмөр зам тавьсан ба гадагш гарсан хэсгийг өндөрлөжээ. Түүний дор авто машинд нүүрс ачих цооног байрлажээ. Энд нэлээд олон уурхайчид дээрээс гурав дахь нүүрсний давхаргыг малтаж байв.

	Налайх бол монгол улсын нүүрсний цорын ганц орд бишээ.

	Тус оронд нүүрсний нөөц маш элбэг ажээ. Ялангуяа 100 сая жилийн өмнө үүссэн дээд цэрдийн галавын хурдсанд хүрэн нүүрс их хэмжээгээр агуулагдсан байна. Энэ нь Налайх шиг ордууд Баянбулаг, Зүүнбулаг зэрэг хотгоруудыг дүүргэжээ. Эдгээр ордуудын нүүрсний зузаан нь 4—19 м хүрнэ.

	Егүзэрээс урагш 40 километрт БНХАУ˗тай залгаа хилийн орчимд Баянцогтын нүүрсний орд, тус улсын зүүн өмнөд хэсэгт Даланзадгад хотоос баруун тийш 25 километрт Жаргалантын 10—25 м зузаан таван давхарга бүхий хүрэн нүүрсний ордыг илрүүлсэн байна.

	Түүнчлэн өөр насны, чанар сайтай нүүрсний бүлэг орд бол 250 сая жилийн өмнө үүссэн пермийн галавын хурдсанд агуулагдсан нүүрс юм. Тухайлбал, Өндөрхаанаас 70 километрт Мөрөн голын хөндийд орших чулуун нүүрсний 0,5—4,5 метр зузаан зургаан давхаргатай ордыг хамааруулж болно.

	Өмнөговьд оршдог Таван толгойн энэ насны нүүрсний орд олон давхаргатай бөгөөд зузааны нийлбэр нь 18 метр хүрнэ.

	Одоо тус улсад хүрэн ба чулуун нүүрсний 13 том орд нээгдээд байгаагийн Дотор коксжих (шатанга) нүүрс ч байна. 1922 онд тус улсын хэмжээнд ашиглаж байсан жижиг бүлэг уурхайнуудыг нэгтгэхэд жилд нэгэн мянга гаруйхан тонн нүүрс гаргаж байсан бол 1957 онд 408 мянган тонн, 1960 онд 900 мянган тоннд хүрээд байна.

	...Налайхын хотгорыг зүүн талаар хүрээлж, тэнгэрийн хаяанд харагдах уулын хярыг очиж үзмээр надад санагдлаа. Түүнийг дурангаар харахад хажуу дээрх хад асга тод үзэгдэх бөгөөд хаа нэгтэй ой мод харлан байна.

	Ийнхүү бид хотгорын ёроолын ялимгүй долгиотсон их талыг хөндлөн туулж гол дунд нь байгаа жижиг горхины оломд ирэхүйд манай газарч, Налайх гэдэг гол  энэ дээ гэв.      

	Ингэж дэвэргэн хэлсэнд ч гайхах явдалгүй. Монгол орны ус ховортой говирхог хээр талд иймэрхүү горхи байгаа нь аж ахуйн асар их ач холбогдолтой байх нь  зүйн хэрэг. Тэр тусмаа энэ горхи зунд хатаж ширгэдэггүй тул Налайхын хотгор нь адуу, хонь зэрэг олон  малын бэлчээр болж байна.

	Налайхын энэ горхийг геологийн (100 мянган жилийн өмнөхөн) өнгөрсөн үед дүүрэн устай том гол байсан гэхэд сэтгэлд багтамгүй байв. Гагцхүү газрын хотгор гүдгэрийн байдал л үүнийг баттай нотлох бөгөөд  хотгорын ёроолд буй ийм өргөн дэнжүүдийг зөвхөн том  гол л бий болгож чадах билээ. Би горхиноос дээш 5,  15, 25 метрт өргөгдсөн ийм гурван дэнжийг тоолсон юм.  Хэдэн арван километр урт үргэлжилсэн дэнж бүрээс  хуурай сайрууд хотгор руу орж ирсэн байх бөгөөд ийм  сөнөмөл хөндий монгол нутагт элбэг гэдэгт эцэстээ би  итгэсэн юм.

	Налайхаас цааш бид хотгорын зүүн эргийг эмжиж орших налуу хажуу дээр гарч тэндээсээ өргөн хавтгай ёроолтой хуурай хотгорын адгаар явсаар ойд хүрч очив. Энэ хотгорт сахлаг өлөн өвс ургаж, газрын доорх ус гадаргууд гарч энд тэнд жижиг намаг үүсгэсэн байна. Уулнаас өнхөрч ирсэн том том бул чулуу өлөн өвсний дундаас цухуйна. Энэ нь усаар ханасан шавар, чулууны том хэмхдэснүүдээс бүрдсэн уулын хормойн ар шил бөгөөд хэрэв энд худаг, суваг малтах юм бол ундааны  болон техникийн ус гаргах бүрэн боломжтой юм. Үүнийг аажимдаа хэрэгжүүлэх биз ээ.

	Манай машин хад чулуу, намаг хонхор дундуур займчуулсаар жалгын эх өөд зүтгүүлэвч цааш хол явж чадалгүй зогсов. Бид машинаас буугаад бут сөөг ургасан газар руу очвол тэнд нохойн хошуу, зэрлэг сарнай ургасан байлаа. Хурц ягаан цэцэгтэй зэрлэг нохойн хошууны жимс хааяагүй ургасныг манай нөхөд үзээд ихэд баясан ой хөвчийн энэ харамгүй өгөөжөөс дуртайяа идэцгээж билээ.

	Бид өргөст шугуйг арай гэж туулаад уулын хад асгатай салбар дээр авирч гарав, Эндээс орчин тойрон үзэсгэлэнтэй сайхан харагдаж, хэдийгээр аваад шидчихмээр хүйтэн салхитай байсан ч биднийг яаран буулгаж чадсангүй.

	Чанх баруун талд Налайхын хотгор алган дээр юм шиг нийтдээ харагдаж түүний дунд хот налайж, уурхайн цамхаг үзэгдэнэ. Долгиотсон талд хонин сүрэг бэлчээрлэнэ. 70 сая жилийн өмнө хотгорыг дүүргэж байсан нуурын усны долгионы идэгдүүлэх үйл ажиллагааны үр дүнд үүссэн эртний идэгдмэл эрэг (абразия5)˗ийн гадаргуу өмнө зүгт тодоос тод харагдана. Түүнээс баруун зүүн тийш гайхмаар хэрчигдсэн боржин чулуун уул үзэсгэлэнтэй сайхан дүнхийнэ.

	Энэ уужим талбиу нутаг, нар, салхи юутай сайхан бэ!..

	Гагцхүү бид буцах боллоо. Бид өөр замаар Налайхын хотгорыг хоромхон зуур туулж хотод орж ирээд албан газрын барилгууд, уурхайчдын Соёлын ордныг өнгөрч хотын төв дэлгүүрт оров. Тэр хэмжээгээр томгүй боловч эд бараагаар Улаанбаатарын дэлгүүрүүдээс дутахгүй байв. Уурхайчид цалин хөлс сайтай тул тэдний хүссэн бүхнийг шаардлагын хэмжээгээр авчирч тавьсан байна.

	...Үдэш болох тутам манай жолооч хурдаа нэмнэ. Байгалийн танил өнгө түргэн солигдовч бид цагийн дараа Улаанбаатарын зүүн хаяанд ирсэн байлаа.

	 


Хоёрдугаар бүлэг : ХАНГАЙН ЗҮҮН ХЭСЭГ, ХӨВСГӨЛ ОРЧМООР

	 

	Зам, машин хоёр

	 

	Бид БНМАУ˗ын нутгаар аялах экспедицэд бэлтгэх, замыг тодотгох ажил эрхэлсээр гурав хонов.

	Юуны өмнө газар хөдлөлтөд их өртдөг газрыг үзэх нь бидэнд чухал байв. Үүнд Хангайн уулсын захын хэсэг Хөвсгөл Орчим, Монгол ба Говийн Алтайн район багтана.

	Одоо есдүгээр сар талдаа орж, сар хагасын дараа гэхэд л ууланд өвөл залгах гэж байгаа тул бидэнд цаг хугацаа маш бага үлдээд байв.

	Бид машинаар аялах юм. Иймээс шатахуун болон засварын газартай, бартаагүй замыг шилэх хэрэгтэй. Мөн ямар машинаар явах вэ? гэдэг бөөн асуудал байдаг.

	Өөд өгсөхөд хөнгөн, шавар шавхайд барагтай бол суудаггүй ер нь монголын нөхцөлд сайн зохицолдсон ГАЗ—69 машинаар явах нь зүйтэй гэж зарим нь зөвлөнө. Гэвч тэр нь гол ус гатлах, уулын хормойгоор нурж өнхөрсөн хад чулууг талыг туулахад суудал намтайн дээр жижигхэн учир наад зах нь 200 литрийн торхтой бензин, гадас тулгууртай майхан, төмөр зуух, түлээ, элсэн цөлийг туулах үед хэрэглэгдэх нөөц устай бидон, эрдэм шинжилгээний багаж, хоол хүнс, сав суулга, ор дэвсгэр, хувийн хогшил ачих хэрэгтэй болов. Мөн яваандаа чулуулгийн дээж ачих зай хэрэгтэй болно. Экспедицийн бүрэлдэхүүн жолоочтойгоо 5 хүн байдаг. Бид бүхэн ачааны хамт багтлаач гэсэн эргэх зайгүй болно.

	Ийм байдлаар бид зургаан мянган километр замыг туулах гэж үү! Үгүй. Бидэнд ГАЗ˗69 машин тохирохгүй нь ээ!

	Бидний сонголт эцэстээ ГАЗ˗63 машин дээр тогтлоо. Тэрээр нэлээд багтаамжтайн Дээр гурван тонн ачаа даана. Бас өндөр дэнхгэр тул голын гүнзгий гармыг гатлах, хад чулуурхаг газрыг төвөггүй туулах, энхэл донхол газраар явж чадна. Гагцхүү өндөр дэнхгэр байдал нь хүндийн төвийн байрлалыг нь өндөрсгөдгөөс уулын хажуугийн хазгай замд машиныг тэнцвэр алдуулж болно. Ийм зам, тус улсын уулархаг газрын авто тээврийн үндсэн гол замд ихээхэн зонхилдог байна. Үүнээс гадна ГАЗ˗63˗ын тэвш нь рамтайгаа хатуу холбоосоор холбогдох тул нэлээд сайн замд ч донсолгоо ихтэй байдаг. Гэтэл бид нэлээд олон мянган километр, түүний дотор хамгийн муу замыг ч болов туулна гэж байдаг...

	Гэхдээ өөрийг сонгох боломжгүй байсан тул бид авто бааз руу явцгаалаа. Очмогц л бүх ГАЗ˗63 машинууд нь бэржээнхэн бүхээггүй зэрэг шинэ барцдууд гарч ирлээ. Өвлийн хүйтэнд задгай машин дээр сууж уулаар явах нь болчимгүй хэрэг. Иймээс бэржээнхээр бүхээг бэлтгэхэд хоёр өдөр зарлаа.

	Автомашинаар холын хүнд хэцүү аялал хийхэд наанадаж, машин бүрэн бүтэн, туршлагатай жолооч олоход санаа тавих хэрэгтэй.

	Авто бааз бидэнд дөнгөж авсан шинэ машин гаргаж өгөв. Харин жолооч нь! Олон удаа экспедицэд явж төв ба баруун Монголын замыг мэддэг туршлагатай гэнэ. Эхлээд жолооч шинэ машинаар явахгүй гэж шууд татгалзав. Би анхандаа ухаараагүй боловч юм бүхэн ойлгомжтой болов. Дорж жолооч өөрийнхөө ГАЗ˗63 машинаар их засваргүй 50 мянган километр явах үүрэг аваад 25 мянгыг нь явчихсан байжээ. Хэрэв бид түүнтэй явбал өөрийн нь машиныг авах ёстой болов. Гараашны удирдлагуудтай өдөржин ярилцсан боловч тэр өөрийнхөөр зүтгэнэ. Муу жолооч шинэ машинтай гатлахгүй замыг, сайн жолооч хуучин машинаар туулж болохыг ухаалгаар тунгаан үзээд бид түүнтэй зөвшөөрөлцвөл, Дорж машиныхаа моторыг цэвэрлэнэ гэсэн тул бас хоёр өдрийг өнгөрөөв. Энэ ухаалаг шаардлагыг бид хүлээн зөвшөөрөх нь ч магад биз ээ.

	 

	Хээрийн замд амьдарч сурцгаая

	 

	Есдүгээр сарын 19 гэхэд бэлтгэл ажил дуусаж манай экспедицийн машин ачаагаа ачихаар БНМАУ˗ын Шинжлэх ухааны хүрээлэнгийн хашаанд орж ирэв.

	Жолооч Дорж, эрдэм шинжилгээний ажилтан, газарзүйч Сүрэн, оюутан Самдан, газарч өвгөн Лувсан бид тавуулаа явах болжээ. Агуулахын нярав бидэнд хар хөх гадартай, тод улаан дотортой шовгор оройтой том, монгол майхан өгөв.

	Генералын улаан халзат асар гэж бид тохуурхан эвхээд машиндаа аваачив. Дээрээс нь үзүүртээ төмөр гогцоотой гурван метрийн урт гурван багана ачив. Үүгээр майхныг босгож тогтоодог байна. Монголын ой модгүй хэсэгт ийм модон баганыг хаанаас ч олохгүй учир заавал авах шаардлагатай гэнэ. Бас майхныг татаж бэхлэх 11 ширхэг төмөр гадас авав. Шал нь том эсгий, брезент хоёр болно. Мөн дэвсгэр, ор дэрний хэрэгсэл, нохойн арьсан дах, дугуй төмөр зуух, цай, хоол хийх тогоо, хүнс тэжээл, хувин сав, авдар хайрцаг гэх мэтийг ачив. Машины тэвшинд хоёр метрийн өндөр төмөр торхтой бензин уул овоо шиг зай эзэлнэ...

	Бид машиндаа сууцгаалаа. Намайг зочны хувьд жолоочтой хамт бүхээгт суулгав. Үлдсэн гурав маань ачаан дээрээ юмаа зайчилж урагш харан сууцгаав. Брезент бүхээгийн ар талыг битүүлж, урд талыг задгай орхисон тул нэвт салхилахгүй таатай байв.

	Аялалдаа гарахад бүх зүйл бэлэн болжээ. Энэ мөчөөс эхэлж бүтэн 2 сарын туршид ГАЗ—63 машин бидний гэр минь болно. Энэ «гэрийн» доторх өөрийн «өрөө» бүхээгийг ажиглавал явдал дундаа ажиллах боломжтойгоор эвтэйхэн тохижуулах хэрэгтэй байв. Бид аялах замдаа олон шинэ сонин зүйл үзэж түүнийгээ бүгдийг бичиж тэмдэглэх болно. Машинаа нэг мөч ч болтугай зогсоох хэрэггүй. Зарим үед түүнийг зогсоох боломжгүй болж ч мэднэ. Ийм учраас энэ ер бусын байдалд ажиллаж сурах л хэрэгтэй.

	Би хээрийн цүнхнийхээ ил талын баруун хэсэгт топографийн, зүүн хэсэгт геологийн зураг байрлуулж, дурангаа энгэрээсээ салгахгүй зүүж, тэмдэглэлийнхээ дэвтрийг цүнх дээр тавьж баруун гараар дарж, анеройдоо гэрэнд нь хийж өгдөг дээрээ тавьж явахаар тохижлоо. Километрийг машины спидометрээр тооцоолно. Ер нь л бүхнийг бодож боловсрууллаа...

	Бид замдаа гарлаа. Машин одоохондоо Улаанбаатарын гудамжаар явж байх хооронд дадлага хийх маягаар анхны тэмдэглэл хөтлөхийг оролдов. Тэгэвч санасны гарз болов. Машины доргионд харандаа маань эхний үсгээс эхлээд л тэр гэхийн тэмдэггүй эрээчиж гарав. Үсэг бичихийн тулд хамгийн нарийн илбэ шиг арга хэрэгтэй болов. Цаашид замын донсолгоонд яах билээ? ГАЗ˗63 машин ч ёстой үсчиж гарна биз дээ. Гэхдээ энэ бол бидний хоёр сарын ажлын зайшгүй нөхцөл болох тул би ч шантарсангүй машины жигд бус хөдөлгөөнийг аяндаа тосон авах онцгой дадалд өөрийгөө сургахаар бичсээр л байв.

	Салхитай өдөр нарийн мөчир дээр суусан шувууг харахад сэрчигнэх салхинд тэнцэж ядан байвч дуугаа нэг ч хором тасалдаггүй билээ. Яг л ийм дадлыг бид доргио, донсолгооны үед булчиндаа хүлээн авдаг болох хэрэгтэй. Үүнийг тэр дорхноо эзэмшчихээгүй боловч эцэстээ хамгийн муу замд явахад ч өөрийн замын сэтгэгдлийг бичиж сурсан юм.

	Үүний тулд юуны өмнө уралдааны морь унаж сурахтай адил машинд сууж сурах хэрэгтэй. Морь зөв унах үндсэн нөхцөл нь дөрөөнд жийсэн хөлийн булчингийн автомат ажиллагаа юм. Би энэ зарчмыг машины явдал дунд бага багаар хэрэглэж чадсан билээ. Хөлөөрөө бүхээгийн шаланд чанга тулж, нуруугаараа суудлын арыг сайн налж чадвал ямар ч хүчтэй донсолгоонд тэмдэглэл хөтлөх дадлагатай болно.

	Би хоёр аргаар бичдэг байлаа. Боломжийн аятайхан замд бол харандаатай гараа доргионы үед салаад байхгүйгээр дэвтэртээ чангахан дарж бичнэ. Тэгэхдээ бүхэл үгээр, эсвэл үе үеэр түргэн бичих хэрэгтэй. Харандааг сайн үзүүрлэх шаардлагатай боловч цаасыг цоолчихмоор шовх байж болохгүй. Мөн хатуу балтай харандаа хэрэглэж болохгүй.

	Маш муу замд бол өөр аргаар бичнэ. Хүчтэй донсолгоог, нуруу болон хөлийн булчин зөөллөж өгч чадахгүй бол үгийг үсэг нэг бүрээр бичнэ. Мөн машиныхаа бүхээгт зөв суудал олох хэрэгтэй. Хэрвээ хаалганы дэргэд суух юм бол тохой байнга ёврогдож бичихэд саадтайгаар зогсохгүй биеийн баруун хэсэг хөхөрч няцрах удаа ч байдаг. Жолоочид ойр суувал түүнийг машинаа жолоодох, ялангуяа хурдаа сэлгэхэд саад болно. Иймээс өөрийнхөө суудалд байнга анхаарал тавьж явах хэрэгтэй. Нэлээд хэдэн цаг ингэж явсны дараа машины бүхээгээс, хэдэн арван километр мориор явсан юм шиг сэтгэгдэлтэй бууна. Булчин шөрмөс, тархи толгойгоо байнга ажиллуулж яваа жолоочид бүр ч их ядаргаатай байх нь мэдээж.

	Манай жолооч Дорж машиныг морь шиг л жолооддогт нь би биширдэг байлаа. Тэрээр Хангайн өмнөд биеэр нутаглаж байсан малчин бөгөөд моринд гарамгай  хүн ажээ. Магадгүй морин цэргийн сургууль нь түүнийг машин жолоодох урлагийг амжилттай эзэмшихэд тусалсан байж болно. Ямар ч гэсэн шилдэг сайн жолооч болохыг нь бид олон удаа нотолсон юм. Ер нь монголд муу жолооч байхгүй гэлцэнэ. Тэр нь зам харгуй  гараагүй уул хаданд, муу жолооч бол явж чадахгүй  гэдгээр л тайлбарлагдах юм.

	 

	Хангай руу явцгааж байна!

	 

	Ийнхүү бид Булган аймгийн нутагт орших Хангайн  зүүн хэсэг хүрэх гол замаар баруун тийш явж байна.  Энэ зам Хангай, Хөвсгөл орчмын уулсын өргөн уудам газрыг Улаанбаатартай холбодог тээврийн гол судас  тул хөдөлгөөн ихтэй байлаа. Гурил, хүнсний бараа тээсэн ачааны машинууд бидэнтэй нэгэн зүгт явна. Аймаг, сумдын шатахуун түгээх станцад бензин хүргэх том том цистернүүд биднийг гүйцэж түрүүлнэ. Ноос, арьс шир овойтол ачсан машины цуваа бидний өөдөөс сөргөн зөрнө.

	Энэ зам Туул голын өргөн хөндий дэх өндөр дэнжийг дагана. Биднээс урдуур 3—4 километр холуур гол урсаж буй тул үл харагдана. Их замын баруун гар талаар долоо хоногийн өмнө миний явж ирсэн Улаанбаатар˗Наушкийн төмөр замын далан үргэлжилнэ. Улаанбаатараас 17 километр яваад төмөр замын далан нь хойшоо огцом эргэхэд, их зам баруун тийш чигээрээ явсаар давааг давбал гацаа суурин үгүй болж эргэн тойрон нүд алдам хээр тал цэлийнэ.

	Ийнхүү хэдэн цаг явтал газрын байдал өөрчлөгдөж гандаж шарласан өвс бүхий долгиотсон талаар манай машин давхиж явна.

	Монголын тал тэнгис мэт хязгааргүй, агаар нь хүртэл шорвог юм байна. Энэ нь хужир марзын тоос агаарт салхиар хөөрч бужигнаснаас болдог байна. Уруулаа шилэмдэхэд давс амтагдаж, нүүр царай тоосонд дарагдан сааралтана. Энэ тоос нүд, чих, хувцас, уушги дотор хүртэл нэвтрэхгүй газар үгүй. Эхний үед гашуун амт байнга амтлагдаж их л яршигтай байлаа. Тоосонд аажмаар дасаад «хээр талын» амтыг ажрахаа больж, гагцхүү фото˗аппарат, дурангийн шилийг бүрхэж «дасал» болж өгөхгүй төвөг удна. Зураг авахын өмнө дурангийн шилийг нь сайтар арчихгүй бол зураг гарахын эцэсгүй.

	Хэдэн мянган жилийн өмнө Хараа гол урсаж байсан өргөн хөндийгөөр бид одоо явж байна. Хараа нь дээр үед Туул голд цутгаж байжээ. Одоо Хараа гол баруун биш, хойд зүгт биднээс зайдуухан урсах Орхон голд нийлж байна. Түүний ул мөр нь энд эрэг орчмоороо хүрэн улаан, ягаан өнгийн баглуураар эмжээрлэгдсэн, талстууд нь наранд гялалзах давсны нимгэн үеэр бүрхэгдсэн өргөн уудам нуурын хужирт хотгор болон үлджээ. Давс хужрын энэ орныг эзэгнэн тэмээ бахаа хангана.

	Замын хажууд 15 орчмын хэсэг тэмээ энэ давс хужраас амтархан зооглоно. Тэмээ давсгүй бол ус ургамал дүүрэн бэлчээрт ч амьдарч чадахгүйд хүрдэг. Хатаж гандсан говирхог ийм газарт л тэмээ буянаа эдэлдэг ажээ. Хүрээлэн буй орчиндоо зохицолдох гэдэг онцгой сонин болой!

	Улаанбаатараас гараад анхных нь болох Элстийн худгийн намхан даваан дээр гарвал баруун этгээдэд алсын бараа тодорч Хангайн уулс цэнхэр униар дунд дуниартана.

	Сүрэн намайг дуудаж даваанаас хойгуур 5 километрт Киданы үед ашиглаж байсан эрт үеийн зэсийн хүдэр байдаг тухай ярив. Бид түүнийг үзэхээр их замаас гарч харлан харагдах уулын хярыг чиглэж талын дундуур шуудхан давхив.

	Монголын тал нийтдээ машин явахад бартаа багатай, хөрс нь маш нягт хатуу тул ачааны хүнд машины мөр бараг үлддэггүй байна. Хагас цаг орчим яваад бид эгц хажуутай, хавтгай оройтой өндөр ухаад хүрч ирлээ. Хавтгай ёроолтой багавтар жалгын ойролцоо орших Бадагт гэгдэх энэ газрыг эртний уурхайчид малтаж энд  тэндгүй шороо асгаж овоолсон байна. Энэ нь алт хайгчдаас Урал, Зүүн сибирийн алтыг энгийн аргаар малтаж  байсан газар шиг санагдав. Харамсалтай нь түрж овоолсон шорооны дор юу ч байсангүй. Гагцхүү бидний байгаа газарт энд тэнд галт уулын порфирит хэмээх чулууны том хэлтэрхий байх бөгөөд зэс агуулсан ногоолин,  хаш номин, зэнгэр зэрэг эрдэс нэвт судалтан байна. Эдгээр эрдэс нь ногоолины ногоон, азуритын цэнхэр өнгөөр гайхамшигтай сайхан алаглажээ.

	ЗХУ, ялангуяа Казахстанд ийм порфиритод агуулагдсан зэсийн хүдэр өргөн тархсан бөгөөд энэ түүхий эдээр Балхашийн зэс хайлуулах аварга том өнгөт төмөрлөгийн үйлдвэр ажилладаг билээ.

	Хүдэр хайлуулдаг эртний зуухны үлдцийг бөөргийн ёроолоос Самдан олов. Одоо энд том нүх гарч дэргэдүүр нь хайлмал тоосго, зэсийн шаар хөглөрнө. Бидний дэргэд нь байгаа шаарны дунд харваас хэдэн зуун жил болсон харлаж өнгөртсөн хэлтэрхий байна. Энд хайлж боловсруулсан зэсээр эртний монголын алдарт барималч Өндөр гэгээн бурхны дүрс цутгадаг байсан гэж Сүрэн ярив. Бид Улаанбаатарт байхдаа шашны эсрэг музейд зарим цутгамал бурхныг нь үзсэн билээ. 

	Энэ орхигдсон малталтад зэсийн нөөц хэчнээн байгааг тодорхой хэлэхэд бэрх юм. Асгаж овоолсон шорооны талбайн хэмжээгээр багцаалбал хэрвээ их гүнд малтахгүй бол нэлээд том орд байж болно. Ямар ч гэсэн энд шалгалтын эрэл хайгуулын ажил явуулах хэрэгтэй. Шинжлэн судлах ажилдаа болоод цаг хугацаа талийсныг мэдсэнгүй, нар тэнгэрийн хаяа руу хэлбийж, баруун талд Хангайн уулс дээгүүр хүдэн татаж, сэрүү унажээ. Бид гэгээтэй дээр Лүн сумын төв орохоор порфирит болон зэсийн шаарны дээжээ цуглуулж аваад цаашдын замдаа яаравчлав.

	 

	Лүн суманд

	 

	Лүн сумын төвд оройхон ирлээ. Түүний баруун талаар 3—4 километрт урсах Туул голын налгар дэнж дээр энэ суурин байрлажээ.

	Бид бүхэн өдөржин юу ч идэж, уугаагүй тул юуны түрүүнд сайн хоол идэж авахыг бодож гуанз бараадав. Гуанз нь сумын төв хэсэгт их замын хажууд орших ба үүнтэй зэрэгцэн сум, нэгдлийн захиргаа, дэлгүүр, клуб зэрэг голцуу олон нийтийн барилгууд байрлах бөгөөд хүн ам нь төвийн захаар хүрээлэн буй гэрүүдэд амьдарна.

	Биднийг гуанзанд ороход экспедицийн аж ахуйн эрхлэгчээр тохоогдсон оюутан Самдан хоол захиалав. Би өгч байгаа хоолыг шохоорхон харвал Улаанбаатарт «Алтай» зочид буудлын зоогийн газарт идсэн европ маягийн хоолтой адилгүй байв. Гэхдээ бас ард олны иддэг монгол үндэсний хоол биш байсныг нь би сүүлд мэдлээ. Сумын гуанзанд хоолыг нэг, хоёртой нь хийж өгөв.

	Нэгдүгээрт нь хонины мах жижиг хөшиглөж зэрлэг сонгиноор амталсан шөл том тавагт хийж ширээн дээр тавив. Шөл нь төмс, будаа зэрэг элдэв зүйлийн хольцгүй байна.

	Монгол хүн махыг гүйцэд чаналгүй шүүрхийдүү иддэг ажээ. Энэ шөлний мах ч гэсэн гүйцэд чанагдаагүй учир хатуу байлаа. Шүүрхий маханд хүний биед шаардлагатай витамин үлдсэн байдгаас монголчуудын эртний энэ заншил нь тэднийг ногоо хэрэглэхгүй өдий хүргэжээ. Хөдөөгийн хүмүүс талх их хэрэглэдэггүй учир түүний оронд крымын чебуреки маягийн дотроо махтай хуушуур хэмээх бялууг шөлөнд өгөв.

	Хоёрдугаарт нь манай банштай төстэй боловч хорь дахин том бууз хэмээх хоол идэхээр бүгдээр зөвлөлдөн шийдэв. Баншнаас ялгаатай нь гэвэл түүнийг чаналгүй уураар болгодог ажээ. Гэтэл мах нь бас л шүүрхий байв.

	Бид гуанзнаас бүрэнхий болсон хойно гарав. Лүн сум нь жижиг дизель цахилгаан станцтай бөгөөд төв хэсэгт байгаа клубийн барилгын цонхоор чийдэнгийн гэрэл тусаж байв.

	Бид сумын зочид буудалд буух уу, эсвэл хээр гарч майхнаа босгож унтах уу гэж баахан тээнэгэлзэж байгаад сүүлчийн санаа дийлж сууринаас километр хагас яваад Туулын цутгал Цэгээн бүрд гэдэг жижиг голын эрэг дээр майхнаа босгов.

	Газарч Лувсангийн саналаар майхны амыг урагш харуулав. Энэ нь хэдэн зууны тэртээгээс уламжлагдаж иржээ. Монгол орон даяар эсгий гэрийн үүдийг заавал урагш харуулж барьдаг тул зүг чигийг үүгээр алдалгүй тогтоож болно. Майхныг маш түргэн босгоно. Дээд талын хөндлөвч нуруу модны хоёр үзүүрт багана тулж босгоод даавуу биеийг тал бүр тийш нь жигд татаж 11 гадсаар газарт бэхэлж үүдэнд нь зуух яндангаа угсраад л толгой хоргодох гал голомт цогцлох нь тэр. Майхан дотор брезентээр өнгөлсөн эсгий дэвсэж дээр нь дэвсгэр болон унтах уутаа дэлгэж дотор нь дэрээ хийж ор дэр бэлтгээд амгалан нойрсох болно.

	Явдалдаа алжаасан манай нөхөд түргэн унтацгааж таван хормын дараа гэхэд л майхан дотор дуг нойронд дугжрав. Гэтэл би өдрийн явдлыг дурсаад ч тэр үү хэтийн ажилд сэтгэл зовниод ч тэр үү нойр хулжаад амраахгүй тул цэвэр агаар амьсгалахаар гадагш гарвал сэтгэл булаагдах мэт өөрийн эрхгүй мэлрэв...

	Эргэн тойрон дүнсийх уул хөндийн дээгүүр одот тэнгэр ёроолгүй харлах нь нэг л ер бишийн хачин сонин бүлгээ. Саргүй тунгалаг тэнгэрт гялалзах одод таньдаг ч юм шиг, үгүй ч юм шиг харагдана. Тэрээр нэгэн хэмээр гэрэлтэн анивалзаж байдаг нь ч үгүй болсон нь үлэмжийн цэвэр тунгалаг агаарынх буй заа. Би одот тэнгэрийн үзэмжид хоргодсоор шөнийн цэнгэг агаараар амьсгалан удтал зогсож билээ.

	 

	Хангайн захад

	 

	Бид нар мандахаас өмнө сэрлээ. Хүйтэн тунгалаг агаар талстан гялбалзаж, амнаас уур савсан, газарт хөнгөн хяруу унажээ.

	Үүр цайхаас өмнөх нойрноос голын хөндий сэрээгүй байлаа. Гэтэл хунгийн цуваа орчныг цочроон ганганалдсаар голын дээгүүр гарч ирлээ. Тэрээр урт хүзүүгээ урагш сунган, далавчаа хурдан шаламгай хүчтэй дэвсээр голын тахирлан урсах гулдралыг алдалгүй дагана. Тэгж явснаа агаарт тойрог үүсгэн гогцоороход бид тэдгээр жигүүртнийг тал бүрээс нь сайтар ажиглан харж билээ. Мөн тэрхэн зуур доошилсоор манай майхны оройгоор шуугин өнгөрөхөд далавчны нь исгэрэлт, шулганан ганганах чимээ нь тодхон сонсогдоно.

	Нүүдлийн шувуудын жагсаал хунгийн цуваагаар эхэлжээ. Арваад минутын дараа дахиад л шувууд ганганалдаж зэрлэг галууны цуваа өмнийг зорино. Нүүдлийн шувуудын намрын их аян монгол нутгийг дайран өнгөрдөг ажээ...

	Ургах нарны туяа уулын цаанаас голын хөндийг гийгүүлэхүйд майхны хажуугаарх зэгс хүртэл сэхэн сэргэнэ. Зэрлэг нугас, ангир зэрэг шувууд энд тэнд дүрсхийн босно. Тэгтэл хачин жигтэй исгэрэн жиргэх дуу гарсан нь зэгс, өлөн өвс бүхий голын намуун тайван татуурга, салаагаар хоргодох дуртай манай хөх цэцгийтэй төстэй жижигхэн шувууд сүргээрээ босов.

	Бид нүүр гараа голд очиж угаав. Нар аль хэдийнээ ээсэн тул хүйтэн усанд биеэ жихүүцүүлж, цээж дүүрэн амьсгалах таатай байлаа. Талын шорвог үнэр аргалын гашуувтар утаатай холилдон зөөлөн салхины аясаар хүрэлцэн ирнэ. Лувсан төмөр зууханд гал түлж, Самдан том төмпөнд цай чанана.

	Ийнхүү нэгэн шинэ өдөр эхэлж Туулын хөндийн газрын царцдасны шинэхэн хөдөлгөөнд үнэлгээ өгөх зорилгоор судалгааны ажилдаа гарлаа. Энэ хөндий нь гуравдагч галавын хурдсаар дүүргэгдсэн техтоникийн цөмрөл бөгөөд хажуу эрэг нь газрын царцдасны хөдөлгөөнд орших хагарлуудаар хязгаарлагдах тул газар хөдлөлд хялбар өртдөг байна.

	Сүрэн, Самдан бид гурав судалгаанд гарч, Лувсан, Дорж хоёр аж ахуйн ажил эрхэлнэ. Лүн сумын дэргэдэх Туулын хөндий нь Улаанбаатарын орчимд байгаа хэсэг шиг өргөн, тектоникийн тасралаар үүссэн эгц хажуутай юм.

	Хөндийн хөрс нь өнгөн хэсэгтээ давсархаг бөгөөд давсжилтын зэрэг нь ул хөрсний усны төвшнөөс хамаарч их бага байдаг. Хөрсний ус гүехэн газарт усны торгон хөөрөлт байнга явагдаж байдгаас ууршилт ихсэж хөрсний өнгөн хэсэгт давс дааварлаж цагаан өнгөтэй болдог. Ялангуяа голын татмын болон татмын дээрх нэгдүгээр дэнж илүү их давсажсан байна.

	Ажилласаар байтал цаг маань ч талийлаа. Дөнгөж үдээс хойш хөндийгөөс мултарч, түүнийг зүүн талаар нь хашсан гүвээн дээр гарч ирвэл Туулын зүүн эрэг Хангайн өмнөх дэвсгийн хамт харагдана. Лүнгийн дэргэдэх Туулын хөндийг Хэнтий (зүүн), Хангайн (баруун) уулсын зааг гэж үздэг байна.

	Цаг нэгэнт оройтсон тул цаашдын замдаа мордох боллоо. Бидний явах зам өдөр хоногоор нарийн хуваарьтай бөгөөд ингэхгүйгээр ч төлөвлөсөн ажлаа амжуулж дөнгөхгүй байв.

	Хагас цагийн дараа бид баруун тийш хөдөлж Туулын голыг гатлан Хангайн уулархаг орны захад орж ирлээ.

	 

	Хангай гэгч энэ дээ!

	 

	Туулын хөндийг гармагц зам шууд л Хангайн нурууны голын. Цавтын салбар өөд өгсөж эхлэв. Өгсүүр газар өөд машин хүч алдан хүнгэнэвч Дорж маань зүтгүүлсээр даваан дээр гараад мотороо хөргөхөөр зогсов.

	Давааны хамгийн өндөр цэгт, замын хажууд овоо хэмээх овоолсон бөөн чулуу байна,

	Монголын шашин эрт үеэс уул нурууг шүтэж тэдгээрийн олонхыг Богд хэмээн Нэрлэсэн нь монголоор «хутагт» гэсэн утгатай ажээ. Ийм ууланд урьд цагт тахилга өргөдөг байжээ. Аян Замын Хэн боловч даваан дээр гарахдаа хормойгоос нь чулуу авч түүнийг овоонд заавал тавих учиртай гэнэ. Овоолсон Чулуун овооны орой руу хэд хэдэн нарийн шургааг гозойлгон хатгаж элдэв өнгийн даавуу уяжээ. Ийм овоонууд дээр зэс данх, аяга зэрэг гэр ахуйн аливаа зүйлс тавьсан байх нь олонтоо байна.

	Аян замын хүмүүс бол эдгээр овоогоор уруу хазгай, элдэв саад бэрхшээлтэй газрыг урьдаас баримжаалах боломжтой ажээ.

	— Овоо харагдвал өргөл үйлдээрэй гэж бид даажигналдана.

	Одоо бидний дэргэд нь буусан овооны өндөр 8 метр орчим бөгөөд шовгор оройд нь гурван шургааг хатгаж түүнээс хэсэг хэсэг даавуу бөс уяж зүүсэн нь салхинд дэрвэлзэнэ.

	Лувсан замын хажуугаас хэсэгхэн ногоон занар чулуу авч овоон дээр бидний нүд буруулан тавьж өөрийн «өргөл» хийгээд «бидний үүрэг»˗ийг хамтатган гүйцэтгэв. Тэгэхдээ манай өвгөн ялимгүй залирхав бололтой. Овоонд тавих чулууг жинхэнэ сүсэгтэн бол уулын бэлээс авах ёстой сон билээ. Манай нөхөд ч үл хайхарсан болж машиндаа айвуу тайвуу сууцгаав.

	Даваан дээрээс зам эгц уруудаж Туул голын өнөөх л хинди рүүгээ оров. Машинаа тэгж их тэнхээ мэдэн зүтгүүлж байж энэ давааг давж буух гэж байснаас голынхоо хөндийгөөр арваадхан километр, уулаа тойроод ирвэл хялбар байх сан бус уу? гэдгийг би ухаарч чадсангүй. Даваагаар явах нь дөт байдаг гэж Сүрэнг тайлбарлахад би дуугараагүй боловч өөрийн бодлоор үлдэв.

	Ер нь монгол жолооч нар боломжтой л бол шууд чигээрээ явдгийг би анзаарсан юм. Зөвхөн Улаанбаатарт гэхэд л Туул голыг гаталсан зам бүхэнд шахам хоорондоо 600—700˗аадхан метр зайтай байрлах гүүрнүүд байдаг.

	Уул даваа хоромхон зуур үлдэн хоцорч бид дахиад л хуурай хээр талаар давхиж явна. Удсан ч үгүй Молцог элс хэмээх элсэн манхан тэнгэрийн хаяанаа цайран харагдав. Тэр элсэнд хүрэл зэвсгийн үеийн багаж зэвсэг. Киданы ваар сав, шинэ чулуун зэвсгийн үеийн бууц байдаг тухай Сүрэн яриад тийшээ очих санал тавив.

	Ийнхүү бид зүүн тийшээ эргэж хээр талын дундуур элс чиглэн давхисаар хагас цагийн дараа зорьсон газартаа хүрч ирвэл анхандаа манай Каракум шиг санагдав.

	Жижиг ширхэгтэй, нуранги элсэн далангуудын махир сэжүүр нь ийш тийшээ харсан нь эдгээр манхныг бүтээгч салхи хаанаас үлээж  байсныг мэдэхэд бэрх байв. Гэвч, энэ бол одоо 150—200 метр өргөгдсөн өндөр дэнж үүсгэсэн Туул голын эртний хөндий дэх гуравдагч галавын хурдас байж таарна. Энэ нь салхиар зөөгдөн ирсэн бус, үлээгдэж өнөөгийн хэлбэрээ олжээ.

	Одоо Молцог элс нь ургамлаар бэхэжжээ. Манхны сэрвэн болон ар хажуугаар элсний жижиг бут, харгацна. тачир ургаж, гоёмсог хайлаас мод энд тэнд сэрвийнэ. Түүний тэргүүн нь италийн нарстай төстэй ажээ. Амьдралгүй юм шиг энэ нуранги элс агаарын чийгийг ихээр нөөцөлж, шөнийн хүйтэнд усны уур нь өтгөрч их хэмжээний шүүдэр болон унадаг. Дараа нь тэр чийг доош сорогдоно. Монголчууд манхнуудын хоорондох судгийн элсэнд худаг малтаж ус гарган малаа усалдаг нь жирийн бус хэрэг. Маш амтлаг хүйтэн цэнгэг устай ийм худаг бидэнд энд тааралдсан юм.

	...Бид археологийн олдворт найдаж, манхнаар тарж одов. Би газар ширтэн, ялангуяа манхны хяр доогуурх элсэн талбайг онцлон анхаарч явав. Ийм газрын гадаргуу нь салхинд цэвэрлэгдсэн тул их олдвор олдох найдлага байв. Харамсалтай нь миний горьдлого талаар болов...      

	Бид бараг цагийн дараа машин дээрээ цуглав. Сүрэн исэлдэж ногоорсон хүрэл бөгж, чихний зүүлт үзүүлж  хамгийн их олзтой нь байв. Самдан Киданы үеийн хөө  хуягийн жижиг жижиг нүхтэй хорин ширхэг зэвэрсэн ялтас олж авчрав. Чулуун зэвсгийн үеэс хэн ч юу ч олсонгүй.

	Энэ газарт чулуун зэвсгийн үеэс эхлээд манай эриний X зууныг хүртэл хүн тасралтгүй суурьшиж байсан нь сонин байна. Магад энд амьдралын таатай нөхцөл бүрдэж байсан буй заа...

	Бид цааш, биднээс хойгуур арваад километр урсаж буй Туул голын эртний хөндий болох Шар хөндий буюу Шар талын маш өргөн хуурай хөндийгөөр явна. 1930˗аад онд болсон их үерээр Туулын ус, Шар талын хөндийд орж ирж байсан байна. Ер нь ийм үер 1933, 1934, 1949, 1958 онуудад болж байсан тухай нутгийн ардууд өгүүлж байна. Тэд 1933 он хүртэл Туулын ус, Шар тал руу орж ирж байгаагүй гэж нотлох бөгөөд зарим өндөр настнууд ч ийм явдлыг мэдэхгүй гэнэ.

	Энэ нь Шар талын хөндий сууж эхэлж байна гэсэн үг биш биз дээ? Үүнээс шалтгаалж үерийн дараа Шар талын хөндийд одоо байгаа цувраа нуурууд тогтоогүй биз?

	...Хангайн дээгүүр хүдэнтэх манан дунд нар шингэж орой болжээ. Тэнгэрт борооны үүл хуралдаж, уулнаас үдшийн жавар сэр сэр салхилна. Дараагийн буудаллах ёстой Хар бухын гол дээрх Хадаасан руу яаравчлах хэрэгтэй болов. Тэр хүртэл 25 километр үлджээ.

	Нэгэн намхан давааг давтал Хар бух голын хөндий рүү орж ирж буй нь мэдэгдэж энэ том хөндийн эрэг барсайн бүүдийх үдшийн тэнгэрийн хаяанаа нийлэн бараа тасрав.

	...Бид голын зүг эргэж, буудаллах газраа сонгоод майхнаа босгох гэтэл Лувсан, Самдан хоёр маргалдаж гарав. Урдаасаа салхитай тул зуухны утаа майханд орж ирэхээр атал Лувсан майхны амыг түрүүчийнх шигээ урагш харуулах гэнэ. Харин Самдан хойш нь харуулах нь зүйтэй гэж зөвлөнө. Лувсан бүр уурлачихсан өөрийнхөөрөө зүтгэнэ. Сүүлдээ бусад нь хажуугаас оролцож майхныхаа амыг зүүн тийш нь харуулахаар буулцан тохиролцов.

	Гэтэл салхи улам ширүүсэж хэцийг татаж элсэнд шаасан төмөр гадсыг сугалж байрнаас нь авч хаяхыг завдана. Самдан, Дорж хоёр газар ухаж майхны хормойг шороогоор дарж эхлэв. Лувсан дахиад л бухимдан уурсаж амандаа нэгийг үглэвч залуус тоосон шинжгүй ажлаа үргэлжлүүлнэ. Онцын шаардлагагүй байхад газар ухаж сэндийлбэл үйлс бүтдэггүй гэсэн хуучны үг байдаг гээд Дорж, Самдан хоёрыг Лувсан газар ухуулахгүй байгааг Сүрэн надад орчуулж өгөв. Одоо л жинхэнэ ухдаг нь болоод байна гэж бид өвгөнийг тайтгаруулна.

	Бид оромжоо босгож дөнгөж дуустал бороо орж эхлэв. Лувсан үүнийг ёс горим эвдсэнээс үүдэгдэж буй барцад гэнэ. Харин бид аадар бороонд цохиулалгүй майхнаа босгож амжсандаа баяртай байлаа. Үүнээс үзвэл нэгэн учралыг олон, янзаар тайлж болох ажээ.

	Бид майхны дээрээс нэгэн аясаар дэлдэх борооны чимээг дуурсан унтацгаав. Тэнгэр битгий лавшран муухайраасай...

	 

	Киданы хэрэм

	 

	Өглөө босоход тэнгэр бүүдгэр, үүл бүрхсэн боловч дорно зүгээс хаяарч үүрийн туяанд улайран байх нь энэ өдөр хургүйг илтгэнэ. Би газрын зураг дээр Хадаасан гэдэг сууриныг хайж байтал Сүрэн тэрээр газрын нэр учраас ойр хавьд ямар ч суурин байхгүй гэж тайлбарлав. Тэгвэл газрын зурагт түүнийг буруу тэмдэглэжээ. Хадаасанд Хун тайжийн балгас хэмээх эртний киданы үеийн хэрмийн эвдэрхий балгас байдаг гэж Сүрэн намайг тайтгаруулна.

	Тэр эвдэрхий балгасыг очиж үзэхээр бид явлаа. Тэр нь Хар бухын голын өргөн хөндийн дунд өвслөг ургамал тачир ургасан элсээр хучигдсан тэгшхэн дэнж дээр байрлажээ.

	Энэ хэрмийг X зуунд киданчууд барьсан бөгөөд сүүлд эвдэрсэн тул XVI зуунд Чингисийн удмын Хун тайж шинээр сэргээн босгосноор тэгж нэрлэгдэх болжээ.

	Хэрмийн дэвсгэр газар нь одоо зарим газартаа дөрвөн метр хүрэх өндөртэй шороон далангаар томьёологдох бөгөөд далан дээр барьсан зузаан шавар хана нь зөвхөн эвдэрхий балгас болон үлджээ. Дээрээ хэрмийн үлдэгдэл бүхий тэрхүү далангаар хашигдсан талбай нь хааш хаашаа 500 орчим метр талтай дөрвөлжин бөгөөд энэ нь зүг зовхисыг нарийн баримжаалжээ.

	Хана бүхэнд харуулын цамхгаар хамгаалуулсан дааман хаалгатай байжээ. Бид нэг цамхгийг нь үзсэн юм. Түүнийг ногоон занар чулууг шавраар гагнан өрж барьсан нь сайнаараа үлджээ. Түүний шоо дөрвөлжин суурийг мөн тийм арай том занар чулуугаар өржээ.

	Чулуун өрлөгийг шавраар зузаан шавсан нь энд тэнд наалдаастай үлдсэн байна. Цамхгийн ерөнхий галбир нь монголын хуучны суваргатай төстэй юм. Тэрээр дээшээ нарийссан бөөрөнхий хэлбэртэй, доод талаараа 4 метр бүдүүн, нийтдээ 10 метр өндөр болой.

	Гайхмаар бат бэх барилга ажээ. Хэрвээ XVI зуунд баригдсанд тооцвол даруй 400 жил болжээ. Бүр киданы буюу X зууны үед ч энэ цамхаг байсан байж болзошгүй. Гэтэл энэ нутагт газар хөдлөмтгий гэж байгаа!

	Хойд талын дааман хаалгаар хэрмийн дотор орвол өвс ургамал битүү ширэнгэтэн ургаж дэвссэн чулуун зам ялгагдахгүй шахам болжээ.

	Хэрмийн дотор гол барилга нь болох Хун тайжийн их ордон руу очив. Энэ нь 3600 шоо метр талбайтай дөрвөлжин барилга байсан бөгөөд хэмжээгээрээ орчин үеийн том барилгуудтай эн зэрэгцэхүйц юм.

	Ордны бүтэн хагас метр зузаан ханыг хар өнгийн хүрмэн чулууг болхидуу засаж хоёр зэрэгцүүлэн өрж хоорондын зайг, зөөж авчирсан бололтой ногоон занараар дүүргэн барьжээ. Барилгын ийм хүнд хэцүү материалыг ингэж гоё ганган засаж, бэх бат барьсан эртний барилгын урлагийг гайхаад баршгүй.

	Эвдэрхий ханын өндөр 10—12 метр байгааг үзвэл энэ барилга хоёр эсвэл гурван давхар ч байсан байж болно. Хойд талыг нь мөн тийм чулуугаар барьсан ханаар бэхэлжээ.

	Ордонд урд ба баруун хоёр талаас орно. Дотогш орвол бас л эвдэрхий байлаа. Дотор хана нь гаднах шигээ зузаан, цул суурьтай ажээ. Ордны өрөө бүхнийг тусгай бэхлэлт болгон ашиглаж болохоор байв. Ийм бэхлэлтийг амархан эзэлчихгүй биз ээ.

	Харуул байрладаг саравчтай хашааг ордонд тулган барьж хананд нь зэвсгээ тавих нүх чулуун тулгууд хадгалагдан үлджээ.

	...Бид энэ эртний балгас дундуур маш хянуур алхана. Хар хүрмэн чулуу багагүй нууцыг хадгалсаар олон үйл явдлын хэлгүй гэрч болох нь мадаггүй. Хэзээ ямар довтолгоонд өртөж, хэн гэгч байлдан дагуулагчид энд ямар санаа сэдээ бол? Хун тайжийн балгас судлаачдаа хүлээсээр байнам.

	Бид хар хүрмэн чулуугаар хийсэн том уур, хэрмэн хашаан дотор хэсэг ногоон занарын дэргэд байсныг олов. Түүний өндөр 80, голч нь 60 см байна. Түүнээс цаахна нь киданчуудын тариа цайруулж байсан бор боржингоор хийсэн мөн тийм том уур тэг дундуураа хагарсан хэвтэнэ. Бид Улаанбаатарын үндэсний музейд яг ийм чулуун уур үзсэн билээ.

	Мөн энд ямар нэг барьцалдуулагч бодис хольсон шатаагаагүй саарал шавраар киданчуудын урласан зузаан ваарын хэлтэрхийнүүд хөглөрнө.

	Түүнийг бүдүүн ёрог даавуун дээр гараар хийсэн бөгөөд уг даавууны хээ уруугаа харсан гадаргууд үлдэн хадгалагдаж өнөөг хүрч иржээ. Ваарын хэлтэрхий даруй есөн зуун жил болсон боловч тийм ч хялбархан эвдрэхгүй байв.

	Түүнээс хэдхэн алхмын цаана өтгөн өвсөн дотор киданчуудын тариагаа хадгалдаг том ваар савны хагархайнууд байна. Эдгээрийг мөнөөх саарал шаврыг нэлээд нарийн боловсруулан хийжээ. Хэрмийн баруун хэсэгт чулуун хороогоор харуулын цамхагтай хамт хашсан бага ордны эвдэрхийг үзэв. Энэ бол хэрмийн доторх хэрэм байлаа. Энэ нь дотроо мөн жижиг жижиг өрөөнүүдэд хуваагджээ. Түүний нэгнээс бид том уур олов. Энэ нь дөрвөлжин хэлбэртэй саарал асмалжингаар бүдүүлэгдүү хийжээ.

	Хэрмийн баруун хойд буланд албаны том барилгын эвдэрхий байгаа боловч түүнийг үзэх цаг байгаагүй тул Хар бухын голын хөндийн судалгааг яаравчлах хэрэгтэй болов. Эвдэрхий барилгын хэдэн фото зураг дараад баруун зүг Хангайн уулсын гүн рүү цаашдын замдаа оров.

	Үдэш болсон хойно бид Тахилтын голын хөндийгөөс хойш, 150—200 метр өндөрт орших Бага тогоо гэдэг газар иржээ. Эндхийн ландшафтад хар өнгийн сүвэрхэг хүрмэн чулуунаас тогтсон эмх замбараагүй байрлалтай дов толгод зонхилно. Эдгээр дов толгод нь гол, горхины урсгалд хүчтэй идэгдэж тасарсан хүрмэн чулуун урсцын нэгэн том үлдэгдэл болно.

	Бид энд шинэхэн галт уулыг олж үзсэнгүй. Ерөнхийдөө Хадаасан шиг л эртний зузаан лав тохиолдоно. Үдэш орой болсон тул хоноглох газар олох хэрэгтэй  болов.

	 

	Ардын гэрт зочлов

	 

	Бид газар орны байдлыг ажин дурандвал уулсын  хоорондох хөндийд хэсэг айл харагдав. Манай нөхдийн сэтгэл сэргэн унд, хоол залгахыг бодоцгооно. Монгол хүн маханд дасаж, мах идэхгүй удаан байж чаддаггүй гэнэ.

	Цагийн дараа бид айлуудад хүрэлцэн ирвэл, тэд үлэмж найрсаг угтаж гэрт орохыг бие биеэс өрсөн урина. Бид хамгийн захын гэрт орцгоолоо.

	Зочин бол айлын хамгийн хүндтэй хүн нь юм. Би гадаадын хүний хувьд энэ тэрийг хамгийн их сониучирхана. Намайг хэн болох, хаанаас ямар хэргээр ирснийг тэд мэдэхийг үл яарна.

	Монгол гэр нь бүхэлдээ нүүдэлд зохицсон маш өвөрмөц төрлийн оромж ажээ. Нэг айл дөрвөн тэмээнд элбэг багтаж төвөггүй нүүнэ. Гэрийг хагас цагийн дотор буулгаж ачаад, шинэ нутагт мөн тийм хурдан хугацаанд барина. 

	Гэр нь хана хэмээх хатуу богиновтор савх модон сараалжийг дугуйруулан дээсээр бүслүүрдэн дээр нь унь хэмээх хөнгөн шургааг модыг үзүүрээр нь, тооно хэмээх утаа гарах нүхтэй модон цагаригийн мөөрөнд гаргасан нүхэнд шигтгэн тогтоож эсгий болон брзентээр бүтээснээр үндсэндээ бүрдэнэ.

	Дотор нь жижиг хаалгаар тонгойж орно. Цонхгүй тул гэрэл гэгээ тооноор гэрэлтүүлнэ. Гэрийн голд дугуй төмөр зуух тавьж янданг тоононы нүхээр гаргажээ. Зуух нь авагдах тагтай бөгөөд түүнийг авч оронд нь төмөр төмпөн (тогоо) тавиад хоол, цай чанах, сүү хөөрүүлэх гэх мэт зүйлээр монгол айлын гал тогооны үндсэн хэрэгсэл болно.

	Адуу, үхрийн хатсан баасыг аргал хэмээн нэрлэж зууханд түлнэ. Аргал нь утаа багатай, илч ихтэй, шаталт сайтай түлш аж. Аргалыг хээрээс, үүрдэг арагт, савраар түүж авчраад ихэвчлэн гэрийн ойролцоо асгаж овоолсон харагдана.

	Гэрийн хойморт эд агуурсын авдар байх бөгөөд тэрээр тэнгийн хайрцаг ч болдог ажээ. Авдрыг үндэсний гоё сайхан хээ угалзаар чимжээ. Бидний орсон айлын авдрууд дээр оёдлын машин, хэд хэдэн янзын толь, сэрүүлэгтэй цаг, жижиг гоёл юмсын элдэв хайрцаг зэрэг гэрийн янз бүрийн эд агуурс тавьжээ.

	Мөн Ленин, Сүхбаатар нарын болон төрөл садныхныхаа фото зургийг жаазалж хана түшүүлэн авдар дээр тавьсан байна.

	Гэрийн шалан дээр эсгий дэвсэж гудамж хивсээр өнгөлжээ. Хаалганаас дээших баруун ханыг дагуулж том төмөр ор тавьж ягаан пүүсүү бүтээлгээр бүтээжээ.

	Гэрийн хоймор хэсэг дэх өрхийн тэргүүний хүндэт суудалд зочдоо суулгана. Хаалганаас дээш баруун талаар эрэгтэй, зүүн талаар эмэгтэйчүүд голцуу сууна. Ер нь гэр бүлийн доторх гишүүн бүр ахмадуудын заавраар суудаг тодорхой газартай гэнэ.

	Бид гудамж хивсэн дээр өрөөсөн хөлөө нугалан өвдөглөн сууцгаав Бидний өмнө хүүхдийнх юм уу даа гэлтэй гоёор эрээлсэн хоолны намхан ширээ авчирч тавилаа. Монгол заншлаар эхлээд цайгаар дайлав.

	Монгол хүн голцуу шахмал цай уудаг ба түүнийг мөн төмпөнд чанана. Цайндаа хонины сүүл өөх, давс үйж сүүгээр сүлэн буцалгаад зэс домбонд юүлж түүнээсээ аягандаа хийцгээнэ. Цайндаа чихэр хийдэггүй юм байна.

	Гэрийн эзэн, эзэгтэй нар зочдыг ихэд хүндэтгэсний тэмдэг болгож аягатай цайг хоёр гардан барина. Зочид ч бас хүндэтгэж буйгаа илэрхийлж хоёр гардан авна. Зочдод барьсан модон аягыг цул буюу хагас мөнгөлсөн байна...

	...Цай уух зуур яриа хөөрөө ихсэв. Гэрийн эзэн ардын нэгдлийн гишүүн бөгөөд төл мал маллана. Түүний одоо ээжтэйгээ хоол хийлцэж буй охин мал эмнэлгийн түр сургууль төгсөөд нэгдэлд мал аж ахуйн бригадын дарга хийдэг гэнэ. Том хүү нь Улаанбаатар хотын хөдөө аж ахуйн дээд сургуулийн нэгдүгээр ангид сурдаг тул эзгүй байлаа. Бас өөр хоёр хүү нь Могод суманд бүрэн бус дунд сургуульд сурдаг гэнэ....

	Эндхийн ард олны үүсгэсэн энэ нэгдэл нь Булган аймагтаа хамгийн отгон нь ажээ. Нэгдэл байгуулагдсан цагаас хойш тэдний орлого хоёр гаруй дахин нэмэгдсэн явдалд энэ гэрийнхэн өөрсдийн шийдвэрт сэтгэл хангалуун байдаг аж. Малын арчилгаа маллагааг зөв зохистой болгосноос бүтээгдэхүүний хэмжээ нэмэгдэж төлийн хорогдол багассан байна.

	БНМАУ˗д арван зургаан нас хүрсэн аль ч хөдөлмөрчин, яс үндэс, сүсэг бишрэл, хүйс харгалзахгүйгээр хөдөө аж ахуйн нэгдлийн (ХААН) гишүүн байж болдог байна.

	ХААН˗ийн үндэс нь үйлдвэрлэлийн хэрэгслийн нийгмийн өмч юм. Нэгдлийг хувийн мал, хөдөө аж ахуйн багаж зэвсгийн зарим хэсгийг нийгэмчлэх замаар байгуулжээ. Нэгдэлд элсэж байгаа хүн бүрийн нийгэмчлэх малын тоог хамт олны хурлаар тогтоодог байна.  Ардын аж ахуйтан бүхэн аминдаа хангайн бүсэд 50, говийн бүсэд 75 толгой мал, гэр тэрэг чаргаа үлдээж авна.

	Нэгдлийн дээд байгууллага нь ХААН˗ийн төлөөлөгчдийн хурал юм. ХААН˗ийн арван хүн тутмаас 1—3 төлөөлөгч сонгоно. Тус оронд одоо ХААН˗ийн ардууд 1 суурин байдалд шилжиж байгаатай уялдаж нэгдлийг  бэхжүүлэх шаардлага тавигдаж байна. Анх түрүү нэлээд тэргүүний нэгдлүүд суурин байдалд оржээ.

	...Одоо гэрийн эздийн ээлж болж бидний ажил явдлын талаар олон зүйлийг асууж сонирхов.

	Монголчууд юмыг их сонирхдог хүмүүс. Хээр талд тааралдсан ямар ч хүнээс зам асуухад байгаа газраасаа 200—300 километр доторх замыг нэгд нэггүй заахын дээр зэргэлдээх нэгдлийн ажил төрөл, аймаг, сумын төвийн барилга тавилгын талаар тодорхой ярьж чадна. Зарим ажигч нэг нь тэндхийн ан амьтан, шувуудын зан авирын болон байгалийн үзэгдлийн талаар сонин мэдээ хэлнэ. Хэрвээ таныг геологич гэж мэдэх юм бол гэртээ дагуулан оруулж эрдэс, чулуулгийн дээжийн цуглуулгаа үзүүлж хаанаас олсноо ярьж өгнө. Олсон газарт нь очихыг хүсвэл шууд л дагуулаад явна.

	...Хөгжилтэй яриан дунд цаг хурдан өнгөрч гэрийн эзэгтэйн шалмаг гарын хоол бэлэн болжээ.

	Монгол хооллолт шинэхэн ирсэн надад сонин байлаа. Юуны өмнө өвөрмөц дэс дараатай байна. Цайгаар эхэлж мах чанаж болготол нэг хоёр аягыг ууна.

	Хонины махыг хэсэг хэсэг огтчиж төмпөндөө буцалсан халуун усанд хийж гал дээр 15—20 минут чанана. Бидний хувьд энэ нь гүйцэд чанагдаагүй мэт санагдавч өөр төмпөнд гаргаж ширээн дээр тавилаа. Түүнээс зочид нас шүд, дэв зиндааг харгалзан аль нэг хэсгийг авна. Хонины дал, ууц нуруу хамгийн амттай нь ажээ.

	Мах идэх «зэвсэг» ч өвөрмөц бололтой. Махыг нэг гараар барьж шүдэндээ зуугаад нөгөө гарт буй хутгаар амныхаа ойролцоо огтлон иднэ.

	Ясыг сурамгай сайтар мөлжинө. Махыг давс, түүхий зэрлэг сонгино, таанатай хольж иднэ. Үдийн хоолонд хүн бүр нэг килограмм шахам буюу хэт их мах идэж байна. Мах идэх хооронд шөл бэлэн болов.

	Энэ нь мах чанасан шөлөндөө шинэ мах жижиг хөшиглөж хийгээд сонгиноор амтална. Мөн л удаан чанаагүй тул махыг жижиглэсэн ч гэсэн шүүрхий байв. Шөлийг аяганд хийж өгнө.

	Дараа нь хулаар айраг сөгнөж өгнө. Айраг нь гэр дотор хаалганы ойролцоо том хөхүүрт ханын толгойноос байнга өлгөөстэй байдаг байна. Хоолны дараа амттаны оронд тараг, өрөм өгнө. Онцгой тэмдэглэлт үед хоолны даруулгад шимийн архи балгана.

	Хоол идсэний эцэст манай нөхөд хонь худалдаж авах тухай яриа сэдэв. Ийнхүү дахиад л цай унд болж наймааны сунжруу хэлэлцээр эхлэх нь тэр.

	Эцэст нь нэг тарган хонийг 60 төгрөгөөр авахаар болж хэлэлцээ дуусаж билээ. Гагцхүү хонь нь гэрээс нэлээд зайдуу бэлчээрт байгаа тул түүнийг ойртуулж ирэх хэрэгтэй боллоо. Энэ ажлыг гүйцэтгэхээр нэгэн монгол хүү дуртай нь аргагүй зөвшөөрч үүний тул дахиад л цай чанаж аяга аягаар ууцгаав. Залуу хүү нэгэн бага насны хөнгөн мориор довтлон одсоноос хойш хагас цаг орчмын дараа Тахилтын голын хөндийн тэртээд шингэх нарны туяанаа бөөн тоос үзэгдэв. Энэ бол бэлчээрт явсан хонин сүрэг хэд хэдэн том нохойн хамгаалалт дор айсуй яваа ажээ.

	Монгол үүлдрийн нохой нь өвөрмөц, усанд шумбагч, нохой шиг санагдана. Тугал шиг том биетэй, унжуу дэлбэгэр чихтэй, халтар алаг зүстэй байна. Харахад ууртай догшин боловч гэр, малаа сахиж байгаа нохойг оролдож гоочлохгүй бол номхон дөлгөөн ажээ.

	Хонийг нарийн шургааган хашаанд нь оруулахад зочин гийчин хамт бүгдээр оролцов. Хашаа хониор дүүрэхэд манай Дорж дотор нь орж хэд хэдэн хонины өтгөн ноосыг ярж тарга хүчийг шалгаад эцэст нь нэгийг шилж хашаанаас гарган өвдөг хоорондоо унан хөтөлж машиндаа аваачиж тэвш дээр гарган ачаад эндээс хоёр километр орчим зайтай байгаа худгийн сахиул айл руу хөдлөв.

	Харлан бараантах тэнгэрт шинийн хавирган сар тэмдгэрч бүр шөнө боллоо. Бид бүрэнхийгээр айлд хүрч ирсэн тул гэрээс жаахан зайдуу майхнаа босгож эхэллээ. Гэрийн эзэд найрсаг зантай хоёр өөрсдөө хонь төхөөрч ажиллаж өгье гэцгээв. Майхнаа босгож дуусаад аргал түлшээ цуглуулж байтал хонины асуудал бэлэн болж манай аж ахуйн эрхлэгч Самдан хонины гарамгай сайн эвдэж янзалсан махыг, бэлэг болгон барьсан нэг хувин айргийн хамт авав.

	Бид энэ өдөр нэлээд сайн хооллосон учир зөвхөн Доржийн шинжлэн магадалж авсан хонь нь хэр зэрэг болохыг шалгах хэсэгхэн мах идсэнээр тэр үдшийн  хоолыг цэглэв. Хонь нь үнэхээр тарган сайн байсан тул Доржийг нэг хул айргаар санал нэгтэй шагнаж билээ.

	Нэг мэдэх нь ээ манай майхны орчимд бүхэл бүтэн хамт олон бий болсон байв. Эхлээд дөрвөн нохой морилон ирж майхны ам өөд харж суугаад чанаж байгаа махыг хүлцэнгүй байдлаар ширтэн, номхон томоотой байгааг нь урамшуулан ясаар шагнав. Дараа нь хэдэн бага насны адуу үзэгдэж сүрэг дундаа шахцалдан, асаж байгаа галыг өөрийн эрхгүй болсон мэт гайхан ширтэнэ. Манайхны нэг нь тэдэн рүү дөхөж очиход үргэж зайлсан боловч хэдхэн хормын дараа л ойртож ирэв.

	Бид орой болсон хойно унтахаар орондоо ороход гадаа жиндүү хүйтэн боловч гаднах амьдрал намжаагүй байв. Элдэв төрлийн авиа чимээгээр дүүрэн шөнийн хээр талд бид буудалласан байв. Эхний удаа адуу мал үүрсэн унгалдаж, туурай нь тачигнах нь азарганы тулаан биз. Дараагаар нь тэднийг ямаа дуурайв. Гэтэл энэ байдал шөнийн манаач, бүхнээс үл хоцрогч нохойн санаанд үл нийцэв бололтой тэд дэглэм сахиулахаар боргож эхлэв. Дараачийн өглөө нь бид ахиухан нойрсож нар уулын толгойд хөөрсөн хойно босоцгоолоо.

	 

	Хангайн зүүн хэсгийн гүнд

	 

	Бидний цаашдын зам Орхон голын дээд хэсэг дэх Могод сумын нутгийг дайрч гарчээ. Тэнд газрын царцдасны халуун булаг оргилуулсан шинэхэн хагарал Хангайн зүүн хэсгийн уулыг хүрээлэн байдаг байна.

	Бид Хангайн гол замаас хойш эргэж Могод сумын нутагт байгаа Орхон˗Туулын усны хагалбарыг давдаг хөдөө замаар явав. Хөдөөгийн энэ зам нь төв замаас бараг ялгагдахгүй, гагцхүү телефон, цахилгаан мэдээний зэрэг олон шугамын оронд телефоны ганцхан шугам замын дагуу тавигдсан байна.

	Зам өгсөж явсаар баруун талаасаа Авзага хайрхан уулаар хашигдсан харьцангуй нарийн хөндийд орж ирэв. Хөндийг уруудаж Уртын гол хэмээх уулын ёроолоос ундрах булгаас эхтэй жижиг горхи мурилзан урсана. Уулын бэлд ойртох тутам том том бул чулуу хөглөрсөн хуурай голдирлууд олширч машин явахад бэрхтэй боловч манай Дорж том чулуу болон замын угаагдаж эвдэрсэн хонхор цонхроос чадамгай бултан зайлна.

	Долоон километр яваад байтал хөндий гэнэт дуусаж, зам эгц мөргөцөг өөд өгсөж эхлэв. Өгсүүр газрыг өнгөрвөл дахиад л Уртын голын хөндийд орж ирнэ. Энд хөндий өргөсөж хажуу нь нэлээд налуу болжээ. Дахин 10 километр явбал мөн өгсүүр болж түүний цаана дахиад л өргөн хөндий орж ирнэ. Иймэрхүү байдал нэлээд олон удаа давтагдах нь бид нэлээд хэдэн километр өргөн, 70—100 метр өндөр шатлал бүхий аварга том шатаар өгсөж буй мэт санагдана.

	«Хөндийн шат»˗аар өгсөх тутам тэнгэрийн хаяа өргөсөн тэлж, тэртээ баруун уулсын дээгүүр цэнхэртэн суунаглах униар дунд Хангайн нурууны төв хэсгийн өндөр уулс сүүмэлзэн бөртөлзөнө.

	Манай машины бүх бие чичирч тэнхээ мэдэн хүрхэрсээр «хөндийн шат»˗ны эцсийн шатлалыг ардаа орхиж Орхон Туулын усны хагалбар дээр гарч ирэв. Хаашаа ч харсан Хангайн зүүн нуруу тэнгэрийн хаяаг хүртэл тэнгис мэт цэлийнэ.

	Өрнөөс дорно тийш долгиотсон усны хагалбар уулсын хавтгай гадаргаас дээш Авзага хайрхны оргил (далайн төвшнөөс дээш 2139 м) цайзын шивээ мэт сүндэрлэнэ. Түүний эгц хажуу нь хайлмаг нурам (лаав)аар хучигджээ.

	Энэ уулыг Дээд Орхон, түүний цутгалуудын асар  том хөндийнүүд өмнөөс умар хүртэл нэг нь нөгөөтэйгөө зэрэгцэж зүссэн болон шугамдсан юм шиг хөндлөн  хөндийнүүд зүүн хойд чиглэлд олон дахин огтолж гарсан зэрэг сонин зүй тогтлууд усны хагалбар уулан дээрээс дурандахад сайн мэдэгдэж байв.

	Голын сүлжээний геометрийн энэ зөв хэлбэр нь Хангайн зүүн хэсгийн газрын царцдасны хагарлын сүлжээ зөв хэлбэртэй болохыг илтгэнэ.

	Давааны хажуугаар өнгөртөл Хулж голын том хөндий бидний өмнө үзэгдэж, Могод сумын төвийн барилгууд арваад километрийн тэртээд харагдахад бид ч бул чулуу хөглөрч овоорсон гүнзгий хуурай голдирлуудаар хэрчигдсэн уулын бэлийг хачин маягтай хэдэрч мушгирсан налуу замаар хурдалж эхлэв.

	Манай машин спидометрийн зүүг 60 хүртэл гозолзуулсаар уулын ам руу шумбан орж тэр эрчээрээ нэгэн дөрөлж дээр шувуу шиг гарч ирэв. Дараа нь жижиг хөндийн хажуугийн нарийн ангалыг гаталж тавиу задгай газарт гэнэт гарвал голын татмын хатаж ширгэсэн нуурын цагаан марз нарны хурц туяанд гялтганана.

	Одоо бид тэгш талын замаар яваа боловч Могод сум ойртох тутам Дорж маань явдлаа улам сааруулсаар бүр «гэлдэрч» эхлэв. Учир юу гэвэл нэлээд олон үхэр улаан зам дээр амран хэвтэж дуу дохионд ч зайлахгүй ихэд хойргошин байв. Тэрээр ганц ч болтугай үхэр замаас нэг метр ч зайдуу хэвтээгүй нь хамгийн сонин байлаа.

	Хээр талын эзэн үхэр ийнхүү хачин ааш гаргасныг би эхлээд ухаарсангүй, харин машинаас бууж замаас гарч явахад л тодорхой болж билээ. Ургамлын өргөст үр миний хувцсыг битүү бүрхэж, тэр ч байтугай нягт даавуун комбинезонд бөх шигдсэн нь цэвэрлэхэд ч төвөг учруулна. Энэ өргөс малын үсэнд зууралдан ширэлдэж амар заяа үзүүлдэггүйг би аажмаар төсөөлсөн юм. Эдгээр үхэр, хоёр нурмын хэмжээ багатайг шилж зам хугаслан үдэлсэн нь хээр талын чулуурхаг хөрсийг бодвол замын сул шороо хэвтэхэд зөөлөн байсан биз ээ.

	Довтолгон хурдлах машины бараанаар сандран мэгдсэн хонин сүрэг үргэж тал тал руугаа бутрахын оронд хэсэг хэсгээр хуйлран бөөгнөрөх нь надад сонин санагдаж билээ. Бөөгнөрсөн хонь руу хар хурдаараа очих хонь бүхэн тэдний голд орохыг эрмэлзэвч дошгин нэг нь нуруун дээгүүр нь харайж унан тусан гол руу орсон харагдах нь эхлээд үл ойлгогдоно. Хэрэв «хонины санаа»˗ны тухай ярьж болдог бол тэд ердөө дайсны довтолгооноос мэнд гарахын тулд голд орохыг хичээсэн хэрэг. Хонины бөөгнөрөл хэчнээн их байх тутам уг хонь захаас төдий чинээ хол орших болно.

	Зам, жижиг боловч урсгал түргэнтэй Хулжийн голыг хэдэнтээ хөндлөн хэдэрчээ. Дээр үед энэ гол 5—6 километр өргөн хөндийд бялхсан их устай байсан гэхэд итгэмгүй байв. Түүний дэнж нь голдирлоосоо хоёр тийш өргөн талбай болон тэлжээ. Түүний нэг 10—12 метр өндөр дэнж дээр Могод сумын төв хөндийн баруун ирмэгийг дагаж оршино. Газрын доорх ус гадаргууд ил гарснаас сумын төвийг тойрсон нам газар намагжиж түүнийг хүрээлсэн хужир марз наранд гялтганан байлаа.

	Бид суурины хажуугаар өнгөрч өмнө зүгт хөндийг өгсвөл Могод сумаас хоёр километр орчимд гол нь том тохойрч нам газрын намагжилт нь хөндийн зүүн ирмэгт ойртож, татмын дээрх дэнжийн мөргөцөг дээр халуун рашаан тогтжээ. Тэр нь намгаар хүрээлэгдсэн тул машинтай очих боломжгүй байв.

	Тэгэхээр бид намаг дээгүүр хадсан хоёр шургааг дамжиж дараа нь чулуунаас чулуунд харайсаар рашаанд хүрч ирвэл, модоор хашсан дөрвөлжин худгийн амсраар 40 градус орчим халуун уур савсуулсан ногоон саарал ус бялхаж булаг болон боргилно. Булгийн гүнээс, том жижиг хийн бөмбөлөг тасралтгүй хөөрч, хүхэр устөрөгчийн үнэр хамар цоргин, тойрон буй хад чулуунд нь хүхрийн хаг цайрна. Энэ рашаан усаар нутгийн хүмүүс ходоод, үе мөчний өвчнөө анагаадаг ажээ.

	Хөндийг тойруулан харвал газрын царцдасны тасралаар үүссэн гангархаг эгц хажуу нь эвдэрч, зүүн хажуу нь эртний чулуулгаас тогтсон Могод уулын том шилээр хязгаарлагджээ.

	Бид лааны нөөцтэй болохоор сумын төв рүү эргэж очвол дэлгүүр нь нэгэн жижиг байшинд байсныг «Анхны хоршооны дэлгүүр» гэсэн хаягаар нь олов.

	Худалдагч нь оросоор яггүй ярьж байв. Тэрээр 1958 оны 6 дугаар сарын 23˗нд Могодоос баруун хойш 90 километрт Булган аймгийн Сайхан сумын орчимд газар хүчтэй хөдөлж 23, 24, 25˗ны гурван өдрийн туршид хүчтэй түлхэлтүүд болсон гэж бидэнд ярив.

	Олон барилгын шавардлага ховхорч, дэлгүүр доторх пийшин эвдэрснээс үзэхэд уг газар хөдлөлт 6 балл хүрсэн бололтой.

	Бид нөөц лаагаа аваад Булган ордог их замд нийлэхээр зүүн хойшоогоо хөдөллөө.

	 

	Уул давж, зам дөтлөв

	 

	Зам, Могод уулын эгц шил өөд өгсжээ. Бид ой модгүй нүцгэн уулын ар хажууг барьж явтал гэнэт намрын ой гайхамшигтай сайхан өнгөөр алаглан байв. Энэ бол Хангайн зүүн хэсгийн ой мод зөвхөн уулын ар хажуугаар ургадгийг илтгэнэ.

	Хад чулуурхаг хажуу өөд авирсан замаар манай машин хазайж өгсөхөд би өөрийн эрхгүй гулсаж Доржийг налав. Тэгтэл дээр яваа нөхөд ч биднийг болгоомжтой явуулахын учир бүхээг нүдсэн нь гүн гангын ирмэгээс хэдхэн метр зайтай явааг анхааруулсан хэрэг байв. Гагцхүү манай жолооч хөдөлшгүй тайван явах бөгөөд зөвхөн огцом эргэлтийн үед л их хүч гаргаснаас нүүрэнд нь хөлс чийхарна.

	Тэнгэр муухайрлаа. Хэрэв жаахан ч болтугай бороо шивэрсэн бол бид энэ давааг давахгүй байлаа. Машин маань эгц өөдөө хэд хэдэн удаа дайрч тэндээс ар тийшээ гулсан дахин урагш зүтгүүлсээр арай гэж даваан дээр гарвал Доржийн санаа амрав бололтой духныхаа хөлсийг арчиж над руу харж баяртай инээмсэглэнэ.

	Ер нь ч бид ёроолгүй ангал руу нисэхэд бэлэн байлаа. Бид бага зэрэг амсхийгээд хөдөлж өргөн хөндийд орвол Авзага сумын гэр байшин алсад цайран харагдав.

	Гэтэл хүн юм уу даа гэлтэй аажуу удаан хөдөлгөөнтэй, бор саарал зүстэй амьтан бидний анхаарлыг татав. Би дурандвал талд яваа тоодог ажээ. Бид зогсож, Самдан машин дээрээс буугаа авч нэг өвдөг дээрээ суугаад буудав... Тоодгууд урьдын адил нэгэн хэмээр айвуу тайвуу алхан биднээс холдон холдсоор авай. Самдан ялимгүй гүйсхийгээд дахин буудав. Нэг тоодгийн ойролцоо шороо манасхийсэн боловч алджээ. Тоодгууд одоо л нэг болхидуу гүйж, нисэхийг үл хүсэх мэт жигүүрээ залхуутай гэгч дэвэн агаарт хөөрөв.

	Бидний оройн зоог ийнхүү нисэн одов оо! Гэхдээ бид бүхэн өчигдөрхөн хонь худалдаж авсан болохоор харамсах юун билээ.

	Хагас цагийн дараа бид Тээгийн голын хөвөөгөөр тэлж баригдсан Авзага суманд хүрч ирэв. Энэ нь шаг ч үгүй том суурин ажээ. Энд тохилог сайхан сургууль, эмнэлэг, мал эмнэлэг, нүүдлийн киногоор тогтмол үйлчилж байдаг клуб байна. Суурины төв хэсэгт “Лениний зам” гэгдэх хөдөө аж ахуйн нэгдлийн төв оршино. Энэ аж ахуйд 600 гаруй өрх нэгджээ. Нэгдэл нь мал аж ахуйн таван ферм, 50 гаруй мянган толгой малтай юм. Малын зонхилох нь хонь бөгөөд үндсэн орлого нь хонины ноос болой. Нэг хониноос бүтэн хагас орчим килограмм ноос авах бөгөөд тус нэгдлийн алдарт хоньчин Очир 600 хониноос, толгой тус бүрээс 2 илүү килограмм сайн чанарын ноос авчээ.

	Монгол хонины ноос ноолуур сайтай боловч «үхмэл хялгас6» ихтэй юм. Тэгэхдээ меринос хонины ноолуураас чанарын хувьд дутахааргүй бөгөөд цагаан өнгөтэй тул үнэт чанартай байдаг. Энэ ноосоор ёрог цэмбэ, орны бүтээлэг, хивс хийнэ. Монгол хонины ноос нь БНМАУ˗ын гадаадад гаргах үндсэн зүйлийн нэг бөгөөд дэлхийн зах зээл дээр ихээхэн эрэлт хүсэлт болдог байна.

	 

	Булган орох улсын их замд

	 

	Бид Авзага суманд саатсангүй шууд л даваа өгссөн Булганы их замд орж авав.

	Давааны дээрээс Авзага сумын төв алган дээр юм шиг үзэгдэнэ. Тэрээр дээд хэсгээрээ Тээгийн голоор хэрчигдсэн цэлгэр дүгрэг хотгорт байрлажээ. Алганых шиг энэ хотгорыг Булган ордог улсын их зам дайрч гэрэлтэн зурайна. Энэ хотгор руу алганд нийлсэн хуруу лугаа адил таван том ам орж иржээ.

	Тээврийн энэ том зангилаа судас нь Хангайн зүүн ба Хойд хэсэг Хөвсгөл орчмын уулс, Их нууруудын хотгорын зарим хэсгийг улсын төвтэй холбоно. Ер нь тус орны нутаг дэвсгэрийн тавны нэг хувиас илүү хэсэг нь Булганы их замд хамрагдана. Энэ замд олон гүүр тавьж ихээхэн засаж сайжруулжээ. Могодоос Авзага ордог Хангайн хээрийн замыг бодвол Булганы их зам нь хучлагатай засмал зам шиг бидэнд санагдав.

	Даваан дээрээс Хангайн зүүн хэсгийн уулс үзэгдэж түүний хяруудын долгиотмол хавтгай гадаргуугаас дээш галт уулын чулуулгаас тогтсон оргилууд энд тэнд шовойлдоно. Умар зүгт 15 километр орчимд Хөшөөт бул (2093 м) уул үүлтэй тэнгэрийн наахна тодхон сүндэрлэнэ. Түүний урд хормойд Булган аймгийн төв Булган хот оршино. Бидний явах зам Орхоны хөндийн асар том хотгорыг гатлан, тэртээ дор суунаглах цэнхэр униарын зүгт живж оджээ.

	Сүүдэр зүүн тал руу зурайж орой болжээ. Уулын хажууд туссан ташуу гэрлийн аясаар хөндийн дээгүүр хэрчлээтсэн сүүдэр зурвас татна. Даваан дээрээс Орхон руу орохдоо түүний баруун гарын жижиг цутгаланг даган буудаг ажээ.

	Зам, гогцоорсон өргөн хөндийгөөр мурилзан явсаар голын усанд идэгдэж бялхмал чулуун тавцанд үүссэн хаалгаар шурган оров. Энэ бол хөндийг боосон боржингийн зузаан судлаас тогтсон өндөр хадан хаалт юм. Голын хөндийг хөндлөн гарсан ийм хадан хясаа бол Орхоны сав газарт байдаг түгээмэл зүйл ажээ. Зарим хадан хясаа нь голын адгийг хааснаас ус нь давчуу хавцал үүсгэсэн байна.

	Ийм хавцлыг туулан гартал цаана нь эгц өндөр хажуутай өргөн хотгор үүссэн байв. Түүнээс баруун тийш том толбо цайран харагдана. Энэ нь 1958 оны 6 дугаар сарын 23˗ны буюу 1957 оны 12 дугаар сард Говь˗Алтайд болсон газар хөдлөлтийн улмаас уулын хажуу руу гулссан чулуулгийн газар чичирхийллийн гаралтай нураг ажээ. Нургийн дүрс хэлбэр шинэхэн хэвээр байна. Тэр нь уулын хажуугийн их хэмжээний гадаргыг аварга том самнуураар самнасан юм шиг бүлгээ. Тасарч нурсан чулуулаг нь эргийн мөргөцгийн хормойд эмх замбараагүй овоорчээ. Хажуу дагасан нургийн гадаргын урт нь 200 метр хүрнэ.

	Умар зүгт Орхоны хөндийг Хөшөөт бул (Булган хаан) уул илт хаасан үзэгдэнэ. Бүрэнхий тэнгэрт уулсын сэрвээ огцом тодорч нар уулын цаагуур орсон тул одоо энэ оргил харлан байгаа нь энэ буй заа.

	Харанхуй болох тутам уул хөндийн салхи сэрчигнэн замын тоос босгож түүгээр жижиг хуй салхи болон эргэлдэнэ.

	 

	Их Орхоны хөндийд

	 

	Бид Булганы гүүрийг харанхуйгаар гаталж Орхоны хөндийд орж очлоо.

	Тэрээр биднийг тийм ч найрсгаар угтсангүй тэнгэрийн үүлс цайвалзаж, салхи хүчтэй үлээнэ. Хүрмэн чулуун хад голыг хүрээлэн хүдэнтэж, тас хар өнгөтэй ус гүн харанхуй руу түүний дэргэдүүр шуугин өнгөрөх нь хөндий өөрөө энэ цаг агаарт зохицсон гэлтэй.

	Хоноглох газар бодох хэрэгтэй боллоо. Бид замаас гарч голын захад машины гэрлээр тэгш талбай сонгож олоод маш түргэн хугацаанд майхнаа босгов.

	Үл ялих бороо шиврэх аядна. Лувсан тэнгэр өөд харж шүүрс алдан толгой сэгсэрч нэгийг үглэн бувтнана. Хангайн ууланд эрт унасан гэнэтийн цас аянчин жуулчдад бэрхшээл удсан хэд хэдэн явдлыг өөрөө үзсэн тул цасан шуурганаас болгоомжлох хэрэгтэй гэж Лувсан ярьж байгааг Сүрэн надад орчуулж өгөв.

	Хагас цагийн дараа гэхэд амттай сайхан шөл бэлэн болсон тул үүнийг хийсэн хүнийг зохих ёсоор үнэлж, өдөр оройн зоогийг хамтатган барив. Замын явдалдаа алжаасан бид нэгэн хэмээр майхны оройг дэл˗ дэх борооны чимээнд түдэлгүй нойрсоцгоов.

	Өглөө босоход тэнгэр цэлмэж, өчигдөрхөн муухай аашлаагүй юм шиг цэнхэр тэнгэрт нар мишээнэ. Буурал Хангай одоо инээмсэглэн байнам.

	Голын ус өчигдөр оройных шиг харлах биш, тунгалаг өнгөөр ногоорно, Тэгэхдээ догшин хадыг илбэн шуугьж эргүүлгийн ёроолын том хайрга чулууг өнхрүүлэн эргэлдүүлнэ. Урсгал нь энэ хавьдаа хурдсаж загасны хайрс мэт гялтганана.

	Бид ч цаг алгуурласангүй хэмжилт˗бичиглэл, хэмжилт˗бичиглэлийнхээ ажилд орцгоов. Миний хээрийн тэмдэглэлийн дэвтрийн хуудаснууд тоогоор дүүрч зургийн жижиг самбарт голын дэнжийн зүсэлтийг харуулсан хөндийн зураг зурагдав.

	Хөндийн өргөн хавтгай ёроолыг үүсгэсэн татмын дээрх нэгдүгээр дэнж дээр боржин, диабаз, болронцор гэх мэт Хангайн чулуулгийн том том хэмхдэс чулуунууд тархжээ. Энэ нь мөсөн голын дахин хурдасжсан хэмхдэс чулуунууд бөгөөд Хангайн өнгөрсөн мөстлийн хэлгүй гэрч болой.

	Гуравдугаар дэнжийг өгсвөл жалга дотор тод улаан өнгийн төмөрхөг шавар харагдах нь зос, хондыг хэн нэгэн нь газарт асгасан юм шиг санагдав. Тийм ээ, Монголын одоогийн хуурай ширүүн уур амьсгалтай төсөөгүй халуун, чийглэг уур амьсгалын нөхцөлд улаан өнгийн, өгөршлийн хучаас үүссэн байгаа нь сонин байна шүү.

	Бид энэ хурдсыг бичиглээд цааш уулын эгц хажуугаар авирч арай өндөр дэнжид ирэв. Эндхийн судгуудад цайвар шар, бор ягаан чулуулгуудын асгарал тааралдах нь дулаан хуурай уур амьсгалын нөхцөлд үүссэн явширын (коалин) цагаан өнгөтэй өгөршлийн хучаас ажээ....

	Бид бүүр дээш өгсөж гэдрэг эргэж харвал Орхоны үзэсгэлэнт байгаль бидний өмнө ил харагдана.

	Энэ том гол их усыг 150 орчим мянган хавтгай дөрвөлжин километр дэвсгэр нутгаас цуглуулан умар зүгт хүчлэн аваачна. Орхонд олон арван гол цутгана. Тэдгээрийн нэг нь Хэнтийгээс эхтэй Туул гол юм. Орхон голын урт нь 1124 километр ажээ. Сэлэнгийн энэ том цутгал усныхаа хэмжээгээр түүнээс ялимгүй дутмаг юм.

	Монгол туургатны эртний өлгий болсон их Орхоны хөндий нь БНМАУ˗ын шинэ хөдөө аж ахуйн тулгуур районуудын нэг нь болж байна. Урьд нэгэн цагт Монголын нийслэл байсан Хархорины тууриас холгүй, голын дээд хэсэгт үлгэр жишээ сангийн аж ахуй байгуулагджээ.

	БНМАУ нь 21 сангийн аж ахуйтайгаас газар тариалангийн 8, мал аж ахуй, газар тариалангийн 10, сүү, ногооны 3 аж ахуй байна. 1960 он гэхэд сангийн аж ахуйн тариалангийн талбай 200 мянган га хүртэл нэмэгджээ.

	Орхон гол нь ирээдүйд тээврийн томоохон судас болох ажээ. Анхны туршлагыг бүр 1925 оны 7 дугаар сард ЗХУ˗ын Сэлэнгийн хөлөг онгоц эрхлэх газар тавьжээ. «Кооператор» хэмээх хөлөг онгоц Орхоныг өгсөж ачааны чиргүүлтэйгээр 132 километр, чиргүүлгүйгээр 158 километр тус тус явж Туулын адаг хүрчээ.

	Бид голын урсгалыг дагаж уулын хажуу барин явна. Булганы их замын гүүрнээс дооших хөндийн дунд гол нь гайхалтай сонин гогцоорч хүрмэн чулуун хадыг дахин сэтэлжээ. Голын орхисон эртний хуучин хөндийн олон тасархай, орчин үеийн усны төвшнөөс дээш янз бүрийн өндөрт оршино. Энэ бүхэн бол газрын царцдасны шинэхэн хүчтэй хөдөлгөөний тухай нэгийг өгүүлнэ. Өдрийн хагасыг эзэлсэн энэ судалгаа нь голын хөндийн үүсэл гарлын сонирхолтой түүхийг бидний өмнө нээж өгсөн юм.

	Орхоны хөндий дэх галт уулын үйл ажиллагаа маш эрт үед болсон нь ч тодорхой боллоо. Эртний настай хүрмэн чулууны дотор голын хөндий нь нэлээд хожуу, гуравдагч галавын эхээр гарчээ. Гол нь эртний хүрмэн чулууны зузаалагт шаталсан дэнжүүд бий болгожээ. Дэнжийн ийм байрлал нь зарим судлаачдад хөндийг үүссэний дараагаар шинэхэн лав дүүргэснээс уг дэнжүүд үүссэн юм шиг ойлгогдож болно.

	Гуравдагч галавын дунд үед Орхоны хөндий нь голын үйл ажиллагаагаар бий болсон том хотгор аятай байсан юм. Үүнийг цагаан өнгийн явшрын өгөршсөн хурдаснаас тогтож өргөгдсөн зургаа, тав, дөрөвдүгээр өндөр дэнжүүд гэрчилнэ. Дараа нь газрын царцдасны өргөгдөл болж голын голдирол дахин доошилж, одоо голоос дээш 40 метрийн өндөрт байгаа гуравдугаар дэнж нь гуравдагч галавын эхэнд үүсжээ. Тэр үед Монголын уур амьсгал одоогийн дулаан орныхтой төстэй халуун, чийглэг байсан тул гуравдугаар дэнж дээр төмөрхөг улаан өнгийн өгөршлийн хучаас үүссэн байна.

	Дөрөвдөгч галавын эхээр газрын царцдас дахин дээш өргөгдөхөд гол ёроолоороо идэж хөндийн ёроолд шинээр голын голдирол бий болсон байна. Энэ үед уур амьсгал огцом хүйтэрч Хангайн ууланд мөстөл эхэлжээ. Орхон болон түүний цутгалуудаар туугдсан моренийн хурдас ба хэмхдэс чулуулгийн зузаалаг нь Орхоны хөндийд хоёрдугаар буюу нэгдүгээр дэнж үүсгэх материал болжээ.

	Эцэст нь мөстлөөс хойших хугацааны газрын царцдасны бүр саяхны (5000 жилийн өмнө буюу түүнээс хожуух) өргөгдлөөр голын татам үүсжээ.

	Ийнхүү Орхоны хөндийн үүсэл тодорхой болсон тул 20 километр үлдээд байгаа Булган хот орохоор яаравчлав.

	 

	Булган

	 

	Хөндийгөөс намхавтар даваа өөд зам өгсөв. Булганы их зам голын өндөр дэнжийн үлдэц болох дов толгод дундуур хэжнэ. Манай машин нэгэн өндөр гүвээн дээр давхин гарвал өргөн цараар тэлсэн хот бүхий том хотгор өмнө маань гэнэт цэлийв. Энэ бол Булган аймгийн болон Хангайн зүүн хэсгийн уулын төв Булган хот ажээ.

	Хөшөөт бул уулын хормойн хэвгийдүү тал газарт үй олон гэр, байшин багшран ярайсан нь анх харахад Улаанбаатараас дутахааргүй санагдав. Гэвч мэдээжээр Булган хот Улаанбаатараас олон дахин бага байх нь зүйн хэрэг. Өргөн уудам нутаг дэвсгэрт тархай баригдсанаас ийнхүү эндүүрэгдээ биз ээ.

	Толгод дээрээс дурандвал хотын төв хэсгийн том цагаан барилгууд мөн гурилын үйлдвэр тодхон харагдана. Хотын барилга байгууламж нь аймгийн газар тариалангийн хөгжилтэй уялдаж, өрнүүн хөгжиж байна. Үр тарианы олон мянган га талбай эзэмшсэн Жаргалантын сангийн аж ахуй болон нэгдлүүд бүхий Хангайн энэ хэсэг удахгүй улсын эдийн засгийн гол нутаг болох биз ээ.

	Бид машиндаа шатахуун авахаар хотоос дээш гүвээний энгэрт байгаа том том цистернүүд эгнүүлэн өрсөн станц руу очлоо.

	Тэнд ачааны зуу гаруй машин дараалан зогссоныг би тоолсон юм. Мөн хэд хэдэн автоцистерн монголын нефть боловсруулах анхны үйлдвэр Зүүнбаянаас авчирсан шатахууныг хадгалах савуудад юүлж байна. Тус улсад автомашин, тракторын парк түргэн хөгжиж байгаа тул тэдгээрийг ажиллуулах шатахуун үлэмж их шаардагдах болжээ.

	Машинаа их засваргүйгээр 500 мянган километр явуулсан БНМАУ˗ын Ардын их хурлын депутат, жолооч Лувсанпүрэвийи жишээгээр 100 мянгатан, жолооч болох хөдөлгөөнд хамрагдахыг нийт жолооч нарт уриалсан том бичигтэй самбар миний анхаарлыг татлаа. Тэрээр 10 орчим жил машинаа их засваргүй явуулжээ. Түүний машин ийм их урт замыг туулчхаад одоо дахиад 100 мянган километр явах чадвартай байгаа гэнэ. Энэ бол хөдөлмөрт социалист ёсоор хандах хандлагын үлгэр дуурайл мөн.

	Тээврийн хэрэгслийн үндсэн төрөл нь автомашин болсон орчин үеийн монгол оронд жолооч хүн чухал үүрэгтэй юм. Монголын уудам их нутгийн өнцөг булан бүрээс олон мянган хөдөлмөрч тээвэрчид олон зуун мянган тонн ачааг өдөр бүр тал бүрд зөөж түгээж байна.

	Булган бол монголын хуучин хотуудын нэг юм. Урьд түүнийг Вангийн хүрээ гэж нэрлэж байсан ба шарын шашны гол төвүүдийн нэг байжээ. Ардын хувьсгалын ялалтын дараа үлдэж хоцорсон феодал, лам нар булганы хийдийг хувьсгалын эсрэг түшиц газар болгох гэж оролдож байв. Иймээс энэ хийдийг эхлээд хааж дараа нь буулгаснаас одоо хэдэн жижиг сүм үлдээд байгаа юм гэж Сүрэн надад дараалал хүлээх далимд ярив.

	Бид шатахуунаа аваад хотод орж гуанзанд яаруухан хооллоод 1958 оны 6 дугаар сарын 23˗нд Булганд болсон газар хөдлөлтийн тухай лавлагааны ажилдаа оров. Ихэнх барилгын хана. таазны шавардлага ховхорч, зарим газарт пийшингийн яндан нурсан гэх нь энэ газар хөдлөлтийн хүч 6 балл хүрсэн бололтой.

	Дараа нь бид сүмүүдээс үлдсэн монгол үндэснийхээ угалзаар эрээлж хятад маягаар барьсан нэг барилгад байрласан орон нутгийг судлах музейг үзэв. Барилгын үүдэнд хүрлээр цутгасан хуучны том хонхыг боржин чулуун тавцан дээр тавьсан байв.

	Музей нь жижгэвтэр боловч Хангайн зүүн хэсгийн уулын чулуулаг, эрдэс, ашигт малтмал, жигүүртний төлөөлөгчдийн цуглуулгыг тавьж үзүүлжээ. Энэ үзмэрийг цаг шахам үзээд бид цаашдынхаа замд зориход бэлэн боллоо.

	 

	Тээнэгэлзсэн үнэг

	 

	Хангайн зүүн хэсгийн зам Булганаас гарахдаа Хөшөөт бул уулыг тойрч баруун хойшоо нэгэн өндөр давааг чиглэн одов. Тэрээр Булган хотын оршиж буй хотгороос дээш голын хөндийгөөр улам дээшээ өгсүүлсээр байлаа.

	Ой мод аажмаар нэмэгдсээр уулын хажууг бүрхсэн гоёмсог шинэс модыг бид нэвтрэв. Хэдэн зууны настай өндөр гоолиг модод гоёхон намрын өнгөнд жавхалзана. Орчны байгаль хүний гарт өртөөгүй аглаг ариун ажээ. Хэдэн цаг явахад нэг ч машин, нэг ч морьтон тааралдахгүй нь замын хөдөлгөөн үнэхээр хомс ажээ.

	Давааг давдгийн даваан дээр биднээс зуугаад метрийн зайд алтан шаргал үнэг зам хөндлөн гүйх нь гэнэт харагдав. Тэрээр нэгэн үе бөг бөг шогшин нэгэн үе замын хажууд зогсож биднийг ихэд шохоорхон байв. Дорж тэргээ огцом зогсоохуйд тэвш дээр бөөн үймээн дэгдэж сандчин тэвдэж буугаа олоод замаг тачигнахад буу тасхийв. Гэвч үнэгийг шархдуулсан ч үгүй харин тэр тавиад метр гүйснээ эргэн харж дахин зогсов. Биетэйгээ тэнцүү гэмээр урт ганган сүүл сагсалзуулж баруун урд хөлийг ялимгүй өргөж тээнэгэлзэн зогсох үнэгний шөнтгөр хоншоор миний дуранд тодхон харагдана. Дахин буу тасхийхэд үнэг бас л ойрхон зуур гүйгээд юу гээч болж буй учрыг олж ядан зогсов 

	Самдан, Сүрэн хоёр тэвш дээрээс үсрэн бууж үнэг рүү гүйн одов. Тэдний араас бас Лувсан амьсгаадан бараадав. Үнэг ч хурдаа нэмснээ бутны цаагуур далд оров. Манай анчид үнэгний хойноос хөвөнтэй хүрмээ тайлж шидэн тэмцэлдэж, Лувсан хүртэл хар хурдаа шавхаж байхыг хараад Дорж бид хоёр элгээ хөштөл инээлдэв. Гэвч нэхэл үр дүнгүй төгсөж анчид маань эд юмсаа цуглуулсаар «олз»˗гүй буцаж ирээд машиндаа ичингүйрсэн байдалтай сууцгаав. Харин тэдний хувцсанд шигдсэн зангуу л хэдэн цагийн ажил уджээ...

	 

	1958 оны 6 дугаар сарын 23˗ны газар хөдлөлтийн сорвиор

	 

	Бид Орхон, Сэлэнгийн усны хагалбар дээр гарахад алс өмнө этгээдэд Орхоны хөндийн асар том хотгор үдшийн мананд живж, умар зүгт Сэлэнгийн хөндийн уулс хоорондын хонхор шөнийн харанхуйд нуугдана.

	Жаргаж буй нарны ташуу туяа уулын оройг гийгүүлж голын хөндийнүүдээр хэрчигдсэн уулын хажуу алтлаг өнгөөр шаргалтан байна.

	1958 оны газар хөдлөлтийн голомтод ойр орших Сайхан суманд очихын тулд 50 км орчим тойруу замаар явахаар шийдэж, холгүй харагдах айлуудаас зам асуухаар зүглэв.

	Амар мэндээ мэдэлцсэний дараа гэрийн эзэгтэй хижээл насны эмэгтэй биднийг айргаар дайлав. Тэрээр газар хөдлөлтийн үед Сайхан сумаас урагш 10˗аад километрт орших Пүнгрэг гэдэг газарт байсан гэж ярина. Газар доорх түлхэлт өглөөний 11 цагт болж газрын дороос хүнгэнэсэн хүчтэй чимээ гарчээ. Шуурга тавьж байгаа юм шиг модны навчис сэрчигнэн ганхаж, газар доргин чичирч, амьтан адгуус орох газраа олж ядна. Ийнхүү түлхэлт нь их, бага хэмжээгээр гурван өдрийн туршид хэд хэдэн удаа үргэлжлэн давтагджээ.

	Сайхан айргаар дайлж, сонин зүйл ярьж өгсөн гэрийн эзэгтэйд талархал илэрхийлэхийн ялдамд замаа заалгаж аваад бид өмнө зүг рүү Өрмийн голыг чиглэн хөдлөв. Удаа ч үгүй байтал мөнгөн усны том дусал уулын хормойгоор унжсан мэт үдшийн бүрэнхийд гялалзан үзэгдэв. Энэ бол Өрмийн цагаан нуурт өдрийн сүүлчийн гэрэл туссан нь ажээ. Тэр зүгт манай машин, тийм ч сайн биш хөдөө замаар явна.

	Нуурын дэргэд хүрч ирэхэд бүр харанхуй болсон бөгөөд бид хээр талд буй хэдэн гэрийг бараадуулан майхнаа босгов. Манай зуухан дахь хуурай аргал ноцож дуусаагүй байтал хөршүүд маань зочлон ирцгээв. Энэ удаад бид тэднийг дайлж, цай ууцгаав. Үндэсний ёс заншил мэдэх талаараа Лувсан гарамгайн дээр түүнийг ёс журмаар нь гүйцэтгэдэг бөгөөд айвуу тайвуу яриа хөөрөө үүсгэв. Бидний гол хүсэх зүйл бол газар хөдлөлтийн тухай л ахиухан зүйл мэдэхийг хичээнэ. Тэд бие биеэс өрсөн ихэд шимтэн ярихуйд би дөнгөн данган бичиж авна.

	Даваадоржийн Жамбаа хэмээх ахимаг насны ард 1958 оны 6 дугаар сарын 23˗ны тэр дурсамжит өглөө Сайхан сумаас зүүн тийш 15 километрт мал хариулж явжээ. Гэнэт баруун талаас дуутай бороо ойртож аянга ниргэх мэт хүчтэй чимээ хадаж, гэр ганхаж, зуухан дээр байсан тогоотой сүү цалгин асгарахад Жамбаа гэрээсээ гүйн гарчээ. Бороотой бүрхэг байсан боловч салхигүй байв. Гэвч хүчтэй салхи хөдөлж байгаа юм шиг өвс шуугин баруун талаасаа халиуран долгиотож, уяатай байсан морьд цочин үүрсэнэ. Жамбаа тэднээс нэгийг нь эмээллэх гээд очтол газар дороос дахин хүчтэй чимээ гарч эмээл нь алмайрсан эзнийхээ гараас мултран унахад тэр хаашаа ч явахгүйгээр шийджээ.

	Энэ үед малчин Дэмбэрэлсүрэн Сайханы хажуугийн ууланд мал хариулж явжээ. Газар дороос анх түлхэлт болоход мод ганхаж, уулнаас том том чулуу сулран уулын эгц хажуу руу нурж буухад тэр малаа уужим өргөн ам руу оруулахаар тууж эхэлсэн боловч дахин нурахаас айгаад тэндээ хоёр хоносон гэж ярив.

	Зочид маань ээлжлэн ярьсаар бүр орой болсон хойно тэднийг гаргаж өгөөд бид унтахаар хэвтэв. Гэвч шөнийн анир чимээгүйг агтын төвөргөөн, морьтон залуусын гийнгоолох чимээ эвдэх тул тэр даруйдаа нойрсож чадсангүй. Самдан тэссэнгүй юу болоод байгааг мэдэхээр гараад ирэх хооронд би унтсан байлаа. Тэгсэн чинь 15 орчим тооны охид, хөвгүүд нийлсэн нутгийн залуус шөнийн талд нэгэн төрлийн морины уралдаан зохиосон байжээ. Энэ тухай би зөвхөн өглөө мэдсэн тул түүнийг нүдээр үзээгүйдээ үнэхээр харамсаж билээ.

	Өглөө босоход умрын хүчтэй салхи үлээж, хажуугийн уулсыг бөөн үүлс бүрхээд нэг л ёозгүй байв,

	Бид борооноос дайжиж замдаа яаран хөдөлсөн тул хагас цагийн дараа гэхэд хоносон газраасаа арваад километр холдсон байв. Явах тусам зам улам муудаж, энд тэндгүй булаг шанд газрын гадаргууд ил гарсан намаг ихтэй газар байв. Бидний машин үе үе хий эргэж эцэст нь нэгэн жижигхэн горхинд хойд дугуй гацаж тэвшиндээ тултал шаварт суув.

	Гэтэл эхний төсөөлж байснаас бүр ч эвгүй байдалд бид оров. Хамгийн ярвигтай нь намгаас гарахыг оролдож машинаа холхиулах бүрд улам доош шигдэж байв. Ингээд өөдгүй энэ нүхнээс гарахын тулд алсаас налуу урт шуудуу малтахаар ярилцаж шийдэв. Лувсан газар ухахыг үл тэвчиж бидэнд уурсах боловч хэн ч түүнийг анхаарсангүй. Тэр дургүйцэн амандаа үглэсээр хажуу тийш явж байснаа нэг мэдэх нь ээ ор сураггүй алга болжээ. Түүний хачин ааш нь хөдлөөд хаашаа явсныг нь ойлгоогүй боловч хаа л холдов гэж бодоод бид хөлсөө гартал шуудуугаа малтав.

	Цаг мөч өнгөрсөөр гурав дахь цаг болоход бид ядарснаас хөл дээрээ арай ядан зогсох боловч машинаа явуулахад бэлэн болголоо. Дорж машинаа урагш хойш нь дахин хүчтэй ганхуултал, гучаад см урагш ахилаа. Ура! Энэ нь биднийг сэргээж шинэ хүч сэлбэснээр хөндийрсөн дугуйн доогуур нөөцөлсөн түлээнээсээ ивлээ. Гэвч энэ нь алдаа болж нөгөө талын дугуй доош шигдэж нэг мэдэх нь ээ хажуулдах нь байна шүү...

	Гэнэт морин төвөргөөн сонсогдож, хориод морьтон бидэн рүү ирж яваа үзэгдэв. Тэдний дунд Лувсан байлаа. Одоо л түүний «оргосон» үнэн, учир илт боллоо...

	Хүн, морь, моторын нэгдсэн хүчээр бид машинаа намгаас санаснаас хялбар гаргалаа. Мотор байдаг чадлаараа хүрхрэн ухасхийх тоолонд машинаас. уяж оосорлосон адуу галзуу юм шиг угзарч байх нь шаварт суусан таван машиныг ч суга татан гаргах тэнхээтэй байв. Тэгэхээр бидний машиныг төвөггүй хурдан гаргаа биз ээ...

	Бидэнд найрсгаар хүчин тусалсан залуустаа гүнээ сэтгэл хөдөлж харин Лувсан манай өнөөдрийн жинхэнэ баатар болов. Үнэнийг хэлэхэд бид өвгөнийг жаахан гоочилсон нь эвгүй юм боллоо. Санамсаргүй саатлаас бараг зургаан цагаа гарзадсан бид Сайхан хүрэх цаашдын замд маань энэ горхиор үзэхэд сайнаа үзэхгүй нь илт тул хэрхэх тухайгаа зөвлөлдөв. Бүгдийг цэгнэж үзсэний эцэст замаа өөрчилж Сэлэнгийн сав дахь Төлбөр голын хөндийн хажуугийн хярыг давж гарахаар шийдэв. Тэнд бас хэсэг бүлэг галт уул байгаа тул ингэж явах нь ч эцэстээ зөв биз ээ.

	 

	Хангайн галт ууланд

	 

	Бид давааг амар мэнд давлаа. Цаг агаар ч сайжрах тийшээ хандлаа. Ер нь Монголын уулын цаг агаар түргэн хувьсдаг нь ажиглагдсан юм. Даваа, давааны цаана чухам юу гэгч бидэнтэй учрахыг хэн ч үл мэднэ. Аяллын эхлэлд зэвүүн, аймшигтай санагдавч сүүлдээ шал өөрөөр дасал болно. Одоо борооны өтгөн үүл замхарч тэнгэрээр хөнгөн үүлс нүүж, нар дахин гийсэн болохоор бид гоморхох юу билээ.

	Нэгэн товцог дээрээс харахад бидний өмнө Урангийн хөндийн өргөн хуурай ам цэлийн, Уран хэмээх галт уулын шовгор хар дүрс үзэгдэнэ. Тэрээр олон талт пирамид маягийн дүрс нь геометрийн гайхалтай зөв хэлбэртэй бөгөөд талууд нь оройгоос хормойн жалга хүртэл шугам шиг шув шулуун «барран кос» хэмээх доошоо өргөссөн гуугаар хэрчигджээ. Ерөнхийдөө түүний байдал нь байгалийн бус, хичээлийн үзүүлэн загвар мэт харагдана. Манай машин Урангийн хөндийн ам руу эргэж бас нэг бүлэг галт уулыг чиглэн явав. Тулга, Тогоо, Бүрхээр хэмээх эдгээр галт уулс нь маш их эвдэрч элэгджээ. Тэрээр лаав бялхаж байсан болов уу гэмээр нэгэн шулуун шугаман ан цав дээр оршино. Галт уулыг хүрээлэн хар өнгийн хүрмэн чулуунаас тогтсон хэвгий гүвээнүүд эмх замбараагүй таржээ. Энэ бол нэгэн үе Урангийн хөндийн амыг дүүргэж байсан үргэлжилсэн лавын хучаасны үлдэгдэл болой. Манай машин хүрмэн бул чулуун асга дундуур тэнхээ мэдэн зүтгүүлсээр бидэнд ойролцоо байгаа Тулга хэмээх галт уулын хормойд очлоо. Галт      шовгорын хажуу нь дээшээ эгц тэгш ажээ.

	Бид гурван галт уулыг бүгдийг, барагцаалбал зүүн хойноос баруун урагш өөрөөр хэлбэл галт уулын шовгорууд байрласан ан, цавын дагуу нүдэн барагцаагаар шулуун явж тууш зүсэлт хийхээр шийдэв. Би өндрийг нь тодорхойлж, бичлэг хийж, дэвсгэр зураг үйлдэж, Сүрэн, Самдан хоёр метрээр зай хэмжээг гаргав. Ийнхүү бид уулын хажуу өөд аажмаар өгсөнө. Тэрээр галт уулын том жижиг бөмбөг, өөрөөр хэлбэл галт уулын хий дэлбэрэхэд цацагдаад агаарт царцсан лааваар бүрхэгджээ. Бөмбөгнүүдийн хэлбэр дүрс маш олон янз байна. Ихэнх хэсэг нь урт мушгирсан хүзүүтэй том шулуун дуслууд байв. Хэд дахин ороож төвөгтэй зангилагдсан хавтгай тууз хэлбэртэй бөмбөгнүүд ч тохиолдоно. Эдгээр нь заримдаа хүний гараар шавж баригдсан юм шиг байв. Зарим нь бүр хэд хэдэн янзын талх, мушгиа боов шиг санагдана...

	Галт уулын хормойгоос олдсон бөмбөгнүүд нь бүгдээрээ Орхоны дөрөв, тавдугаар дэнжийн чулуулаг шиг явшрын цагаан хагаар бүрхэгдэнэ. Харин галт уулын орой дээрх бөмбөг нь Орхоны гуравдугаар дэнжийн өгөршлийн хучаас шиг улаан тоосгоны өнгөтэй байна. Энэ шинж байдлаар нь уг галт уулын үүссэн насыг магад төсөөлж болох биз ээ. Тэгэхээр эдгээр галт уулыг нэлээд эртний, ямар ч гэсэн гуравдагч галавын дунд үеэс өмнөх гэж үзэж болох байна. Галт уулын бөмбөгийг судлахад цаг их зарсан боловч нэгээс нэгийг үзэхгүй байж тэвчихгүй байв.

	Ийнхүү эцэст нь бид шовгорын орой дээр гарлаа. Түүний өрх огцом хонхойжээ. Тэр их эвдэрснээс зүүн өмнөд ба баруун хойд амсар нь бараг арилсан байв. Зөвхөн шинэсэн ойгоор бүрхэгдсэн баруун урд талын туурай хэлбэрийн өрхийн хэсэг л тод мэдэгдэж байна.

	Өрхийн ёроол лаавын бул чулуунд булагджээ. Бид Тулганы өрхийг үзэж дуусаад хойд талаараа шинэсэн ойгоор хучигдсан арай өндөр Тогоо уулыг үзэхээр яаран хөдлөв.

	Хоёр галт уулын хоорондох өргөн судгийг гаталж хар хүрмэн чулуунаас тогтсон Тогоо хэмээх галт уулын хажуу өөд өгсөж эхлэв. Энэ галт уулын бөмбөг бүр өөр шинж чанартай болох нь илт байна. Тэр нь хэмжээгээр жижиг, бөөрөнхий хэлбэртэй бие угаадаг резин шиг сүвэрхэг ажээ.

	 

	 

	[image: Image]

	 

	 

	Галт уулын оройд том өрх байна. Грекээр кратер гэдэг үг нь өрх хэмээх «аяга» гэж санаанд бууна. Амсрын ирмэг нь тод мэдэгдэж хавтгай ёроолд нь бяцхан нуур тогтсон үзэгдэнэ. Өрхийн эргэлсэн эгц хана хар өнгийн хүрмэн чулуунаас тогтжээ. Тод улаан өгөршлийн хучаасаар бүрхэгдсэн газар ч бас байна.

	Өрхийн ёроолд орвол Галт уулын жижиг бөмбөг, сүвэрхэг хүрмэн чулуунууд эргэн тойрон хэсэг бусгаар хөглөрсөн тул нүдэн баримжааны хэмжилт явуулахад амаргүй байв. Хүүхдүүд хадлан хадаж тоглоо юу гэмээр жижигхэн өвсөн бухлуудыг нуурын захын чулуунуудыг зайчлан нямбай гэгч өрсөн нь бидний анхаарлыг татлаа. Энэ нь үхэр огдойн өвлийн бэлтгэл хөеө байжээ. Энэ жижигхэн гүймхий хулгана өвөлд ичдэггүй учир идэш хоолоо нөөцөлж авдаг байна. Өвсөн бухлуудаас нэг нь алга болбол нөгөөг нь ашиглаж болохоор янз бүрийн газарт хэд хэдээр нь байрлуулсан байна. Үхэр огдой өвсний хамгийн шимтэйг нь олж хураадаг тул түүний хойноос мал хөөцөлдөж идэхийн хүслэн болдог байна. Иймээс урьдчилан болгоомжилсон нь ч илүүц биш юм. Үхэр огдойнууд ил задгай газарт хөеөгөө хураавал салхинаас хамгаалж дээрээс нь чулуу овоолдог юм гэж Сүрэн ярив.

	Бүрхээр галт уул их эвдэрчээ. Бүрхээрийн өрхнөөс бүтэн үлдсэн хана нь галт уулын үнс, улаан өнгийн сүвэрхэг хүрмэн чулуугаар гагнагдсан галт уулын том том бөмбөгнөөс тогтсон шовх оройтой хэсэг бусаг цав толгод л үлджээ. Эндхийн чулуулаг нь шатаасан тоосго шиг улаан өнгөтэй байгаа нь мөн чанартаа өгөршлийн хучаасны өнгө болно.

	Нар баруунаа хэлбийх үест бид Бүрхээрээс хоёр километрт орших Уран галт уулыг зорьж яаран хөдлөв. Тоо томшгүй бул чулуун асга бүхий лавын хучаас дамжин манай машин багагүй хүч сорин байж зорьсон газрын зүг гэлдрэх боловч хурц ирмэгтэй хад замыг битүү хаасан тул Уранд хүрч очихын арга байсангүй.

	Энэ галт уулын орой нь зэргэлдээх галт уулуудаа бодвол маш эгц тул дээш өгссөн бүдэг жим тахирлан мурилзаж, явахад нэлээд төвөгтэй байв. Хушганы хэртэй жижиг бөөрөнхий чулуу улан дороос бутран нурна. Уулын эгц өндөр хажуу бүхэлдээ ийм сэвсгэр бөмбөгнөөс тогтжээ. Шингэж буй нарны сэжүүр хажуугийн уулсын оройг шүргэх үес бид галт уулын оройд гарлаа.

	Одоо бидний өмнө хажуугаараа өтгөн хөгшин ойтой, голдоо нууртай аварга том өрхний цөмөрхий байна.

	Манайхан гэнэт «Хараарай та минь ээ!» гэж хашхираад, нуураас хар хурдаараа цахилж байгаа гоолиг гурыг заав. Тэрээр миний дуранд хальт мөлт орж ирээд ой руу далд оров... Бид ийнхүү нэгэн жижиг дархан ертөнц рүү довтлон орсон ажээ. Уран хэмээх галт уулын орой дээр хүн бараг гардаггүй учир өндөр уулын хамгийн аймхай ан амьтад ч танхил дураар амьдрах бүлгээ.

	Харанхуй болох тутам судалгааныхаа ажлыг улам яаравчилж, хэдэн зураг ч болтугай дарахыг хичээнэ.

	...Тэндээс бид маш түргэн буцлаа. Би Марк Твены «Монбландад гарсан нь» гэдэг өгүүллийг өөрийн эрхгүй дурсав. Тэр өгүүлэлд уул өөд маш удаан хугацаанд гарснаа дурдаад «тавхан мөчид буув» гэж бичсэн нэгэн мөр байдаг сан.

	Биднийг Төлбөр голын хөдөө замд орох үед бүр бүрэнхий болсон байлаа. Ойр хавьд айл амьтан нэг ч харагдахгүй тул бид замаас холгүй хээр талд хоноглохоор буулаа.

	 

	Дөрвөн цагийн нүүдэлчид

	 

	Биднийг дөнгөж майхнаа босгоод байтал ойролцоох довцгийн цаанаас гэнэт гэр бараа ачсан хэсэг тэмээн хөсөг, түүний араас хонь, үхэр, адуун сүрэг гарч ирэв. Энэ нь оторт гарч байгаа малчид ажээ.

	Тэд бидэнтэй айлсан буулаа. Тэдний майхан биднийхтэй адил боловч өнгө нь цагаан байв.

	Оройн хоол болох хооронд бид тэдэнтэй яриа хөөрөө дэлгэвэл жилийн туршид хийдэг аялал нүүдлийнхээ тухай дэлгэрэнгүй ярив. Тэрээр бэлчээрийг өвөлжөө, хаваржаа, зуслан, намаржаа гэж хуваагаад улирлын нүүдэл хийнэ.

	Хоёрдугаар сарын эцсээр үнээ тугаллаж, гүү унагалж хонь хургалж эхэлнэ. Шөнөдөө хүйтэн байх тул нялх төлийг эхний удаа гэрт оруулна. Хавартаа салхи халхалсан нөмөр энгэр, ам хөндий бараадан бууна. Төл мал ялимгүй чангармагц хаваржаанаас нүүж шинэ нутагт бууна. Энэ нь голдуу гуравдугаар сард болдог ажээ. Хавар ногоо нялх, тачир байх тул нэг нутаг дээр удаан суурьших аргагүй.

	Малчид хөндийг бодвол арай илүү ногооны сөлтэй байдаг өндөр газар, эсвэл гол бараадан нүүдэллэдэг Тавдугаар сараас Хангайн зуншлага эхэлдэг байна. Тав, зургаан сард зуны хонины ноос хяргалт явагдаж, үнээ малаа сааж эхэлнэ.

	Зургаан сарын адгаар гүүгээ барьж айраг цагаагаа исгэж базаана. Зуны улиралд махан хүнс амархан муудах тул мал нядлах тохиромжгүйгээс сүү, цагаан идээнд шилждэг байна. Зун бол нялх төл түргэн торниж, мал сүрэг тарга тэвээрэг олдог цаг юм. Зарим зуны халуунд өвс ногоо гандаж, хар зуд болж мал тэжээлгүйдэн үхэж хорогдох аюултай тул малчид хоёроос гурван удаа нутаг солих болдог.

	Наймдугаар сард Хангайд намар болно. Тоо томшгүй олноор гарах ялаа шумуулаас малаа хамгаалахын тулд задгай газрын салхи нөөлөг бараадан бас л нүүнэ, Дэлэнч ялаа малын зөвхөн цусыг сороод зогсохгүй амьтны нүдэнд өндгөө цацаж нуухтуулан сохлоход ч хүргэнэ.

	Есөн сард уналгын морь, ачлагын тэмээгээ барьж «сойдог». Өөрөөр хэлбэл өдөрт гурав дөрөвхөн цаг тавьж идээшлүүлээд тэжээл өгөхгүйгээр уяна. Ийнхүү хоёроос дөрвөн долоо хоног сойдог байна. Үүний үр дүнд сойгдсон мал нь шуугдаж, хөнгөн шаламгай болж хөлрөх нь багасаж, ажилд ядрахыг мэдэхгүй тэвчээртэй болдог.

	Есдүгээр сард хонины ноосны хоёр дахь хяргалт явагдаж эсгий хийж, идээ цагаагаа нөөцөлж эхэлнэ. Арван сард малаа заазалж зааз малын нядалгаа явагдана.

	Махан хүнсний голыг өвөл арван нэгээс хоёрдугаар сарын хооронд бэлтгэнэ. Энэ үед малаа хэсэг хэсгээр бүлэглэж гурав, дөрвөн гэрээр айлсаж амьдарна. Тэрээр салхи халхалсан нөмөр энгэр газарт бууж малдаа дүнз модоор хагас задгай хорго, эсвэл бул чулуугаар, амыг урагш харуулан хашаа барьж хэвтрийг хонины бууц дэвсэж дулаална.

	Өвөлд мал өвс олж идэх дашрамдаа цасаар «ундлах» тул заавал услах шаардлага гардаггүй. Өвөл цас их унаж, мөстөж хөлдвөл аюултай. Тийм үед мал хөлөөрөө тэжээлээ олж чадахаа больж цагаан зуд болж үхэж үрэгдэнэ. Гэвч хөдөө аж ахуйн нэгдлээс өвөлжөө бүхэнд өвс тэжээл нөөцлөх болсон одоо үед малын хорогдол багасжээ.

	...Үдшийн хоол маань ч оройтож, жихүүцэж эхэлмэгц бид ч зуух руугаа дөхөж сууцгаалаа. Лувсан тэнгэрт мэлтийх сарыг харж бодлогошрон байснаа удахгүй хүйтэрч, цасан шуурга ч болж магадгүй гэв. Хэтийн төлөв сайнгүй учир аяллаа түргэтгэх хэрэгтэй боллоо. Хангайн хойд хэсгээр аялах, цаашилбал хойшоо Хөвсгөл нуур ороход 200 километр байдаг. Бид ер нь дөнгөх болов уу!?

	 

	Хатан Сэлэнгэ мөрөн

	 

	Дараагийн өглөө нь бид нарнаас урьтаж замд гарав. Сэлэнгийн баруун цутгалын хөндийгөөр зам урууджээ.

	Голын усанд хэрчигдсэн хөндийд хар ногоон бараан өнгийн бялхмал чулуулаг тархсан нь серпентинит ажээ. Ийм газарт хром, цагаан алт, шөрмөсөн чулууны ордыг эрж хайвал зохино. Ер нь Хангайн хойд ба төв хэсэг нь бага судлагдсан учир одоогоор эдгээр район нь олон газарт геологийн хувьд цагаан толбо хэвээр байна.

	Удсан ч үгүй бид бялхмал чулуулгийг голын ус идэж гаргасан давчуу хавцлыг өнгөрч Сэлэнгийн хөндийд орж очив. Энэ хөндий нь газрын царцдасны хагарлаар үүссэн Сэлэнгийн их хотгорт оршино. Хөндийн өргөн 5—7 см болно. Баруун талын давчуу хавцлыг огтолж саад тавьсан Сэлэнгийн хотгор бүхлээрээ нэгэн өндөр довцог дээрээс тов тодхон харагдана. Хотгор дундуур хурдлан жирэлзэх тэр мөрөн бас нэг нарийн хавцал руу далд орно. Хөндийн хоёр талаар манхан элсээр бүрхэгдсэн уужим газар байгаа нь дуранд ялгагдана. Сэлэнгийн эртний энэ дэнжээс хүй нэгдлийн хүний бууц олдсон ажээ.

	Зам цаашаа гогцоорч голын идэгдмэл дэнжийн үлдэц толгойг алсуур ороож хотгорын хавтгай ёроолтой нийлэхэд Сэлэнгэ7 мөрний бүх өргөн нарийн нь бидний өмнө цэлийв.

	Монголын Ижил мөрөн˗Сэлэнгэ нь 425250 хавтгай дөрвөлжин километр газраас усаа цуглуулдгаас 282,5 мянга нь БНМАУ˗ын нутагт оршино. Энэ бол тус улсын нутаг дэвсгэрийн тавны нэг нь болой. Хангайн баруун хэсгийг бүхэлд нь хэдэрсэн Идэр, Дэлгэр, тэдний Хөвсгөл орчмын зүүн биеэр орж ирсэн цутгал Эгийн гол, Хангайн төв ба зүүн хэсэг. Их Хэнтийн ихэнх хэсгээс усаа цуглуулж Сэлэнгэд цутгах Туул голтой нийлсэн Орхон гол нэгдэж Сэлэнгэ мөрнийг үүсгэнэ. Сэлэнгэ нийтдээ 993 километр уртаас 593 километр нь Монгол нутгийн дотор байна.

	Сэлэнгээр хөлөг онгоц 873 километр зайд зорчиж (Монголын нутагт 473 километр) байна. Усны эрчим хүчний онцгой их нөөцтэй бөгөөд түүний өргөн хөндий нь уулын хавцлуудаар зааглагдсан өргөн уужим хотгоруудтай хосолж оршдог учраас хүчит усан цахилгаан станцын бүхэл бүтэн хүрхрээнүүд байгуулбал нэн тохиромжтой ажээ.

	Саваа бялхах Сэлэнгэ мөрөн хөдөө аж ахуйд чухал үүрэг гүйцэтгэнэ. Үржил шимт хүрэн хөрсөнд нь үр тариа, хөдөө аж ахуйн бусад ургамлыг усалгаатай тарьж ургуулж болно. Том усан сан байгуулж өргөн хүрээгээр усжуулж эхэлбэл Сэлэнгийн хөндий нь Монгол орны хөдөө аж ахуйн том район болох нь дамжиггүй.

	Бид ус гаталгах бярваазын дэргэд ирж буулаа. Үзэсгэлэнт Сэлэнгэ эргээ мөргөн догшрон боргилохуйд гол дунд нь цорго нүх гарч хөөс сахруулан эргэлднэм. Миний шидсэн модны мөчрийг уралдааны морь шиг хурдан хаман одно.

	Нар дээр хөөрч шармагц би усанд орж сэлбэл яадаг бол? гэж нөхдөөсөө асуув.

	Тэднээс хэн нь ч усанд сэлдэггүй байжээ. Гол, уснаас зайдуу уул, талд өсөж өндийсөн монгол хүн усанд сэлж сураагүйг гайхах юу билээ.

	Би хувцсаа тайлаад ус руу оров. Зайрмаг мөс бие хайрч, хөл дор том том хайрга гишгэгдэв. Түүний дээр тэнцэж ядан байтал усны урсгал намайг яах ийхийн зууртгүй хамж аваад доош зуугаад метрт байгаа эрэг дээр гаргаж хаялаа. Би босож, сэтгэл хангалуун цээж дүүрэн амьсгалав.

	 

	Оготно, вольфартын ялаа хоёр

	 

	Бид зэргэлдээх уулын хярын оройг хүртэл. Сэлэнгийн хөндийн нийт өргөний дээгүүр нүдэн барагцааны хэмжилт хийх хэрэгтэй байв.

	Тоосорхог хүрэн хөрсөөр бүрхэгдсэн гуравдугаар өндөр дэнж дээр бид зогсохоос өөр аргагүй болов. Эндхийн гадаргуу нь бүхэлдээ нүхлэгдэн сэгчигдэж «эрүүл газар» үлдсэнгүй гэхэд болно. Энэ бол оготнын орон байжээ.

	Тэд бүлгээрээ амьдрах бөгөөд өөрийн урцыг хамтын хүчээр барина. Нэгэн сүрэг оготнын малтсан нүхний уртыг нийлүүлбэл хэдэн зуун метр ч хүрнэ. Би нэгэн жижиг талбайд оготнын хоёр зуу орчим нүх тоолсон нь хааш хаашаа цэг метр дөрвөлжин талбайд 3—4 нүх ногдож байв. Газар дор амьдардаг эдгээр амьтдын нэг ч хаана ч үл үзэгдэнэ.

	Бид хэсэг шарилжийн бутны ард нуугдаж чимээ гаргалгүй сууцгаав. Таван мөч хэртэй болоход нэгэн нүхнээс эхлээд хоншоор, дараа нь дэлдэн чихтэй толгой цухалзаж ирэв. Гар ялимгүй хөдлөхөд л тэд алга болно. Дахиад л толгой нь цухалзана. Аймшигтай байвч сониуч зан нь түүнийг давамгайлж аажмаар бүх биеэрээ гарч ирэв. Бид чимээ гаргалгүй суусаар л байв. Эхний зоригтныхоо араас түүний төрлүүд цөөн цөөнөөр цувран гарсаар л байна. Манайхны хэн нэг маань алга ташмагц тэд цөмөөрөө нүд ирмэхийн зуур алга болов. Гэвч удсан ч үгүй тэд биднийг тохуурхаад ч биш сониучирхсандаа дахин гарч ирэв. Ийнхүү хэд хэдэн удаа давтагдаж билээ. Сониуч зан бол энэ хөгтэй амьтны төрөлхийн ааш нь ажээ.

	Эдгээр мэрэгчид хүнд ашиг тустай ч байж болох юм. Намар болмогц эдгээр бяцхан амьтад том нүх малтаж, түүндээ ургамал судлаачдын дунд хурган мэхээр гэж алдаршсан зэтгэнэ маягийн үндэст ургамлыг өвлийн тэжээл болгон нөөцөлж хураадаг байна, Энэ ургамал нь 34 хувийн цардуул агуулдаг бөгөөд идшинд хэрэглэгдэнэ.  Хувьсгалын өмнө ядуу ардууд энэхүү ургамлын үндсийг оготнын нүхнээс намартаа зориуд цуглуулж өвөрмөц төрлийн үндсээр нь цардуулын гурил хийдэг байсан гэж Лувсан бидэнд хөөрлөө.

	Оготнууд ургамлын үндсийг хэмжээ ба чанараар нь ангилж хураагаад өөрийн агуулахыг маш цэвэр цэмцгэр байлгах тул агуулахын ямар ч нярав үзвэл атаархах биз ээ.

	Зарим нүхнээс 10 орчим килограмм үндэс авч болно. Тийм ээ! Монгол орны ширүүн өвөл амьтдыг хүртэл хүнс тэжээлээ нөөцөлж авахыг шахан шаарддаг байна.

	Бид хөндий газрыг шургааг модоор тогшин олоод тийм агуулах олох гэсэн боловч юу ч байсангүй. Нүх нь эхлээд гайхалтай сонин гогцоорсоор хоёр том бул чулууны хоорондуур доош орсон байв. Энэ удаа бид оготнын нүхийг бүтэн үлдээж энэ жижигхэн зэрлэг амьтныг амгалан орхиод цааш явж дээд дэнжийн нарийн талбайд гарч очив.

	Энд цагаан толгойтой ямар нэг үй түмэн жижиг ялаа биднийг бүсэлж авлаа. Тэрээр үзтэл сүржин дүртэй эргэлдэн толгой руу дайрч үртэс шиг юм нүүр рүү цацна. Энэ нь нөгөөх амьтны нүдэнд өт цацдаг ялаа бололтой. Гэтэл миний зовхинд өт цацчихсан байвал яах вэ? Одоо намар орой болсон цаг, ялаа өндөглөхгүй, өндөглөсөн ч өвчин үүсгэхгүй гэж Сүрэн намайг тайвшруулна. Гэхдээ миний сэжгийг бүрэн арилгаж чадсангүй. Вольфартын ялаа гэвэл арай аятай сонсогдож магадгүй энэ нойтон хамуу шиг ялаанаас салахын түүс болж хөл гараа савчина...

	Золоор салхи гарч ялаа ч алга боллоо...

	Бид дээш өгсөвч биднээс дээш хамгийн эгцэд нь хонин сүрэг авирсан харагдана. Болхи хөшүүн хөдөлгөөнтэй ийм тарган амьтан тийм эгц хажуу өөд зовж зүдрэлгүй гарсан нь сонин байлаа. Тэгээд ч энэ нүцгэн хаданд юуных нь өвс тэжээл байх билээ. Харин Хангайн хамгийн сайн малчид уулын хуурай чулуурхаг энгэр барьж малаа хариулдаг юм гэж Лувсан ярина. Энэ хуурай нөхцөлд хиаг мэтийн ургамал зонхилно. Энэ нь шим шүүс багатай боловч маш тэжээлтэй тул мал идмэгцээ тарга, тэвээрэг авна. Ийм газрын малын сүү, идээ ч үнэд хүрнэ.

	Уулнаас доошлох тутам бага багаар сайрархаг болж хормойгоор нь хуурай хөндийн ургамал голлоно. Ойн болон голын татмын өвс ногоо сайтай нугын бэлчээр чанарын өгөөжөөр тааруу байх тул эндхийн мал голдуу өөхөн тарга авч түүнийгээ өвлийн тарчиг цагт амархан алдаад онд зутруу ордог байна. Ийм малын мах, сүүг ч хоёрдугаар зэрэгт үзнэ.

	 

	Сэлэнгийн огоорсон хөндийд

	 

	Уулын шилийн өндөр эрэг дээрээс Сэлэнгийн хөндийн өргөн уужим хотгор тэртээ дор налайн харагдана. Тэрээр дорно зүг сунаж галт уулын чулуулгаас тогтсон Бүргэд (далайн түвшнээс дээш 1758 м өндөр) ууланд тулжээ.

	Баруун зүгт хотгор нь богиновтор хавцлын цаана Намнангийн нуруу хүртэл дөчөөд километр үргэлжилсэн байна. Энэ хярын орой (далайн түвшнээс дээш 2013 м өндөр) хавтгай агаад гол мөрний орчин үеийн сүлжээнээс дээш бүтэн хагас орчим мянган метр өндөрт огтлолцож, дараа нь газрын царцдасны хожуу үеийн хөдөлгөөнөөр зарим нь дээш, зарим нь доош тасран шилжсэн Хангайн эртний тэгшрэлийн гадаргуугийн8 үлдэц ажээ. Иймээс Хангайн хэвэлд газар олонтоо хөдөлдөг байна.

	Бид орчин үеийн голоос дээш нэлээд өндөр өргөгдөөд байгаа эртний өргөн хуурай хөндийн гайхалтай сонин сүлжээг ихэд хичээнгүйлэн зурж авлаа. Дээхэн үед нэлээд олон том голууд, одоогийн голын голдирлоос огт өөр газраар урсаж байжээ.

	Орой болсон тул бид манай машин цэг шиг үзэгдэх ус гарам руугаа дөхөх хэрэгтэй боллоо. Ус гатлахын өмнөхөн Лувсан голын зах руу очиж алгандаа ус утгаад уухыг би харсанд хуучны ёс юм гээд Сүрэн инээмсэглэв. Бүр хуучныхаар бол гол гарахын өмнө тэр голоос загас барьж идэх хэрэгтэй гэнэ. Тэгэхээр загас ховор үед уснаас нь уусан ч болдог буй заа.

	Хүнгэнэн хөвхөлзөх бярваазыг чинээнд нь тултал чангалсан ган аргамжаар татахад Сэлэнгийн ширүүн урсгал тосон авч нэг эргээс нөгөө эрэгт авчрав.

	Голын цаад талд олон морьтон байв. Бярваазыг аргамжмагц Дорж машинаа асаатал омоглон морьд эзнээсээ жолоо булаалдан тал тал тийшээ сарниж бөөн бужигнаан болов. Их замаас зайдуу болохоор эндхийн мал машины дуунд дасаж амжаагүй бололтой.

	Нэгэн намхавтар давааг давтал тэртээ баруун зүгт уулан дээрээс харагдаж байсан Хутаг˗Өндрийн хотгор руу уруудаж Хутаг˗Өндөр сумын төвд орж ирэв. Дан цагаан барилгуудын захаар мөн тийм цагаан гэрүүд армаг тармаг баригдсан суурин газар надад хэзээний дасал болжээ.

	Энэ суманд улсын сүү тосны завод ажилладгийн дээр саяхан мал аж ахуйн машинт станц байгуулагдан ойр хавийнхаа нэгдлүүдэд үйлчилдэг болжээ. Үүнд газар хагалах, хонины ноосыг механик аргаар хяргах, өвлийн тэжээл бэлтгэнэ. Энэ станц 30 га талбайд үлгэр жишээ тариалангийн хэсэг байгуулж туршлагын ажил хийж байгаа юм байна.

	Бид сумын төвд нэг их саатсангүй цааш хөдөлбөл хагалсан талбай энд тэндгүй харагдаж барайж хүрэнтэх тэр газар, намрын шаргал талбай тодхон хосолжээ. Хутаг˗Өндрийн хотгор бол тус улсын газар тариалангийн бэхжин дэгжиж байгаа голомтуудын нэг ажээ.

	Зам, Хутаг˗Өндрөөс цааш Намнангийн нурууны хойд салбарыг давж гарахад бид Булган аймгийн хаяагаар өнгөрч Монголын хамгийн умарт хязгаар Хөвсгөл аймагт орж ирэв. Ийнхүү бид Хангайн зүүн хэсгийг орхиж Хангайн хойд хэсэгт ирсэн ажээ.

	Даваа давмагц л бидэнд эртний мөстлөгийн морены эхнийх нь тааралдав. Тэрээр зориуд асгасан юм шиг нарийн хөндийг хаажээ. Мореныг хэрчсэн голын эргээр морены том том бул чулуу хөглөрнө. Явдал дунд баруун талд Бүрхээр нуур үзэгдээд өнгөрөв. Орчуулбаас тогоо нуур гэсэн утгатай бөгөөд үнэхээр ч голын өндөр дэнжийн мөргөцөг дунд голын гулдрал хашигдаж үүссэн морены гаралтай том тогоонд ус дүүргэсэн юм шиг болой.

	Дараа нь бид орчин үеийн голын хөндийгөөс хойшоо 10—15 километр сунасан Сэлэнгийн эртний хуурай хөндийг гатлав. Өмнө зүгт Намнангийн нурууны ой модорхог шил үргэлжилнэ. Алтан намрын чимэг шинэсэн ой жаргах нарны туяанд хөх тэнгэр дэвсгэр дээр улалзаж үлгэрийн юм шиг харагдана. Өдөр хурдан өнгөрч, өтгөн хөх сүүдэр хавцал дунд унахуйд Хангайн хойд хэсэг тэр аяараа бидний өмнө сүрлэг, жавхаалаг үзэгдэв. Бид аль хэдийнээ буудаллав. Харин тэнгэрийн хаяанаа түймэр шатах мэт улам улайж бидний үл үзсэн өнгөөр хүрлийж байв.

	Лувсан жаргах нарыг хараад—Цас орох нь ээ! гэнэ. Бид аль хэдийн орондоо орсон боловч их цас орох нь дээ! гэж тэр үглэсээр байлаа.

	 

	Хангайн цасан шуурга

	 

	Бид өглөө эртийн үл ойлгогдох чимээгээр сэрлээ. Эхлээд надад майхны дээрээс гал сөнөөгчдийн усан хөөргөөр ус шүршиж байх шиг санагдав. Гэвч би майхныг бүхэлд нь хүрээлж цасан хунгар тогтсоныг олж үзлээ.

	Майхны амыг тагласан хөшгийг онгойлгохыг оролдоод дийлсэнгүй. Тэгсэн чинь цул хунгар дарсан байлаа. Тэгтэл Самдан майхны хаяагаар мөлхөж хунгарласан цасыг хүчлэн авч хаяв. Бид гадагш гарвал цасан шуурга зүү өргөс шиг нүүр аманд шигдээд учир үл олдоно... Хангайд хойд талаас нь Соёны зүгээс хүйтэн шуурга нэвтрэн орж иржээ. Температур хасах долоон градус хүртэл буурав. Салхи ялимгүй ч гэсэн намдахыг хүлээх зуур цайгаа ууцгаав. Бүр гэгээ орсон хойно салхи намдахад бид майхнаа буулгав. Майхан дэрийж хөлдсөн учир бид машин дээрээ арай гэж гаргав. Салхи брезентийг гараас алдуулж унтлагын уутыг авч явчих шахна.

	Бид ийнхүү шуурган дундуур «Гэрэлт зам» нэгдлийн төв Их хэт сум орохоор хөдлөв. Тэнд мал аж ахуйн машинт станцын барилгыг зассан боржин чулуугаар тэнгэрийн муухайг ч үл харгалзан барьж байв. Монголын хөдөлмөрч ард түмэн догшин ширүүн байгалийг эзэгнэж гэрэлт амьдралаа итгэлтэй байгуулж байна...

	Их уулаас цааш Сэлэнгийн өргөн хөндий цэлийнэ. Энэ хэвгий дүү талаар давхихад цасанд дарагдсан эргийн тэртээд харлан харагдах гол хүртэл найман километр үргэлжилдэг ажээ.

	Шуурга түр зуур намдахад Хангайн хойд хэсгийн оргилын нэг Халзан бүргэдийн өндөр уул (далайн түвшнээс дээш 2263 м) бидний өмнө будант тэнгэрт шингэсэн мэт цасан дунд сүндэрлэн байна... Цас дахин түргэн харанхуйлж бүр хар салхи болох шинжтэй болов. Зам цасанд дарагдаж машины мөрөөр гарсан ховил нь тавин сантиметр хүрчээ. Бид цасанд хутгалдаж явна. Дорж замаа яаж таамаглаж байгааг нь ухаарах аргагүй байв. Манай машины дугуй үе үе хий эргэнэ. Түүнийг салхи үе үе зам хөндлөн харуулна. Бид гинж авч гараагүй нь юутай гэнэн явдал болов оо!

	Ийнхүү хэдэн цаг явахад хүйтэн салхи бүхээгийн завсар  зайгаар олгойдон. Дээр суусан нөхөд маань нохой даханд толгойгоо шургуулж эсгийгээр хучсан явна. Тэгтэл эх захгүй цасан дундаас ямар нэгэн барилга байшин зэргэлээ мэт хөвөлзөн үзэгдэв. Энэ бол Тосонцэнгэл сумын төв байжээ. Бид амрахаар шийдэж гуанзны зүг эргэлээ.

	Монгол нутгийн халуун цай, бээрсэн биеийг дулаацуулж, уур савсуулсан махтай хуушуур зооглож, буцлам халуун шөл ууснаар сая л нэг сэтгэл тавирав.

	Гэвч дахин замдаа гарах цаг болжээ!

	Дахиад л цасан шуурга, хүйтэн жихүүн салхи...

	Цайран ширхэгтэх цасны цаана өндөр уулын дүр төрх үл мэдэг сүүмэлзэнэ. Зарим үед энэ нь будаг хүрээгүй зургийн ноорог шиг харагдана. Ийнхүү гурван цаг орчим явтал нойр хүрч хүчтэй донсолгоо л сэхээ оруулах шиг болдог нь юу гээч болж байгаа юм болдоо?

	Бид том том улаан боржин чулууны асга дундуур явна. Бодвол Хангайн хойд хэсгийн баруухнаас Хангайн баруун хэсгийн хойд биеийг эзэлсэн Мөрний уудам боржин талбайгаар явж байгаа биз ээ. Энэ нь энэ орчимд нуурын өндөр бэгэлцэг үүсгэснийг бид ч туулах хэрэгтэй болов.

	Өгсүүр газар эхэллээ. Мөстсөн зам адармаатай гогцоорч манай машин хий эргэн хааяа буцаж гулсана. Бид ингэж л Босгын даваа өөд дөнгөн данган авирна.

	Шуурга аажмаар намдахад даваан дээрээс хойд зүгт Босгын боржин уул (далайн төвшнөөс дээш 2147 м)˗ын хяр цасан хөшгийн дундаас бүүдийж харагдана.

	Давааны цаад руу буухад, өгссөн шиг их эгц байв.

	Манай машин мөстсөн замаар доошоо гоо тоормостойгоо гулсана. Харин хорин алхмаас цааших газар үл үзэгдэнэ.

	Би Доржийг сэм харвал малгайгаа шилэн дээрээ тавьчихсан, жолоондоо шигдэж зуурчихсан, нүүр нь хүрлийчихсэн явна. Тийм ээ! энэ буулт бол хамгаалах торгүйгээр уран дүүлэлт хийж байгаа шиг аюултай юм.

	Уруу газрын эгцрэл багасаж манай машин гулсахаа болиход би нэг юм амьсгаа авав. Бид тав, арван метр яваад зогсоход хүйтэн хэдий боловч Дорж нүүрний хөлсийг арчсаар тамхи сорно. Аюул бүхнийг ардаа орхилоо...

	Удсан ч үгүй хилэгнэх тэнгэрийн  тэртээд догшин том нуур үзэгдэв. Түүний мандлыг адлан агсрах долгион эзэгнэж эргийн хадыг дэлсэн доргиулна. Түүнд өнөөдөртөө ойртож танилцахын аргагүй нь харамсалтай байлаа.

	Нэр нь энэ нуурыг хэдийгээр цагаатгавч нэг л оньсого таавар мэт бүлгээ. Нэг литр усанд нь янз бүрийн давсны хуурай үлдэц 40„5 г хүрдэг нь далайн усныхаас (35 г) үлэмж их байгаа тул нуур нь үнэндээ өндөр уулын дунд буй давстай усны «уут» л гэсэн үг.

	Нуураас цааш өгсүүр газар шууд эхэлж машин маань дахиад л цэнхэр утаа татуулан хамаг хүчээрээ нүргэлж аюул заналхийлэх өндрийг ямх ямхаар эзэмдэн давж цаад руу нь бас л «мөлхөж» буулаа...

	Гэвч энэ нь бэрхшээлт өдрийн эцсийн сорилт байлаа. Бид Хангайг, Хөвсгөл Орчмоос заагласан Мөрний тектоникийн хотгорт орж ирэв.

	Сэвсгэр хурдсаар дүүргэгдсэн хотгор нь Сэлэнгийн хөндийн байгаа Сэлэнгийн хотын тэр бүсэд оршино. Мөрний хотгорын өмнөд хажууг Сэлэнгийн томоохон цутгалуудын нэг Мөрөн гол огтолжээ.

	Бид мөстөж гялайсан даваа, цасанд дарагдсан нуурын хотгорыг гэтэлж, өргөн тэгш талд орж явчхав. Энд цас бага байлаа. Манай машин ч хурдаа авч, хагас цагийн дараа гэхэд л бидэнд уулын хажуу хормойгоор тархсан Мөрөн хотын байшин барилга харагдав.

	 

	Мөрөн˗Монголын Швейцарын нийслэл

	 

	Мөрөн бол БНМАУ˗ын хамгийн хойд захын аймаг Хөвсгөлийн төв бөгөөд өмнө нь нэгэн хийд байсан ором дээр баригдсан залуу хот юм.

	Хөвсгөл аймгийг Монголын Швейцар гэлцэнэ. Үнэхээр ч хөвч тайгын сарьдаг, өндөр уулын олон нуур нь тус улсын бусад газартай адилгүй ажээ.

	Бүдүүлэг нэгэн цагийн бөглүү энэ хязгаар одоо, бүх орныхоо жаргалант шинэ амьдралтай алхаа нэгтэн байнам. Аймаг нь төвтэйгөө телефон, радио˗холбоо, автомашин, агаарын замаар холбогдоно. Хөвсгөл нуураар хөлөг онгоц аялна.

	Урьдын хоцрогдсон хөдөө аж ахуй одоо өндөр үр ашиг өгч байна. Бэхжиж байгаа хөдөө аж ахуйн үндсэн дээр боловсруулах үйлдвэрүүд хөгжиж, одоо аймгийн хэмжээнд сүү тосны 28 завод ажиллаж байна. Загас барих ажил нэмэгдэж байгаагийн үр дүнд түүнийг боловсруулах үйлдвэр байгуулагджээ. Тэдгээрээс анхных нь 1958 онд баригдсан Цагаан нуурын загасны үйлдвэр юм.

	Мөн аймаг 28 бага, хоёр бүрэн бус, гурван арван жилийн дунд сургуультай юм. Мөрөн хотод клуб, номын сан байдгийн дээр өдөр тутмын сонин, «Хөвсгөлийн долгион» утга зохиолын Цоморлогийг тогтмол хэвлэн гаргаж байна.

	Хөвсгөл ч үүд төрсөн нутгаараа бахархаж, хайрлаж байдаг юм. Тэд аймгийнхаа орон нутгийг судлах музейд ихээхэн анхаарал тавьж, энэ музейг жил тутам 15 мянга гаруй хүн үздэг болжээ. Энэ бүхнээрээ өмнөх, тайгын бөглүү хязгаараас ялгагдаж байгаа юм.

	Бид зочид буудалд хонохоор буулаа. Явуулын хүний тохь тухын тулд шаардагдах бүхнээр төхөөрөмжлөгдсөн сайхан буудал байна.

	Оройн зоогийн дараа Сүрэн, Самдан хоёр шатар авчирч тэдний дунд «экспедицийн аваргын төлөө» тэмцээн эхлэв. Монгол шатрын бодууд өөрийн өвөрмөц дүрстэйн дээр олон улсын дүрмээс зарим талаар ялгагдана.

	Ноёны сууж байгаа хүнээр, ферзь гэдэг перс үгнээс гаралтай бэрсийг барсын дүрээр дүрсэлжээ, Монгол шатрын бэрс нь зөвхөн зэргэлдээх нүдэндээ хошуулдаж нүүдэг онцлогтой юм. Тэмээ (слон)˗г тэмээгээр(оросоор верблюд), тэрэг (ладья)˗ийг дугуйт тэргээр (оросоор телега), морь (конь)˗ийг мориор ихээхэн урлаг, авьяас гарган сийлсэн байна. Морь нь монгол хүний сэтгэлд дотно болой. Шатрын хүүг (пешка) ч бас онцгой сонин дүрсэлжээ. Тэднийг «хүүхэд» гэж нэрлэх бөгөөд нүүрэн талд байрлана. Иймээс хүүнүүдийг «ноёны талын морины хүү», «бэрсийн талын тэмээний хүү», «ноёны талын тэрэгний хүү» гэх мэтээр нэрлэдэг.

	Монгол шатрын шалаанд тодотгол нэр томьёо хэрэглэнэ. Жишээлэхэд хүүгээр шалахыг цодлох, тэмээгээр бол дулах, бэрс, тэргээр бол шалах гэнэ. Ноёныг мад тавихыг мадлах гэнэ. Морь л биш бол ноёныг ямар ч бодоор мадалж болно.

	Монгол шатарт дүрмээс ангид бас нэг онцлог нь хөлөг дээр ноён ганцаараа үлдвэл хайнцсанд тооцно. Монголд шатар өнө эртнээс дэлгэрчээ., Шатар гэсэн нь «чатуранга» гэдэг энэтхэг үгнээс гаралтай гэж үздэг. Тус оронд шатар хот, хөдөөгүй дэлгэрсэн байна.

	Монголчууд шатрыг ихээхэн махруу шуналтай тоглоно. Онож нүүх буюу алдаж, эндвэл сэтгэл ихэд хөдөлдөг нь илт байна. Тоглогч хоёрт ямагт санаа тавигчид цөөнгүй байх бөгөөд нүүдэл, хувилбар хийхэд нь идэвхтэй, оролцож зөвлөнө. Одоо ч бас тийм л байна...

	Би тэмдэглэлээ аль хэдийнээ бичиж дууссан боловч манай нөхдийн шатрын тулалдаан үргэлжилсээр л байв. Би өрөг дуусахыг ч хүлцэж чадалгүй унтахаар явав..

	 

	Хөвсгөлд

	 

	Маргааш өглөө нь биднийг хурц нар, ялимгүй жавар угтав. Есөн сарын сүүлч дэх өвлийн сайхан өдөр... Голцуу арван нэгдүгээр сарын дунд үес буюу одоо сар хагасын дараа эхлэх өвөл энэ нутагт ингэж эртэлдэг нь гойд сонин үзэгдэл байв.

	Хөвсгөл нуурын эрэг дээр байгаа сууринаар Хатгалын гэж нэрлэгдсэн замаар бид явна. Энэ замаар машинууд нэгэн түүхий эд ноосыг Хатгалын ноос угаах үйлдвэрт хүргэн авчирч буцахдаа угаасан ноос, эсвэл ЗХУ˗аас Хөвсгөл нуураар тээвэрлэж авчирсан барааг ачиж буцна. Их зам Мөрний хотгорын хойд хажууг


дагасан аварга том шатаар өгсөх мэт дээшилнэ. Өөд өгсөж байснаа өргөн талбарт гарч очно. Дахиад л өгсөнө. Дахиад л талбарт гарч ирнэ. Ийм байдал дөрвөн ч удаа давтагдав. Ууланд цас их унасан тул нүд сохлом хялмаа гялбаж ухархайгаар хатгуулна. Энэ цас хэрэв бороо болж орсон бол 1958 онд энд болсон үер шиг үер болох нь зайлшгүй.

	Машин маань арай ядан өгсөнө. Дорж уурсаж хоёр ч удаа Мөрөн рүү буцна гэж зогсов. Гагцхүү хөдөлшгүй тушаал л түүнийг бэрх хэцүү цаст даваа өөд дахин дахин мацахад хүргэнэ.

	Эцсийн бүлэгт аргагүй л санаандаа хүрлээ.

	Бидний урд Хөвсгөлийн өмнөд хэсэг цэлийж харагдав. Уулын оргилууд нь баруунаас зүүн тийш өндөрсжээ. Зураг дээр магадалж үзвэл эдгээр нь урдаасаа хойшоо шил шилээ харсан. Их түнэл (2242 м), Цагаан уул (2524 м), Хөх дэвсэг (2346 м) уулууд байв. Тэдгээр нь дөчөөд километр хол байгаа боловч хүйтэн тунгалаг агаарт бараантах ойгоор хучигдсан оргилууд нь бүр ойр байгаа юм шиг санагдана.

	Далайн түвшнээс дээш 1800 орчим метрт орших үргэлжилсэн уулс баруун тийш тэнгэрийн хаяа тултал долгио татна.

	Эрхэл нуурын тектоник хотгор дахь өргөн хуурай хөндийг уруудан бид жирийлгэнэ. Цаг орчмын дараа бидний өмнө нүд гялбам цагаан толгодоор хүрээлэгдсэн хар уст том нуур мэлтийн харагдав. Далайн түвшнээс дээш 1573 метр өндөрт орших энэ нуурын гарал үүсэл нь газрын царцдасны шинэхэн хөдөлгөөнтэй холбоотой юм. Голын хөндийг хөндлөн далан хааж түүний өвөрт урсацгүй давст нуур үүсжээ.

	Бид нуурын эрэгт бүр тулж очив. Нуурын хар ногоон мандал дээгүүр усны шувууд жижиглэн буталсан мөс адил цайран язганана. Энд ангир, галуу, нугасны бүхэл бүтэн сүрэг хуран цуглажээ. Энэ олон шувуудын шуугианд моторын ч, бидний ч дуу үл сонстоно. Эрхэл нуур нь Сибириэс Энэтхэг орох нүүдлийн шувуудын дамжлага зангилааны нэг бололтой. Бид өөрийн эрхгүй болсон мэт энэхүү үл давтагдах үзэгдлийг арваад минут ширтэж байгаад цааш Хангай, Хөвсгөлийн зам салдаг нэгэн жижиг суурины зүг хөдлөв. Бид хойд зүгийг зорино. Тэртээ уулын чанадад байгаа Хөвсгөл нуур хараахан харагдахгүй боловч түүний дээрх цэлмэг тэнгэрт цав цагаан үүл багшран байна. Энэ нь асар том угаалгын савыг дүүргэсэн мэт нуурын бүлээн ус хүйтэн агаарт уур савсуулан байна. Тэр уур нь заримдаа цагаан үүл биш цаст оргил шиг санагдана. Тэрээр нэгэн үе бөөгнөрч, нэгэн үе тал тал тийшээ сарниж дүр төрхөө байнга өөрчилнө.

	Манай машин даваа өөд давхиад л авирав. Уулын энгэрийн цас хайлж машины дугуйн дор шавхай шалчигнана.

	Бид даваа бүхний орой дээр зогсож газар орны байдлыг анхааран хардаг билээ. Баруун зүг рүү дурандвал өндөр уулс харагдана. Энэ бол нуурын эрэг тулж ирсэн Хөвсгөл орчмын баруун хэсгийн их уулт өндөрлөгийн бэгэлцгийн төгсгөл болох Их Эрциг (2513 м) болон Сэрх (2744 м) уулс ажээ. Энэ бэгэлцгийн хамгийн өндөр оргил нь бүр өндөр цэгт, тухайлбал Нарт уул 3093 м өргөгдсөн байна. Зах хязгааргүй хөвч их ойгоор бүрхэгдсэн Хөвсгөл орчмын уул усыг Монгол биш Байгал орчмын нутаг гэлтэй. Хөвсгөл, Байгал орчмын нутаг өөр өөр ландшафтын нэг мужид багтдаг нь эндээс ойлгогдоно.

	БНМАУ˗ын нутаг дэвсгэрт одоо 16 мянган га ойтой ба тэр нь нийтдээ нутгийн хойд хэсэгт, түүнээс ихэнх нь Хөвсгөл аймагт оршино. Ойн 90 хувийг шилмүүст мод эзэлнэ. Түүний 70 хувийг шинэс мод, 12 хувийг сибирийн хуш 8 хувийг нарс тус тус эзэлнэ. Тус орны ашиглаж болох модны нийт нөөц 1,2 гаруй тэрбум шоо метр хүрнэ. 1960 онд 200 мянга орчим шоо метр мод бэлтгэжээ.

	Монголын Ангар мөрөн бол Эгийн гол юм. Ангар, Байгалын усыг гадагш гаргадаг шиг Эгийн гол Хөвсгөлөөс эх авна. Түүний урсгалын дунд хэсэгт газрын царцдасны том хагарлаар үүссэн өндөр эгц хажуугаар хашигдсан маш нарийн хавцал байна.

	Хөвсгөл орчим нь Монголын газар их хөдөлдөг районуудын нэг юм. Энд газрын царцдас маш томоор овойсон хөмбөн өндөр дээр  Эгийн голын хөндий, Хөвсгөл, Дархадын хотгор мэтийн хэсэг хэсэг цөмрөлүүд үүссэн байна.

	Эгийн голын баруун эргийн өндөр дэнжийн толгод дундуур Хатгалын их зам мурилзана. Эгийн голын хөндий рүү налуу түрэгдсэн сайрга бүхий хошуу үүсгэсэн хажуугийн хөндийнүүдийг бид хэдэрнэ. Эдгээр хуурай сайруудаар зөвхөн зуны их борооны үед уулын ус Орж ирдэг байна. Гэхдээ хөндийн ёроолыг бүрхсэн сайргын дор далдлагдсан үл мэдэг устай горхи жилийн туршид гялтганаж байдаг. Энэ сайрга нь 100 мянгаад жилийн тэртээ Хөвсгөл орчмыг нөмөрсөн уулын мөстлөгөөр хуримтлагдсан угаагдлын морень ажээ.

	

	Хөвсгөл далай

	 

	Нэгэн эргэлтийн дараа бидний өмнө Хатгал хот харагдаж ноос угаах үйлдвэрийн яндангаар утаа олгойдно.

	Харин Хөвсгөл нуур маань хаана байгаа билээ? Уул цасан дундуур тэнхээ мэдэн тэмүүлж ирсэн нуур маань харагдаж юуны магад гэж бид өөрийн эрхгүй хүзүү сунган өндөлзөнө. Гэвч уулаар халхлагдаад харагдахгүй байгаа тул эрэг дээр нь очтол тэвчин хүлээхээс дээ.

	Хатгалд бид тэр дорхноо ирлээ. Хангайн хойд болон баруун хэсэгт бүхэлд нь үйлчилж буй ноос угаах үйлдвэр хамгийн өмнө захад нь байв. Энд ноосыг автомашин, тэмээ, сарлагаар зөөж авчирна. Одоо намрын хонь ахарлах цаг тул үйлдвэр бүрэн чадлаараа ажиллаж байв.

	Хатгал нь, цэмцгэр цагаан чулуун барилга, армаг тармаг гэрүүд бүхий сумын төв зэрэг монголын бусад сууринаас тэс өөр ажээ. Сибирь нутгийн томоохон суурин газартай илүү төстэй санагдана. Ус ихтэй том гол шиг Хатгалын нарийн булан дагуу баригдсан урт гудамж, орос маягийн, яс сайтай заамал модон байшингуудыг харахад сэтгэлд таатай байв. Гэхдээ тэр булан нь нуурын усаар дүүрсэн голын хөндий ажээ. 2620 хавтгай дөрвөлжин километр талбайтай энэ нуур ч гэсэн Ангар мөрний цутгал Эрхүү голын дээд хэсгийн эртний том хөндийд байрлажээ.

	Бүтэн хагас сая жилийн тэртээд гуравдагч галавын сүүлчээр Байгал орчмын газрын царцдасны хүчтэй хөдөлгөөнөөр Түнхийн Белкээс урагш орших Их соё (Мөнх сарьдаг)˗ны нуруу өндөр өргөгджээ. Энэ нуруу умар зүг одох голуудын замыг хааж, хөндийн тасалдсан хэсэг нь аажмаар усаар дүүрч урсацгүй том нуур эхлээд үүссэн байна. Газрын царцдасны цаашдын жигд бус өргөгдөл нь Хөвсгөл орчим ба Сэлэнгийн савд үүссэн нуурын ус урсгагч нь тэр үед жижгэвтэр байсан Эгийн голоор гадагш урсгалтай болгожээ. Тэрээр нуурын ус Эрхүүгийн хөндийгөөр умар зүгт бус өмнө зүг рүү эсрэг урсах болжээ. Ийнхүү Хөвсгөл нуурын эзэлсэн Эрхүүгийн эртний хөндийн ус Ангар мөрөнд хүрч очихдоо шууд бус Эг, Сэлэнгэ мөрөн, Байгал нуурыг дамжиж байж алсын тойргоор очдог болжээ...

	Хатгалын буланд салхинаас халхлагдсан байгалийн сайхан усан зогсоол усан онгоцны том боомт оршино. Тэр хойд талаасаа нуурын зүгээс Бага хүйс гэдэг жижиг арлаар хамгаалагдана.

	Эртний голын хөндийг усанд автсаны дараа идэгдлээс бүтэн үлдсэн уулын үлдэц таван арал цуурын дотор бий. Эдгээрээс хамгийн том Далайн хүйс уртаашаа гурав, өргөнөөрөө хоёр километр болно. Тэр нь нуураас дээш 125 метр өргөгдсөн бөгөөд улаан боржин чулуунаас тогтжээ. Тийм үлдэц оргилуудын нэг нь нуурын баруун хойд хэсэгт байдаг Дулаан уул хэмээх хагас арал юм. Энэ нь саяхан хүртэл ангид арал байгаад хоолой нь хагшаасаар дүүрсний улмаас эрэгтэйгээ нэгджээ.

	Урьдын цагт монголчууд Хөвсгөл нуурыг бага далай гэж нэрлээд түүний дээгүүр завиар явах нь ариун нандин шүтээнийг бузарлаж байгаа хэрэг гэж үздэг байв.

	Хөвсгөл нуур нь өндөр уулаар салхинаас хаагдсан, их гүнзгий тул усан доорх хад асга хөлөг онгоцны явахад саад болохгүйгээр, бас газардана гэж айхгүйгээр бараг эрэгт нь тулж очих боломжтой. Ер нь л усан замд маш тохиромжтой юм. Эргээс нэг, хоёр метрт гэхэд л нэлээд хэдэн метр гүнзгий бөгөөд хамгийн гүнзгий нь 422 метр гэж хэмжигдээд байна.

	Хөвсгөлийн хөлөг онгоцны захиргаа Хатгалд оршино. Хатгалаас нуурын хойд эрэгт байгаа Турт хүртэл байнгын тээвэр9 хийдэг байна. Тээврийн хөлөг онгоц нь 127 километр зайг нэг өдөрт туулна. Өвөл Хөвсгөл нуурыг бат бэх мөс хучихаар авто машин болон ердийн хөсгөөр тээвэр хийдэг.

	Бид боомтын дэргэдүүр өнгөрөв. Хэдийгээр өвөл ойртсон боловч усан замын тээвэр ид дундаа ажиллаж буудлын дэргэд хүмүүс бужигнаж байв. Зүг бүрээс хөнгөн шаламгай жижиг онгоцнууд ирж Өргөн нүсэр чирүүл онгоцонд ачаа ачиж, буулгана. Түүний орчинд Хөвсгөлийн усан замын боомтын манлай «Сүхбаатар» гэдэг зүтгүүрийн том хөлөг онгоц харагдана. Удахгүй энэ хүнд ачаатай жинчид ээлжит тээвэрт гарах биз ээ...

	Нуурын зүгээс чийглэг бүлээн салхи сэвэлзэнэ. Тэртээх уулсын дээгүүр будан татаж, зуны бүлээссэн усаар дүүргэгдсэн нуур одоо эрэг орчмыг бүлээцүүлэх асар том «халаалтын» зуух болж байна. Нуур нь нэлээд орой, голцуу 12 дугаар сарын дунд үеэс хөлддөг байна. Тэгээд 6 дугаар сарын сүүлчээр мөс нь ханзарч ус нь маш удаан хугацаанд бүлээсдэг байна. Долоон сар гэхэд усны температур гадаргуудаа 11°˗аас илүүгүй, гүндээ 4°˗аас дээшгүй байна.

	....Хотын дундуур явбал барилгуудын дунд арван жилийн сургууль, клубийн барилга содон харагдаж, нефть бааз, усан боомтын агуулахын дэргэдүүр өнгөрөв. Энд зам дууссан тул бид цааш усанд нь тулгаж шохойн чулууны мөлгөржилт муутай хайргаар барьсан эргийн том далангийн дээгүүрх зөргөөр нуурын буланг дагаж явав. Энэ далан далайн шуурганы үед үүсдэг усны долгионы үр дүнд тогтсон байна.

	Зөрөг нь заримдаа нуурын дээрээс өнгийх тул Хөвсгөл нуурын цэвэр тунгалаг ус бидэнд сайхан харагдаж байна. 10—12 метр гүнд байгаа нь ч ямар чулуу болох нь ялгагдаж байв. Хөвсгөл нуурын ус нь тунгалагжилтаараа болон химийн найрлагаараа Байгал нуурынхтай маш ойролцоо бүлгээ. Иймээс энэ нууран д ойр төрлийн бичил биетний бүлэг байдаг явдалд гайхах юу билээ. Харин амьтны үлдцээр ядуухан бололтой. Загаснаас зэвэг, тул, хөвсгөлийн хадран, улаан живэрт, гутгаар, алгана, мөрөг мэтийн зөвхөн долоон зүйл загас амьдардаг байна.

	Байгал нуурын омуль загасыг энэ нууран д шилжүүлэн шинээр нутагшуулах боломжтойг загас   эрдэмтэд үзээд, БНМАУ˗ын загасны аж ахуйг эрхлэх байгууллагаас энэ загасны үртэй болсон түрсийг Хөвсгөл нуурын усанд их хэмжээгээр тавьжээ.

	Бид нуурын эргээр хоёр цаг шахам явж булан дахь голын тохойг өнгөрч хөгшин шинэсэн ой руу одсон цавчаал замаар модны хожуул дундуур дээш өгсөв. 150—200жилийн нүүр үзсэн энэ аварга шинэс моддын бүдүүн нь 1 метр хүрч байв. Ийнхүү бид явсаар эрэг орчмын өндөр хадны захад байгаа талбайд гарч очив. Намрын шаргал ой тэнгэрийн хаяанд тултал алтран шаргалтаад, нуурын ус хосгүй өнгөөр цэнхэртэж, нүдний өмнө хамаг сайхан тодрон үзэгдэнэ. Энэ нутгийн газрын царцдасны хөдөлгөөний эрч хүчийг үнэлэх зорилгоор бид нуурын эргийн дэнжийн тогтцын бүдүүвчийг зурах ажилдаа оров. Ажил ч яах вэ, хэмжилт, бичлэг, дэвсгэр ба бүдүүвч зураг зурах гээд л ердийн байдлаар хийгдэв. Бид дээш өгсөх тутам нуур биднээс холдон холдоно.

	Тэнгэрийн хаяа дахин цэлийж, намрын шаргал навчит ойгоор гоёсон уулс захаас хязгаар хүртэл алтан далай мэт цацарна. Эндхийн ой зөвхөн уулын ар талыг бус, өвөр талд ургаж бүхэлд нь бүрхсэн байх тул монголын бусад нутгаас ялгагдана. Энэ нь нуурын усны асар том мандлаас их хэмжээний ууршилт болж агаарын чийгшил ихэссэнээр тайлбарлагдах биз ээ.

	Хөвсгөл орчмын хөвчийн уудам нутаг бол анчин гөрөөчдийн орон юм. Буга, цаа, хүдэр, баавгайнаас гадна үслэг амьтдыг багагүй авладгийн дотор булга шиг үнэт үстэй амьтад ч байна.

	Бид бүр дээш өгсвөл нуурын нүд алдам тод цэнхэр мандал тэнгэрийн хаяаны зурвас туяанд дахин гялталзан харагдав. Хөвсгөл нуурыг монгол хүн далай хэмээн дээдэлнэ. Та хэрэв Хатгалд очоод Хөвсгөлийг нуур гэж яривал далай шүү гэж залруулах байх. Ус ховортой Монгол оронд Хөвсгөл нуур үнэхээр далай билээ.

	 

	Бид сайрархаг нарийн жалгаар буцав. Булангийн хойд хэсгийн усан дотор хөгшин шинэс модны олон хожуул харагдана. Усан дотор шинэс мод ургадаггүй сэн. Тэгэхээр энэ хавийн эрэг доош суусан, эсвэл нуурын усны төвшин дээшилсэн байж таарна. Гэтэл газрын царцдасны тектоник шилжилтээр Хөвсгөлийн хажуугийн уулс өргөгдөж усанд ойр эргийн зарим газар, мөн нуурын хотгор доош суусан гэж ярилцах тул усны төвшин нэмэгдсэн гэдэг нь юу л бол доо.

	Бид нуурын эрэг дагасан замаар дахин хотыг өнгөрч Эгийн гол урсан гарсан урд захад нь хүрч очив. Хөвсгөл нуурт 46 гол цутгах бөгөөд зөвхөн Эгийн гол гадагш гарна. Голын эхийг харвал дүүрэн устай нуурын түвшнээс бялхах ус нь , хэн  нэгэн хүн гэрэл зургийн хорны тэвшний цоргоор ус юүлж байх шиг санагдана. Гагцхүү хэмжээгээрээ л өөр ажээ. Энэ «тэвш» уртаашаа 133, өргөнөөрөө 40 километр бөгөөд «цорго»˗ны өргөн нь 50 метр хүрнэ.

	«Тэвш» болон «цорго» доторх усны хөдөлгөөн нь харагдахгүй боловч усан дээр хөвж байсан модны мөчир эхлээд зүрхшээсэн мэт аажуухан дараа нь шийдэмгий хурдан урсахад голын урсгал тосон авч нуурын устай хамт өмнө зүг авч одно. Гэвч энэ нь эхний гараа нь байлаа. Хөвсгөлөөс Байгал ороход энэ мөчир бүтэн хагас мянган километр уруудах ёстой билээ. Шулуунаараа бол дөнгөж 600 километр явах атал аварга их хүч үүлсийн тэртээх уулсыг өргөснөөс Эгийн гол, түүний цутгадаг Сэлэнгэ мөрөн Монголын хойд хэсэг болон Байгалын чанад дахь нутгийг бүтэн тойрч гардаг болжээ.

	Бид ч өмнө зүгийг зорино. Одоо бид Хангайн баруун хэсгийн нийслэл болсон Улиастай хот орохоор Хангайн баруун хэсгийн нууруудын хавтгай уулсыг давсан замаар явж буй нь энэ бүлгээ. Бид Хөвсгөлд байхдаа нэлээд даарсан тул далайн түвшнээс нэлээд нам дор өмнөд өргөргийн зүг уруудахад баяртай байлаа..

	 

	 

	 

	 

	 

	 

	 

	Гуравдугаар бүлэг : ХАНГАЙН БАРУУН НУТГААР

	 

	Нуур, боржингийн орон

	 

	Зам, Эрхэл нуураас баруун урагш Эргэв. Өгсүүр газар дахин эхэлж бид уудам их хавтан уулан дээр аажмаар гарч очив. Боржин чулуунаас тогтсон тэр уул далайн түвшнээс дээш бараг хоёр мянган метр өргөгджээ.

	Эргэн тойрон толгодорхог тал газар цэлийнэ. Бут ч үгүй, мод ч үгүй нүд алдам цасан тал Дундад Оросын уудам их өндөрлөгт явах шиг санагдана. Ар араасаа хоёр гурваар цуврах бөмбөгөр хэлбэрийн боржин уулсыг өнгөрөв... Нэлээд өргөн судгийн дунд гадагш  урсгалгүй, давстай жижгэвтэр нуур байна. Цаашлах  тутам уулархаг болсоор Их уул хэмээх далайн түвшнээс дээш 2446 метр өндөр боржин чулуун том дөш мэт уул сүндэрлэж харагдав. Ар хажуу нь ойгоор бүрхэгдэх боловч түүний сүрлэг төрхийг чимэглэж чадсангүй. Айл амьтан, мал сүрэг үзэгдэхгүй байх нь малчид хөндий рүүгээ нүүснийх биз ээ.

	10—15 метр өндөр боржин хад энд тэндгүй сөрдийнө. Энэ бол боржингийн цулыг огтолсон харилцан перпендекуляр боржингийн судлын дэл чулуу юм. Тэрээр ямар нэгэн аварга том амьтны хүүр, түүний овоорсон хөсөг нь том хотын балгас шиг харагдана.

	Ийм дэл чулуу мөр дээр тээглэх бүхэнд зам чулуурхаг эгц хажуу өөд авирах бөгөөд тав, арав, хорь, зуу дахин тохиолдох саадыг зайлахын тулд жолоочоос авхаалж, авьяас чадвар шаардана. Дэл чулууг эгц дайраад гарч чадахгүйд Хүрвэл, тэрхүү зээглэсэн боржин саадыг гарахын тулд нэг хоёр километр тойруугаар сэгсчүүлэн гарна.

	Бид боржин чулуун хавтан уулан дундуур гурван цаг явлаа, Зам улам л өөдөө өгсөнө. Их алсаас өгссөн тул бид хоёр мянга орчим метр өндөр Намаржийн даваан дээр гарснаа мэдсэнгүй. Эндээс өмнө зүгт арваад километр урсаж буй Мөрөнгийн өргөн уудам хөндий цэлийн үзэгдэнэ. Түүнээс урагш дурандвал Хангайн баруун хойд хэсгийн өндөр хавтан уулс тэнгэрийн хаяанаа харагдана. 2400—2500 метр өргөгдсөн тэр уулын дээгүүр хөвөн цагаан үүлс суунаглан халхлавч түүний дор өндөр оргил байгааг илчилнэ. Эдгээр үүлэн сүмбэр уулс бидэнд чигийг заах баримжаа болж байв.

	

	Дэлгэр мөрөн—том гол

	 

	Намаржийн даваан дээрээс зам боржин чулуун бэгэлцэг цөмрөх мэт, тахирлаж хэрчигдсэн гүн хөндий рүү уруудав. Энэ хөндий зарим үед таван метр орчим өргөн хавцал болно. Ийм үед замаар хоёр машин зөрөхөд бэрх болно. Гэвч бид уулын хавцал, эргэлт тойролтод үл саатан довтолгосоор Мөрөнгийн цэлгэр хөндийд орж очив. Мөрөн гол нь Хөвсгөл орчмын уулнаас эх авч Хангайн баруун хойд уулсыг сэтэлж урссан Сэлэнгэ мөрнийг бүрэлдүүлэгч үндсэн цутгалын нэг юм.

	Мөрөн гол энүүхэн хэсэгтээ эгц хадан эрэгт хавчигдан нарийсаж ус нь хоржигнож, чулуу нь цухуйх болсон байна., Мөрөнгийн нэгдүгээр дэнжийг үүсгэж буй хөндийн ёроолоор том том бул чулуу хөглөрч гол орчмын нарийн зурвас татмаар бургасан шугуй ургажээ. Олон өнгийн навчит улиангар мод навчаа нөмөрсөн хэвээр байна. Ганцхан цагийн өмнө даваан дээр биднийг байхад өвөл байсан бол одоо энд дахин намар болсон нь миний гайхшийг төрүүлнэ. Монгол нутгаа гэж ийм байдаг ажгуу.

	Бид Хар сайрын гатлага онгоцны дэргэд ирж зогсоод багажаа авч хөндий өгсөж явав. Тэр дорхноо түүний нуур маягийн өргөн хонхорт орж очив. Энэ бол тухайн үедээ хавтгай оройтой уул байсан эгц хажуутай уулсын дунд орших тектоникинн хотгор юм. Энэ уулын хавтгай ирмэгийг асар том хутгаар огтолсон юм шиг харагдах нь гайхалтай сонин байлаа.

	Хөндийн дээд хэсгийн эгц хажуу өөд өгсвөл хажуугийн эгц хадан дотор бэлчиж байгаа том сайхан амьтныг гэнэт харлаа. Энэ миний мэдэхгүй сарлаг гэгч үхэр байжээ.

	Энэ гайхамшигтай амьтны өлгий болсон Төвөдийн ууланд түүний зэрлэг төрөл хаа нэгтэй байдаг гэнэ. Эндхийн сарлаг аль хэдийнээс хүнд эдлэгдэж ажлын цуцалтгүй хүчтэй мал болсон байна.

	Сарлаг өтгөн үстэй учир хатуу өвлийг айлтгүй давна. Сарлагийн гэдэснээс унжсан адууны дэл шиг цацагласан өтгөн үс нь газар шүргэсэн өргөн банзал шиг харагдана. Энэ өтгөн үс хэвтэхэд нь дулаан дэвсгэр болдог учир сарлаг хөлдүү газар болон цасан дээр тайван хэвтдэг байна. Адуу, үхэр ялаанаас дайжин уулын салхи тэмцэн гүйж байхад түүний өтгөн урт сүүл нь хөхтүрүүнээс найдвартай хамгаалах тул тайван идээшилж байдаг.

	Сарлаг том хэдий боловч гайхалтай хөнгөн шалмаг учир хамгийн эгц хажуу өөд авиран гарч бусад малын хүрч чадахгүй бэлчээрт идээшилнэ. Энд сарлаг, бүтэн хагас метр өндөр иштэй уулын зэрлэг сонгино мэтийн бэлчээрийн өтгөн өвсөнд хүрч очно.

	Адуу үхэр ч гэсэн энэ амттай идээнээс татгалзахгүй нь мэдээж хэрэг. Гагцхүү авирч очиж чаддаггүй нь тоогүй...

	Сарлагийн энэ гайхамшигтай чанар нь өндөр уулын хүмүүст үнэнч туслагч болгожээ. Сарлагийг унаанд буюу хөтөлгөөнд хэрэглэнэ.

	Ердийн бухан д сарлагийг гишгүүлж эрлийзжүүлснийг хайнаг гэх ба энэ нь хөллөгөөнд маш тэвчээртэй, их хүч тэнхээтэйгээрээ онцгой ялгаатай юм. Хайнаг уулын замаар хүнд ачааг төвөггүй зөөх бөгөөд тэгш газарт бол ердийн тэнхээтэй шараас нэг хагас, хоёр дахин илүү ачаа даах хүчтэй юм.

	Сарлагийн мах бүдүүн ширхэгтэй, хатуу боловч идшинд хэрэглэж болно. Сүү нь үнээнийхийг бодвол тослог ихтэй (8—12%), амтаар тааруу боловч цөцгийн тос бэлтгэхэд ихээхэн ашиглагдана. Гагцхүү сүү багатай байдаг. Жилд дөнгөж 350 кг сүү өгнө. Сарлагийн ноос, үс, хялгас, арьс нь маш их үнэд хүрнэ.

	Одоо сонгинын тухай ярилцъя. Зэрлэг сонгиныг махан ба шөлтэй хоолонд хольж иддэгийг би дээр өгүүлсэн билээ. Иймээс бид гэнэтийн олзондоо ихэд баяртай байлаа, Хагас цаг хүрэхгүй хугацаанд бид дээд зэргийн сонгиноор үүргэвч хүүдийгээ дүүргэж


 

	авлаа. Би монгол сонгиныг түүхийгээр нь амталж үзээгүй байсан тул нэгийг зажилж үзэв. Тэгтэл нүднээс нулимс асгарч, аман дотор түймрийн гал оргилох шиг болов. Энэ сонгино нь арай илүү бөөмөрсөн болохоос биш таримал сонгинын бүх шинж чанарыг агуулжээ...

	Мөрөнгийн хөндий дэх Мөрөнгийн тарамцгийг огтолсон газрын царцдасны шинэхэн хөдөлгөөн маш хүчтэй илэрснийг бид орой болсон хойно тогтоож авлаа. Тэрээр бүх тарамцгийг асар том хөмбөн адил овойлгож, голын эртний дэнжийг өргөж махийлгасан байна. Үүнийг голын орчин үеийн гулдралын босго маягийн хэсгийн хэв гажилт гэрчилнэ.

	БНМАУ˗ын газар хүчтэй хөдөлдөг районд Мөрөнгийн боржин чулуун хавтан уулс багтдаг бөгөөд 1914, 1915 онуудад эвдрэл сүйтгэл учруулсан газар хөдөлж байсан болохоор энд одоо газрын царцдасны хөдөлгөөн үргэлжилж буй нь мэдээж билээ.

	 

	Дахиад л өвөл

	 

	Жижиг бярваазаар Мөрөн голыг гаталж хөндийн баруун эргийг дагасан эцэс төгсгөлгүй тахирлаж мурилзсан уулын замаар бид сажилна. Дээшлэх тутам сэрүүн болсоор боржин чулуун бэгэлцэг дээр өвөлтэй золгов. Нар тэнгэрийн хаяа руу хэлбийж уулын хяр сүүлчийн удаа алтран гялалзахад манай машин Мөрөн, Тэсийн усны хагалбар уулан дээрх гүн цасан дундуур арай ядан мөлхөнө.

	Тэртээ өмнө зүгт Булнайн хар нурууны ой үдшийн бүгээнд ягааран харагдана. Нурууны өмнө этгээд дахь бөөн үүлэн багана, шингэх нарны туяанд жавартай цэлмэг тэнгэрт солонготно. Энэ бол эндхийн том нуур Сангийн далайн бүлээн уур байжээ. Энэ нь биднээс урагш 50 километрт замын зүүн талд байгаа аж.

	Эргэн тойрон хүн амьтангүй эл хуль. Яах ийхийн зуургүй харанхуй болж бид үдшийн бүрэнхийгээр их цас туулсаар Цагаан˗Уул сумын захиргааны байшинд бууж хоноглов. Маргааш өглөө нь эртлэн босож, яаруухан цайлаад хүйтэн бэгэлцэг дээрээс аль болох түргэн уруудахыг хичээж цаашдын замдаа гарав. Шөнийн цас хүчтэй салхинд хайлж ууршин бага болсон нь илт байв. Зам, хачин их чулуурхаг цав толгод, чамин дэл хяр дундуур явжээ. Энэ бол бидний мэдэх боржин буюу хээрийн жоншноос тогтсон дэл хад байлаа. Заримдаа түүний шөвх сэрвэн хадуу д үргэлжилсэн тор үүсгэж баруун хойноос зүүн урагш хөндөлсөн бидний замыг хааж байв. Эндхийн хавтан уулсын боржин чулуун тарамцаг тектоникийн ан цаваар хүчтэй хэсэглэгдэж геометрийн зөв хэлбэртэй систем үүсгэсэн байна. Энэ ан цавын зарим нь уулан дундуур хэдэн зуун метр ангайж харагдана. Тэндээс ан цавын даралттай усны том булаг сад тавина. Боржин цав толгодын цасанд дарагдсан хажуу дээр ийм хэсэг булаг оршиж байна. Түүний ус шуугин урсах том горхи үүсгэжээ. Тэр горхи бидний уруудаж буй хөндий рүү урсаж оржээ. Түүний их хэмжээгээр намагжсан өргөн хавтгай ёроолоор жинхэнэ уулын царам гэлтэй цэвдгийн жижиг бөөрөг энд тэнд тархсан байна.

	 

	Хангайн хагарал хавьд

	 

	Сийл хэмийн өндөр боржин чулуун оргилууд болох Тэмээн чулуут (2463 м), түүний цаана Уран Дүмбэн (2840 м)„ Их богд (2522 м) уулс умар зүгт харагдана.

	Эдгээр уулс биднээс баруун тийш цэлийн харагдах Тэсийн дээд тектоник хотгорын хойд захад бүлгээрээ оршино. Энэ хонхорт газрын царцдасны шинэхэн өргөгдлөөр салбарласан жижиг хотгоруудад үүссэн олон тооны урсгалгүй жижиг жижиг нуурууд тархсан байна. Тэдний нэг нь техтоникийн шинэхэн хонхорт орших Тунамал нуур хэмээх давст нуур юм.

	....Ийнхүү бид нууруудын хотгоруудын хооронд үргэлжилсэн километр шахам өндөртэй даваануудыг ч анзаарсангүй өнгөрч Тэсийн голын эртний уудам хотгороор явна. Энэ хотгор 60x40 километр хэмжээтэй тэгш өнцөгт хэлбэртэй юм. Түүний хажуу нь газрын царцдасны хагарлаар дээш өргөгдсөн эртний төрмөлийн эриний уулсын тарамцгаас үүсжээ.

	Хотгор руу уруудах тутам дулаарсаар цас ч үгүй болов.

	Тэс гол руу орж ирлээ. Жинхэнэ Тэс гол гэвэл төдий л том биш бөгөөд гулдралын өргөн нь 50 метрээс үл хэтэрнэ. Тэс гол нь Булнай нурууны ан цавын даралттай усыг цуглуулж тавиадхан километр газраас урсан ирэх тул их биш байх нь ч аргагүй биз ээ. Харин холдох тутам гол дүүрэн устай болж Тувагийн нутагт урсгалын доод хэсгийн өргөн 600 м хүрнэ.

	Тэс бол монголын хамгийн том Увс нуурыг тэжээгч гол 10 м.

	Хэрвээ Тэс байгаагүй бол Увс нуур аль хэдийн ширгэж үгүй болох биз ээ. Усаа нуурт авчрахын тулд энэ гол ихээхэн урт, бэрх замыг туулна. Тэсийн дээд хотгор бол баруун талд Увс, зүүн талд Сангийн далай нуурын хооронд өргөргийн дагуу орших 500 километр үргэлжилсэн гинжин хотгорын дөнгөж эхний үе юм. Үүнийг Хангайн уулс хойд талаасаа асар том хомбон хэлбэрээр өргөгдөхөд дагалдаж үүссэн Увс, Сангийн далайн шинэхэн хотгор гэж нэрлэдэг...

	Бид түүний шав шар усан дээгүүр тавьсан гүүрний дэргэдэх орчин үеийн болон эртний дэнжийг судлав. Сүрэн цэвэр улаан гүр (улаан төмөр)˗ийн том том хэсгүүд олов. Тэдгээр нь мөлгөржөөгүйг үзэхэд ойролцоо орших ямар нэг орд газраас зөөгдөж ирсэн биз ээ. Гэвч бидэнд түүнийг хайх боломж байсангүй. Энэ чухал олдворынхоо талаар бид Монголын геологийн удирдах газарт мэдэгдэх болно. Геологийн хайгуулчид хангайн нуруунд олон арван ашигт малтмалын чухал орд нээж илрүүлэх нь дамжиггүй...

	Хөндийг судлах тутам бидэнд энэ район сүүлийн 100—200 жилд газрын царцдасны маш хүчтэй, эсрэг тэсрэг огцом хөдөлгөөний сорилтыг давсан нь улам тодорхой болов. Голын гулдралын хэрж тэнэсэн ул мөр энд тэндгүй тааралдана. Мөн голын хөндийн хаягдал тасархай үлдэгдлүүд голоос дээш янз бүрийн төвшинд энд тэндгүй тохиолдоно.

	1905 оны 7 дугаар сарын 14˗нд болсон 11 баллын хүчтэй газар хөдлөлт чухамхүү Тэсийн дээд хотгорт тодорхой илэрчээ. Түүний бүх хажуу нь газар хөдлөлтийн хагарлаар бүслүүрлэгдсэн байна. Хотгорын, бидний зорьж яваа өмнөд хажууг үүсгэсэн гол хагарлуудын нэг нь Булнайн нурууны дэргэдүүр өнгөрчээ.

	 

	Газар шилгээжээ

	 

	Бид удсан ч үгүй Булнайн нурууны цасанд дарагдсан хойд хормойд хүрч ирэв. Цасны зузаан нь зарим газарт 70 см хүрч байна. Бид энэ гэнэтийн бэрхшээлээс эхлээд халширч байлаа. Түүгээр ч зогсохгүй энэ цас биднээс манай дэлхий дээрх газар хөдлөлийн хамгийн том хагарлын нэг сорвыг халхалж болох байлаа. Гэвч бидний төвөгшөөл арай эртэджээ. Тавин жилийн тэртээх хагарал цасан дор ч болов тов тодхон харагдана. Газрын царцдасны эвшил бүхлээрээ Булнайн нурууны хамт Захарын гурван хөндийгөөс дээш 1,5—2,0 м өргөгдсөн байна. Энэ асар их хагарал Сангийн далай нуураас баруун тийш яг 400 километр үргэлжилжээ.

	Гүдгэр хэсэгтээ хөндий рүү цүлхийж атирсан том хагарлуудын муруй нь нэгэн хэмээр давтагдах ба далай цалгиж долгион нь царцсан юм шиг овойсон шороон бөөргүүд гүвдрүүтнэ. Тэдгээр нь урьд өмнө бүр өндөр байсан ба 50 жил өнгөрсөн гэхэд 5—6 м өндөр байна. Үүнийг ус, салхины аль нь ч арчиж дөнгөсөнгүй. Түүний хажуугаар газар хөдлөлтийн ан цавд үүссэн шүүрлийн маш гүн цоргонууд байна. Би тийм нэг цоргыг очиж үзвэл хайлж буй цасан дороос газар хөдлөлтөөр хуваагдсан боржингийн том том хэмхдэс чулуунууд ан цавын хананд харагдав.

	Газар хөдлөлтийн үед Тэсийн голын хөндийд байсан адуу, үхэр голоороо хуваагдаж байсныг хөгшчүүд үзсэн гэнэлээ гэж Лувсан яриад, тэр үнэн болов уу? гэж надаас асуув.

	Хэн түүнийг мэдэх билээ!..

	Бул чулууны хэрчигдсэн байдлыг харвал энэ ярианд үнэмшиж болох л юм. Харин хагарлаас 10 метр зайнд байгаа чулуулагт эвдрэлийн ямар нэг ул мөр байхгүй нь сонирхолтой. Хамгийн гол нь уулыг 400 километр ярсанд л байгаа юм! Газар хөдлөлтийн энэ түлхэлтийн хүч ямар гэгч их бөөгнөрсөн байж вэ?

	Энэ газар хөдлөлтийг нүдээр үзсэн хүмүүсийн яриаг үндэслэн А. В. Вознесенскийн бичсэнээс зарим нь надад санагдав.

	«Газар дор нижигнэх сонсогдож, дараа нь хүнгэнэнэ. Том шинэс модод үндсээрээ булгарч газар налан уулын ой орвонгоороо нурав», «Тэсийн голын хөндий дэх Тэсийн хүрээнээс дээш 4 мод газар хөндлөн ангархай үүсэв. Ангархайн өргөн нь эхний үед гурван алд хүрлээ. Зарим ангархайд дүүрэн ус мэлтэлзэж, зарим хэсэгт нь хуурай байв. Түүнээс «цэв хүйтэн салхи» үлээнэ, Ангархайн гүн гучин алд гаруй байв. Хожим нь энэ ангархай нийлэхэд зүүн захны нөгөөгөөсөө хагас алд дээр үлдэв».

	«Тэсийн голын зүүн эргийн ангархайгаас олон газарт их хэмжээний ус оргилж байв. Алтан хөлийн даваан дээрх гурван нуурын нэг нь үлдэж бусад нь алга болов. А. П. Шубины тодорхойлсноор эдгээр нуурууд долоон десятин10 талбайтай байжээ. Дэлгэр мөрний баруун цутгал Агар голын хөндий рүү хажуугийн хавцлын чулуу нурсан байна. Давхиж явсан морьтой хүн Тэсийн голын энэ ангал руу унахад хүн нь азаар аврагдаж, морь нь ангалын нийлж буй ирмэгт хавчигджээ.

	 

	Хөх могой жил

	 

	Бид хагарал дагасан зузаан цасыг нэвтэрч гэнэт нэгэн айлд хүрч очив. Гэрийн гадаа том үнэгэн малгай өмссөн өтөл өвгөн биднийг сэжиглэнгүй харж зогсох бөгөөд ,биднийг ойртож очиход хагас зууны өмнө уулаар мөлхсөн могойн мөрийг мөшгөсөн хэн гэгчид, юу хийж яваа вэ? гэж асуув.

	Энд могой ямар хамаатай билээ, зүйрлэж байгаа юм болов уу? гэж би жаахан эргэлзэв. Энэ хагарал нь үнэхээр аварга могойн мөр шиг ажээ... Гэтэл өвгөн бүр хэрсүү бодлоор асуусан байв.

	Тэрээр лам явсан бөгөөд, уулнаас аймшигтай том могой мөлхөж ирдэг гэсэн шашны номлолд итгэдэг байна. Бидний урдах ангархай бол тэр могойн мөр гэнэ. Эндхийн зарим газрын, тухайлбал Могойн хөндий гэх мэт нэр нь уг домгийг илэрхийлж байна.

	Бид энэ ангархайтай могой ямар ч хамаагүй гэж тайлбарлахыг оролдвол, өвгөн энэ газар хөдлөл чинь 1905 оны хөх могой жил болсон шүү дээ гэж өөрийгөө зөвтгөн батална. Ямар «хөх могой», тэр тэгээд 1905 онтой ямар хамаатай юм бэ? гэж би бүр сонирхов.

	Энэ бол монгол˗төвөдийн хуучин хуанлитай холбогдох нэлээд урт түүх юм гэж Сүрэн хэлэв...

	Монголд Төвөдийн он тооллын арга 1027 онд орж иржээ. Түүнийхээр бол цаг хугацаа арван хоёр жилийн мөчлөг бүхий жарнуудад хуваагдана. Мөчлөгийн жилүүд нь хулгана, үхэр, бар, туулай, луу, могой, морь, хонь, бич, тахиа, нохой, гахай гэсэн амьтдын нэртэй байна.

	12 жилийн мөчлөгийн тав дахь нь ертөнцийн тодорхой нэг махбодыг заадаг нь миний Улаанбаатарын сүм˗музейд мэдэж авсан мод, гал„ газар, төмөр, ус байв. Махбод бүрийг өнгөөр тэмдэглэнэ. Үүнд: мод хөх, гал˗улаан, газар˗шар, төмөр˗цагаан, ус—хар11. Иймээс мөчлөг бүхэн нь эдгээр өнгөний дэс дарааллаар хөх, улаан шар, цагаан, хар өнгөнд тохирсон нэртэй байдаг.

	Ийм өвөрмөц тэмдэглэгээний ачаар жарны он тус бүр өөртөө тохирсон нарийн тэмдэглээтэй болжээ. Амьтад ч гэсэн нарийн дэс дарааллаар солигдоно. Харин хуанлийн тэмдэглээсний өнгийн солигдол тусгай хуультай байдаг. Жишээлэхэд 1905 оныг хөх могой, дараах жил 1906 оныг улаан морь, 1961 оныг цагаан үхэр, 1962 оныг хар бар гэж нэрлэжээ.

	Энэ хуанлийг өдөр тутмын амьдралдаа хэрэглэдэг байжээ. Үүний зэрэгцээ түүхэн үйл явдлын он цагийг тэмдэглэдэг монгол˗төвөдийн түүхэн хуанли гэж байдаг ба энэ нь 12 жилийн тооллыг хулганаар биш, туулайгаар эхэлдэг байна. Түүнчлэн жаран бүхний тооллыг заавал улаан туулай жилээр эхэлнэ. Иймээс тооллын байрлалын дэс дараа нь ялимгүй өөр байжээ.

	— Ламгүй бол ч учрыг нь олохгүй нарийн журам байна даа гэж би хошигнов.

	— Яриад яах вэ? энэ ч юу ч биш жилүүд нь бас «хатуу», «зөөлөн», «хүчтэй», «хүчгүй» гэж хуваагдана гээч гэж Самдан тосож аваад ярив.

	Бар, луу„ морь, нохой, гахай жилүүдийг хатуу буюу «хүчтэй» хулгана, үхэр, туулай,, могой, хонь, бич, тахиа жилүүдийг «зөөлөн» буюу «хүчгүй» гэнэ.

	— Үүнээс болж урьд цагт юу болж байв? Хэрвээ эр хүн «зөөлөн, хүчгүй» жилд төрвөл «хатуу, хүчтэй» жил төрсөн хүүхнийг эхнэр болгож болохгүй байлаа. Энэ бол эр хүний өрхийн тэргүүлэгч! байх ёсыг үлдээх. гэсэн шашны хориглолт байв. Жишээлэхэд 1933 оны «зөөлөн» хар тахиа жил төрсөн хүн, 1934., 1935 оны «хатуу» хөх нохой, хөх гахай жил төрсөн хүүхнийг эхнэр болгох эрхгүй байв гэж тэр үргэлжлүүлэн ярина...

	Шарын шашин монголын ард түмнийг ингэж л мунхруулж байжээ. Энэ газар шороон дээр хэчнээн гунигт үйл явдал болов доо! Энэ бүхэн улиран одсон нь сайн хэрэг!

	Бид цаашдын замдаа гарах боллоо.

	 

	Тэнгэрийн отгон Хүү

	
Бидний цаашдын зам жинхэнэ Хангайн уулт өндөрлөгийг зорьж байна.

	Бид Тэсийн баруун гарын цутгал Согоотын голын адаг хүрч Булнайн хойд хажууг хэрчсэн хөндийгөөр ЭЭЛЖИТ ӨГСӨЛТӨӨ ЭХЛЭВ.

	Булнайн хойд хажуу нь олон шаталсан гүнзгий хөндлөн амаар хэрчигдэнэ. Энэ нь нурууг өргөгдөхөөс өмнө энд байгаад одоо алга болсон голын ёроол ажээ. Амны баруун хэрчигдмэл хажуугаас булгийн ус хүчтэй цоргин урсана.

	Амнаас гарсан хошуу хуудас усанд бүрэн нэвчжээ. Үүгээр явахад хүнд ачаатай машинд ихээхэн төвөгтэй байлаа. Бид эргэж хурган явсаар эцэст нь далайн төвшнөөс дээш 2300 орчим метр өндөрт өргөгдсөн нурууны хавтгай орой дээр гарав. Үүний долгиолог гадаргаас дээш эгц хажуутай, цул боржин чулуун хавтгай оргилууд нь 2500—2600 м өргөгдсөн байна. Эдгээр оргилууд нь гадаргуугийн нэлээд өөр эртний тэгшрэлийн гадаргаар хэрчигджээ.

	Бид Халзан согоотын даваан дээр гарч зогсов. 2267 м өндөр энэ даваан дээрээс Хангайн баруун хэсгийн уулс бүхлээрээ сүрлэг догшин дүрээр цэлийн үзэгдэнэ. Алс өмнө этгээдэд Зүрхэн хүнх хэмээх (3225 м) оргилоо сүндэрлүүлсэн Тарвагатайн нуруу үргэлжилнэ. Түүнээс цааш тэнгэрийн хаяа хүртэл уулсын цаана уулс харагдана. Гэвч тэдгээр нь Тэнгэрийн Отгон хүү цасан цагаан Отгон тэнгэр уулыг дагалдсан бараа бологчид ажээ. Отгон тэнгэр бол Хангайн уулт өндөрлөгийн 3905 метр цойлсон хамгийн өндөр оргил нь юм. Тэрээр 285 километр хол байгаа гэж итгэмээргүй тод харагдана.

	Даваан дээр гоё сайхан гулдан хаалга байна. Энэ хаалгаар бид Завхан аймагт орж ирэв.

	Манай машин Булнайн нурууны өмнөд хажууг хэрчиж Идэр гол, Тэлмэн нуурын хотгорыг зорьсон өргөн хуурай амыг уруудан довтолгоно. Нуур хүртэл бас л хол бөгөөд ууланд хаагдсан учир тэр нь үл үзэгдэнэ. Түүний байгаа газрыг цэлмэг тэнгэрт татсан цагаан үүлээр нь барагцаалж байв.

	Уруудах тутам дулаарч сүүлдээ бүр зуны халуун шиг болов. Энэ аманд хот айл харагдаж, адуу мал, үхэр, хонь бэлчиж буй нь тохиолдоно. Бид хүн ам шигүү суудаг газарт орж ирсэн нь Хангайн хойд хоосон боржин бэгэлцгээс бууж ирсэн бидэнд онцгой содон байлаа.

	Бид толгодын налуу хажуу дагаж, нутгийн хэд хэдэн давааг өнгөрөн давхисаар Идэр голын том хөндий рүү орж ирэв. Бидний хоноглохоор зорьж яваа Тэлмэн сумын гэр, байшингууд тэртээд цацран харагдана.

	Энэ нутаг тус улсын мал аж ахуйн чухал районуудын нэг ажээ. Хангайн ширүүн салхинаас бүх талаасаа уулаар хаагдсан энэ хотгор нь өвөлд олон малын хоргодох газар болдог учир Тэлмэн нуурын районд өвс хадах улсын станц байгуулжээ.

	/Тарваганы  орноор

	Нар хөөрөхдөө яг л зуных шигээ ээж эхлэв. Түүний туяанд өглөөний хяруу хоромхон зуур хайлна. Бид хээр тал руу яаравчлав. Эндхийн хадархаг дов с довцгууд дээр ямар нэг олон нүх байх нь миний анхаарлыг татна... Тийм ээ энэ бол монгол тарваганы орон гэр юм.

	Тарвага хадархаг ул хөрсөнд газар доогуур явах нүх малтаж гурваас дөрвөн метр гүн өвөлжих нүхэндээ хуурай өвс дэвсэж төвхнөдөг нь бидэнд ч хэрэг болов. Зарим ажилсаг нэг нь гэрээ барихдаа 20—30 см голчтой том чулууг нүхнээсээ гадагш гаргана. Эдгээр гайхамшигтай газар малтагчид (энд хэдэн мянгаар байгаа) зөвхөн өөртөө төдийгүй, геологичдод ч тус үзүүлнэ.

	Өвөлд тарвага ичээнд ичнэ. Ичихээсээ өмнө баасаа шавартай хольж нүхнийхээ амсрыг шавж бөглөнө. Ийм бөглөөний зузаан бүтэн хагас метр хүрэх бөгөөд хатчихсан үедээ царил, зээтүүнд ч дийлдэхээргүй байдаг.

	Эндэх нүхнүүд одоохондоо бөглөгдөөгүй ба зарим дээр нь түүнийг эзэгнэгчид болхи өхөөрдөм харагдана.

	Эдгээр нь харуулын тарвага ажээ.

	Бид тэр харуулуудын нэг рүү сэмхэн ойртвол хойд хөл дээрээ цомцойж биднийг цоргитол ширтэнэ. Тэдний сониуч занг хөдөлгөсөн болохоор биднийг хараа муу тарваганууд бүр сайн харахыг хичээнэ... Одоо намар цаг тарвага агнах ид үе болохоор бид буугаа авсан сан бол энэ хөөрхийлөлтэй манаач өвлийг давах дээлээ зарлагадах байсан биз ээ.. Гэвч энэ удаа тэдний хувьд энх тунх үлдэж, биднийг хашхирмагц тэр тарвага өөрийнхөө сүрэгт аюулын дохио шогшрон зарлаж нүх рүүгээ агшин зуур алга болов. Тийм хөшүүн амьтан ингэж шаламгай хөдлөх нь гайхмаар байлаа.

	Лувсан туршлагатай анчин тул энэ сонин амьтны зан аашны талаар мэдэх бүхнээ өгүүлж ярианд оролцов. Анчид тарваганы сониуч занг бүр их хөдөлгөхийн тулд цагаан нөмрөг хэдэрч буудахад найдвартай онох газарт мөлхөн очдог гэнэ. Зарим сайн анчид агнуурын үед мянга гаруй арьс бэлтгэдэг байна. Намрын тарваганы арьс хамгийн сайн байх ба хаврын ичээний дараах арьс өтгөн үслэг хэвээр боловч хуурайшиж өнгөө алдсан байдаг. Тэрээр сарын дараа тарвага гуужиж эхлэх тул түүнийг агнахаа больдог бөгөөд тарваганы «зуслангийн үе» гэж анчид нэрлэнэ.

	Энэ үед тарваганууд ойр зуур бэлчээр сэлгэж зуны гүехэн нүхэнд сүрэг бүлгээр амьдрах бөгөөд эдгээр нүх нь олон амтайгаараа өвлийнхөөс ялгагдана. Нүхэнд сэндийлэгдсэн газраар морьтой явахад ч төвөгтэй байдаг. Тарвага хэдийгээр сүрэг бүлээр амьдрах боловч гэр бүл бүхэн өөрийн «ноогдол газар»˗тай байх бөгөөд түүнийгээ хөршөөсөө хатуу хамгаална. Монголчуудын дунд тарвагатай холбоотой элдэв хууч домог байдаг. Жишээлэхэд: Шархадсан тарвага нүхэндээ орж харагдвал муу ёр гэж үздэг. Тарвагыг нэрд гарсан баян худалдаачин Курунбаевтай (нэрийтгэл нэр болсон) адилтгаж ховдог, харамчаасаа болж амьтан болж хувирсан гэдэг монгол ардын үлгэр байдаг.

	...Энэ амьтныг «махан тулам» болгон дүрслэхээс түдгэлзэх) нь бэрх боловч тарваганы аж ахуйн ач холбогдол чамгүй их юм. БНМАУ жил бүр хэдэн сая арьс олдворлоно. Дэлхийн үслэгийн зах зээл дээр тарваганы арьс ихээхэн эрэлт хүсэлттэй байдаг. Мөн үнэтэй дуураймал арьс ч байна. Түүнийг бүр халиу, илбэнх шиг боловсруулсан байдаг. Монголын дорнод хэсэгт байгалийн чанадын тарвага зонхилно. Тэр нь үлэмж жижиг биетэй,, цайвардуу үстэй байдаг. Хангайн баруун хэсэг болон Алтайд том биетэй, сахлаг торгомсог бараан үстэй цэгээн өнгийн ноолууртай Баруун монголын буюу Алтайн тарвага байдаг. Түүгээр дуураймал халиу хийхэд сайн материал гэж үздэг.

	Тарваганы тос өвөлд царцдаггүйгээрээ далайн нохойн тосноос ч илүү байдгаараа их үнэд хүрнэ.

	 

	Хангайн цэнхэр нуур

	 

	Тэлмэн нуурын ойролцоо урсаж өнгөрдөг Идэр голын 15 орчим км уужим хөндийд голын дэнж хэмжиж шинжих ажилд бид нэлээд цаг зарлаа. Идэр гол эхэндээ уулын түргэн урсгалт голын шинж төрхтэй боловч доошлох тутам урсгал нь тавирч 400 км газар урсаад, 24500 ам дөрвөлжин километр талбайгаас цуглуулсан усаа Сэлэнгэ мөрөнд аваачдаг. Харин Сэлэнгийг, Идэрийн шинэ нэр гэж олон судлаачид хэлдэг байна.

	Үдийн хэрд бид Идэр гол дээрх ажлаа дуусаж умар зүгт орших Тэлмэн нуур руу хөдлөв. Хэдхэн түмэн жилийн өмнөх техтоник хөдөлгөөнөөс өргөгдөж, Идэр Тэлмэний хотгорыг тусгаарлан, эртний голыг боож Тэлмэн хэмээх том нуурыг үүсгэсэн налуу хажуут намхан гүвээдийг давж Тэлмэний хөндийд орж ирэв. Энэ гол нь нууран д хүрэлгүй элсэнд шургаж., дахин газрын гадарга дээр гарч ирэхдээ Хоолойн гол нэртэй болсон нь Тэлмэний баруун талаас цутгадаг Улаагчны гол байж магадгүй.

	| Боржин хяртай далагнасан намхан толгодын энгэр дэх чулуулгийн далд ан цаваас цэнгэг устай олон булаг ундарчээ. Гүний энэ ус олон худгийг тэжээх бөгөөд дээр нь гарахад Тэлмэн нуур, эргэн тойрны уулсын үзэмж гайхамшигтай сайхан харагдах нэгэн хөтлийн бэлд байрласан Цагаан чулуутын худаг ч   үүнээс ундарга авдаг ажээ.

	  Шинэхэн орсон цагаан цасан нөмрөгтэй уулсаар хүрээлэгдсэн алтан шаргал хөндийн дунд гялтганан үзэгдэх индранил чулуу шиг цэнхэр нуур мэлтийж байв. Баруун хойд ба умар зүгт сүндэрлэх уулсын цаана бидэнд харагдахгүй байгаа бусад нуурын дээгүүрх цэлмэг цэнхэр тэнгэрт хөвсгөр цагаан үүлс өөдөө цоройсон үзэгдэнэ...

	Нуурын хөндий рүү бууж ирлээ. Нуурын эрэг нь тоо томшгүй булан тохой, элсэн хошуу, тахирлалт ихтэй ажээ. Сайн ажиглаж харваас элсэн хошуунууд нь хаа хамаагүй ч байрласан бус голцуу зүүн хойшоо чиглэлтэй болохыг мэдэв. Нуурын усанд автсан хөндийн ёроолд үргэлжлэн өргөгдөж буй шинэ өргөгдөл ч байж болох юм даа...

	Бидний ам цангаагүй боловч ийм сайхан цэнхэр ус ямар амттай байдгийг сонирхон амталбал ялимгүй давслаг ажээ. Энэ нуурын усанд мал дурладаг. болох нь түүний зүүн эргийн лагархаг гадарга дээр үлдсэн олон мөр гэрчилнэ.

	Нуурын усны давсжилтын тухай мэдээ ном зохиолд янз бүр байдаг нь хур борооноос хамаарч ихэд хэлбэлздэг усны эзлэхүүний хэмжээнээс болдог байж болох юм.

	Зүүн тийшээ нуурын хотгор үлэмж цухал болж ирнэ. Нуураас хоёр километр холдмогц элсэн манхнууд эхэлж, дараа нь нуурын хотгор түүн рүү цутгасан Жаргалант голын хөндий рүү шилжих ажээ. Голын хөндий нь Тэлмэн нуурын түвшнээс ердөө 25 метр өндөр юм. Одоо ч үргэлжилж байгаа энэ залуухан тектоник өргөгдөл . нь Тэлмэн нуураас Идэрийн гол руу урсах урсцыг хаажээ.

	Бид нуурын өмнөд эргийн орхигдсон хуучин зөргөөр явж эхлэв. Элсэн хошуутай ижил чиглэлээр нуурын хөндий рүү хандаж орсон хуурай жалга, судгуудыг бидний зам хөндлөн огтолж гарлаа.

	Нуурын баруун биед үзэгдэх бяцхан арлуудын хоёр нь өмнөд эргийн дэргэд, нөгөө нь умард эргийн ойролцоо байрласан байх нь эртний голын гурав, дөрөвдүгээр өндөр дэнжийн усанд автсан үлдцүүд болох нь эргэлзээгүй юм. Өндөр толгой дээрээс харахад арван километр орчим уудам хөндийгөөр урсаж нуур руу цутгадаг Хоолойн голын олон салаа садраа харагдана. Энд хун, галуу, нугас, ангир зэрэг усны шувуудын өнөр сүрэг байлаа.

	Нуурын баруун өмнөд эрэгт тулж ирсэн хэдэн зуун метр урт 15—20 м өндөр элсэн довцгууд, гүн цэнхэр устай хосолсон үзэмжит сайхан зураглалыг мартахын аргагүй ажээ.

	Энэ үзэмжийг ногоон талд налайтал бэлчсэн адуун сүрэг улам ч чимэглэнэ. Их замаас зайдуу орших энэ нутагт гэнэт машин үзэгдсэн нь тааваар идээшлэх адууг ихэд балмагдуулснаас тэд «аврагдахыг» хичээж тал тал тийшээ хуйлран цахилав. Тэгтэл машины чанх өмнүүр гурван зуугаад адуу хориодхон метр зайтай орж ирэхэд Дорж бухимдан дохиогоо орилуулж, тоормосоо байн байн гишгэнэ. Ингэхгүй бол сандарч мэгдсэн мал дайруулж магадгүй байлаа.

	Үзэсгэлэнт сайхан дэл, сүүлээ намируулан хийсгэсэн чийрэг гоолиг биетэй, сүргийн манлай азаргаа хаашаа л бол тийшээ хуйлран дагалдах адуунууд, түүнийг зогсвол тойрон хүрээлж аваад элдэв халдлагыг няцаахад бэлтгэнэ.

	...Бид тэднийг тэвдүүлэхийг бодсонгүй харин цахилж яваа тэр сайхан амьтадыг харж аваад Завхан голын сав газраас биднийг тусгаарлаж байгаа давааг гэгээтэй байхад давахаар зорилоо.

	 

	Жигүүрт дээрэмчид

	 

	Бид, давааг давмагцаа Хирсийн голын хөндий рүү оров, Энд дулаахан байсан учир дов толгодын өвөр хажуу дагасан нүх дошны хавьд үй олон мэрэгчид язганана. Гэвч тэдгээр нь тарвага биш зурам ажээ. Зурам, тарвагыг бодвол, биеэр жижиг тоогоор олон тул бужигналдан гүйхэд нь газар гүвгэнэн хөдлөх шиг болно.

	Замын ховилын Ирмэгт хүртэл зурмын нүхний амсар сүүдэртэн харагдана.

	 Машины дуу зурмын сүрэгт их л сандрал төрүүлэх ажээ. Зурам бүр сагсгар үст урт сүүлээ сөхөж нүх рүүгээ хурдална. Нүх нь зам дээр байдаг зурмууд зам дагаж тавь хүртэл метр гүйх буюу заримдаа айсандаа шууд машин руу харайлгаж ирнэ. Нүх рүүгээ орохын өмнө заавал нэг эргэж хардаг нь түүний сониуч зангийн онцлог бололтой. Нүхэндээ ормогц хэдхэн хормын дараа эргэж гарна.

	Ийм гэмгүй тэнэг мэрэгч элбэгтэй Хирсийн голын хөндий нь махчин шувуудын анхаарлыг ихэд татдаг ажээ. Энд голцуу бэсрэг биетэй талын бүргэд, хааяа уулын цагаан толгойт бүргэд, асар том хар тас тохиолдож байв. Ялангуяа машины дээгүүр сүүдрээ тусган нисэж өнгөрөх тас шувуу гурван метр хүрэх жигүүрээ дэлгэн агаарт элэн халих нь хар онгоц гэлтэй.

	Эдгээр жигүүртний бүлэгт хон хэрээ, шонхор, элээ, харцага нэмэгдээд ирэхээр бүх л дэлхийн махчин шувуудын чуулга гэмээр санагдана. Тэдгээрийн өөр хоорондын харьцаа өвөрмөц ажээ. Хадан цохиотын дундах чөлөөнд бид эдгээр махчдын аж байдлын ховор нэгэн үзэгдлийг ажиглаж билээ.

	Замаас гучин метрийн зайтай чулуун дунд цус нөжтэйгөө холилдож, тасар татагдсан ишигний сэг хэвтэнэ. Сэгэн дээр том хар тас морилон суучихсан түүний эргэн тойронд нэг хоёр алхам зайд талын бүргэдүүд тойрон сууж, үүнээс нэлээд зайтай газар. агаарт хон хэрээний сүрэг язганан гуаглалдаж байлаа.

	Биднийг ойртож очиход эдгээр шувууд дуртай дургүй нисэж ойрхон байгаа чулуунууд дээр сууцгаав. Тас бодвол, хамгийн их цадсан бололтой налгар сууна. Харин бүргэдүүд эгдүүцсэн маягтай, хөлөө сэлгэн баавгай шиг дайвганаж, далавчаа хөдөлгөн засаж хойш урагш алхална. Тэд биднийг хорин метр хүртэл ойртуулав. Харин хэрээнүүд огтхон ч самгардсангүй нисэлт дундаа ишигний сэг рүү дайрцгаана. Нээрэн ч тас, бүргэдүүд өөрсдийнхөө олзыг тэдэнд ингэж үлдээх тохиолдол хэзээ дахин ирэх вэ гэсэн шиг бүр шийдэцгээжээ.

	 

	1300 настай хүн чулуу

	 

	Уулын бэгэлцэг дэх Хирсийн голын хөндийгөөр бид улам уруудсаар байлаа. Энэ хөндийгөөс Улиастай хот эрэг дээр нь оршдог Чингэстэйн голын үндсэн цутгал Яруугийн голын арай уужим хөндийд орж ирэв.

	Хирсийн голын хөндийн амны том хотгорт уулын үзэсгэлэнт нуур Хаг оршино. Номин цэнхэр усны мандал дотроос олон дэнж бүхий хажуутай бараан өнгийн цул боржин чулуун арлууд цухуйж харагдав. Нуурын эргэн тойронд эртний голын өргөн дэнжүүд цуварсан байлаа.

	Өнө Эртний үед Хаг нуурын хавийн нутаг нь Хүннү нарын хот суурин, Түрэгийн хаад, Хиргис улсын цэрэг төвлөрсөн чухал нэгэн газар байжээ.

	Дэнжийн Өргөн цэлгэр нүцгэн талбай дээр эгц босоогоор нь газарт зоосон том чулуун хавтангийн эгнээ ярайна. Эдгээр нь Эртний Хиргисүүдийн хөшөө ажээ. Бид түүнийг даган явж байгаад түрэгийн их хаант улсын үеийн (VI—VIII зуун) булш бунхны дурсгал, цагаан гантигаар хийсэн гурван хөшөөг олж үзэв.

	Хаг нуурын эргэн тойронд 300 км хүртэл газар цагаан гантиг хаана ч тохиолддоггүй нь сонирхолтой юм. Гэхдээ түрэгүүд хиргис, монголчууд шиг булш бунхнаа Орон нутгийн чулуугаар барьдаггүй, харин алсаас хэрэг болгон тээж ирсэн чулуугаар хөшөө босгодог байсан нь илэрхий билээ..

	Газар хэвтээ гантиг хөшөөнүүдийг бид дөрвүүлээ байдаг хүчээрээ арай ядан өргөж нүүрээр нь эргүүлж үзэхэд түрэгийн ямар нэг жанжин, нэг л хүний нүүр царайг дүрсэлсэн бололтой байв. Жигтэйхэн том хамар нүдтэй, бараг дув дугуй, харьцаагүй том нүүр нь хятад маягийн ямаан сахал, урт оочин чимэгтэй бөгөөд чихэнд нь цагирган ээмэг зүүлгэжээ. Нүүрний ерөнхий төрх нь монгол биш, харин одоогийн дундад азийнхантай, тухайлбал, чантуу (узбек) нартай адил төстэй байв. Баруун гараа тохойгоороо нугалж цээжиндээ аваад оршуулгын өргөл тайлгын аяга барьжээ. Солгой гар нь баялаг чимэглэлтэй бүснээс зүүсэн том хутганы бариул дээр тавиастай байна. Бусад хэсгүүдийг хээ угалзаар чимжээ.

	Хөшөөний биеийн хэсгүүдийн зарим харьцаа алдагдсан боловч, дүрслэл нь нийтдээ бодит байдалд төстэй юм. Олон зүйл цагийн эрхээр элэгдэн арилж гантигийн мөхлөгт талст тогтоц зарим газар ил гарсан байна. Энэ чулуун хөшөөг бүтээснээс хойш 1300 жил өнгөрсөн гэхэд арга ч үгүй юм уу даа.

	Түүхийн хэлгүй гэрч болсон энэ гурван гантиг хөшөө эндэх эртний булшийг хамгаалсаар л байгаа ажээ. Эднийг музейд аваачмаар байвч тус бүр нь 200 кг орчим татах тул байранд нь харамсан орхилоо.

	 

	Хангайн баруун хэсгийн нийслэлийн босгонд

	 

	Хаг нуурын хотгороос эгц даваа өөд өгсөж даваад Хангайн баруун хэсгийн уужим тэгш өндөрлөг рүү орж ирлээ. Эндхийн замаар манай машин чулуун дундуур дэвхэрч донсолсоор Чигэстэй голын хөндий рүү уруудаж эхлэв.

	Замын нэгэн тойруу дээр монголын хуучин, шинэ хоёр учралыг билэгдсэн өвөрмөц дүр төрх үзэв. Өргөн хөндийд хар хайнаг хөллөсөн хоёр дугуйтай модон тэрэгний урт гэгчийн түүчээ уруудаж явтал өөдөөс нь машины цуваа гарч ирэв.

	Хуучин шинэ хоёр!

	Үүнийг Монголд газар бүр цаг тутам үзэж болно. Монголчууд морь, тэмээ, хайнагаас шилжин мотоцикл, машин, илчит тэрэг эзэмших болжээ.

	Бид түүчээлсэн үхэр тэргүүдийг гүйцэж ирэв. Эдгээр өвөрмөц тэрэгний дугуйн хяхтнах нь эргэн тойрны дуу чимээг нэг хэсэгтээ дарж байв. Гол тэнхлэг дээрээ үхлүүт бэхлэгдсэн дугуй нь томоо гэгчийн цөн дотор голтойгоо цуг эргэж байлаа. Тэрэгний иймэрхүү хийц хангайн баруун хэсэгт дундад зууны үеэс хадгалагдаж ирсэн бөгөөд уулын эгц даваа гэтлэх, замгүй чулуурхаг газраар их ачаатай явахад хамгийн тохиромжтой ажээ.

	Эндэх замын сайтар тэгшлэн зассан байв. Удалгүй нэгэн хошуу тойртол голын хөндий ихэд өргөсөж энэ хөндийн цаад хажуу, бидний зүүн гар талаас Богдын гол цутган орж ирлээ.

	Гэвч газарзүйчид Чигэстэй голыг Богдын гол руу цутгадаг гэлцдэг юм. Удалгүй бид Чигэстэй голын адгийн олон садраан дунд орж ирэв. Хөндийн энгээр нэг хучсан сайргархаг хагшаасан тал дундуур хэдэн зуун салаа садран урсана. Нэлээд том сайргыг хүртэл дажгүй өнхрүүлэн урсгах эрчимтэй, тунгалаг шар ус гулдралдаа багтаж ядан шуугьж байв.

	Хоёр голын бэлчир дээр урьд цагийн Улиастай дахь манж нарын цайз агсны нурсан хананууд бараантан үзэгдэнэ. Хөндийгөөр ахиад жаахан уруудахад Улиастай хот ярайж харагдав.

	 


Завхан аймгийн төв—Улиастай хот

	 

	Улиастай бол Монголын эртний хотуудын нэг юм. Түүнийг цэргийн бэхлэлт гэж дурдсан анхны мэдээ 1733 онд гарчээ. Гэвч Хангайн баруун хэсэг дэх тулгуур цэг Улиастай хотын үүсэл бүр эрт үед хамаарагдах биз ээ. Энэ бол нүүдэлчдийн өвөрмөц хот байсан байж таарна.

	1848 онд Улиастайн бэхлэлтийг өөрчлөн шинэчилж, энэ хязгаар нутгийг боолчлон дарлагч манж цэргийн цайз болгожээ. XIX зууны дундуур энэ хот худалдааны нэлээд хөлтэй төв болж хувирав. Гэвч энэ хот нь хуучин цайзын эргэн тойронд энд тэндгүй тархсан тохижилт, тав тухаар хэр баргийн, тоостой хэдэн гацаанаас бүрдэж байв.

	Хувьсгалын дараа хуучин хотын шавар барилгуудыг нураан зайлуулж оронд нь барьсан орчин үеийн дан барилгуудтай байлаа. Тэдгээрийн дотор аймгийн Соёлын ордон, сургууль, эмнэлэг, холбооны барилгууд онцгой ялгарч үзэгдэнэ.

	Хотын дээгүүр сүндэрлэх өндөр боржин толгой дээр Унгерны цагаан гвардийн дээрэмчдээс монголыг чөлөөлөхийн төлөө тулалдаанд амь эрсэдсэн дайчдын дурсгалд зориулсан хөшөө цайран торойно.

	Улиастай хотод ирэхэд Улаанбаатар болон хөрш хэдэн аймгаас олон зочид урьж аймгийн малчин ардын хурал эхэлсэн тул зочид буудал зайгүй байв. Аймгийн төвийн тал талаас морь, тэмээ, мотоцикл, машинтай хүмүүс ирсээр, голын цаадах онгоцны буудалд онгоц буусаар л байв.

	Бид хоноглох газар нэлээд эрсний эцэст аймгийн сонины газар бууж жаахан амарч биеэ цэгцлээд Соёлын ордон руу очив. Соёлын ордны хүлээх том танхим хүнээр пиг дүүрэн байв. Гоё хувцасласан залуус бөөн бөөнөөрөө ирцгээнэ. Сайн дурын уран сайханчдын бэлтгэлийн өрөөнөөс хөгжмийн эгшиг уянгалж, түүний дотроос би «Москва орчмын үдэш» дууны танил аялгууг олж сонсов.

	Хүлээх танхимын хананд зөвлөлт, хятад, чехословак, мажаар киноны зураг, зарлалууд өлгөжээ. Өнөөдөр энд «уулнаас, буцсан хүмүүс» гэдэг гүржийн өнгөт кино гарах ажээ. Бид кино танхимд орлоо. Дэлгэц дээр гарч байгаа үйл явдлыг үзэгчид бие сэтгэлээрээ хуваалцаж онцгой үйлдэл гарах бүр өрөвдсөн гайхсан, дургүйцсэнээ илэрхийлсэн олны шогшролд нь танхимаар нэг, хаврын борооны дусал шижигнэх шиг болно. Киноны бадаг бүр нь тус тусдаа гарах тул бадгуудын хоорондох завсарлагаар үзэгчид киноны үйл явдлын нарийн ширийн зүйлс болон киноны баатрын цаашдын хувь заяаны тухай өөр хоорондоо хэлэлцэх ажээ.

	 

	Тэнгэрийн отгон хүүгийнд хүрч чадсангүй

	 

	Маргааш өдөр нь манай машин урсгал засвартай болсон тул бид ГАЗ—69 олж Сүрэнгийн хамт Отгон тэнгэр рүү явлаа.

	Хангайн ноён оргилын баруун бэлд түүний нэрийг авсан, Монголд нэртэй рашаан сувилал хоёр мянга гаруй метрийн өндөрт байрладаг ажээ. Энэ рашаан газрын царцдасны залуу хагарлыг дагаж гарсан 55 орчим градус орчим температуртай, гидрокарбонатын найрлагатай, 25 халуун булагтай гэнэ. Газрын өгсүүр эхэлмэгц цас ихсэв. Манай нутагт «хамтралчин бүсгүй» гэгддэг газар голохгүй явагч ГАЗ—69 маань өгсүүр өөд зүтгэсээр л байв. Гэвч цасан хунгар радиатораас дээш давж явуулахгүй тул яах ч аргагүйд хүрэв...

	Бидний хүрэх аз дутсан Отгон тэнгэрийг арай ойроос ч болов харъя гэж бид машинаас бууж бүсэлхий хүрсэн нойтон цасан дундуур туучин зэргэлдээ уулын орой дээр гарахаар авирлаа.

	Хоёр цагийн дараа боржин уулын хавтгай орой дээр гарч өнөөдрийн аяллын зорилго болсон Отгон тэнгэрийг нүдээрээ эрж эхлэв. Цайвартан гялтганах цасан дуулгат их уулсын эгнээ дорно зүгт тэнгэрийн хаяатай нийлсний дотроос цайз хэрэм шиг Отгон тэнгэрийн шовх оргил сүмбэрлэн байв. Биднээс гучаад километр зайтай байгаа энэ уулыг дурангаар харахад баруун хажуугийн үлэмж эгц мөргөцөгт халил хад тодхон үзэгдэнэ.

	Түүнээс умар зүг рүү тэгшрэлийн дунд эрэмбийн гадаргын уужим бэгэлцэг нүд хүрэхүйц газар үргэлжилжээ. Энэ бэгэлцгийн дундуур Богд, Чигэстэйн голын орчин үеийн хөндий гүн зүсэн орж хоёр талаараа 400—500 м өндөр, эгц хажуу үүсгэжээ.

	Энэ бэгэлцэг зөв дөрвөн өнцөгт сүлжээ үүсгэсэн шулуун шугаман боржин дэл судлын чулуурхаг хяраар зүсэгдсэн нь геологич миний сонирхлыг татлаа. Эдгээр сүлжээ нь голын эх, уулын ам, хаа нэгтэй эртний мөстөл үүсэж байсан хонхруудад эзлэгджээ. Гадарга дээр шууд ил ангайж харагдах тектоник ан цавууд бүтэн километр үргэлжилж байлаа. Газрын Гадарга овойж аварга том уулс үүсэж байгааг энд нүдээр үзэж болно. Ийм ч учраас Хангайн баруун хэсгийг газар чичирхийллийн идэвхжилтэй нутаг гэдэг нь аргагүй юм.

	Энэ нутагт 1928, 1939 онуудад сүүлийн удаа газар хүчтэй хөдөлжээ. Улиастайгаас баруун зүгт 1923, 1928, 1932 онуудад нэлээд хүчтэй газар хөдлөлт болсныг бүртгэсэн байна. Ингэхлээр Тэнгэрийн отгон хүү өсөж өндөр болсоор байгаа бөгөөд түүний эргэн тойрны газрын царцдасны үлэмж хэсгүүд дахин дахин хөдөлж өөрчлөгдөх болно.

	 

	Элс голыг залгив

	 

	Бид машинаа засаад арван сарын 4˗ний өглөө эрт, Монголын Их нууруудын хотгорын зүг хөдлөв.

	Далайн түвшнээс дээш хоёр мянга гаруй метр өндөрт орших цөлөрхөг тэгш өндөрлөг өөд мацсаар гарч ирэхэд өндөр газрын аясаар километр тутамд жавар, салхи нэмэгдсээр байв. Энд ирээд бид Улиастай хотын дэргэдэх Богдын голын нарлаг дулаан хөндийг өөрийн эрхгүй санагалзаж билээ.

	Даваанаас 17 км яваад том том манхан толгодтой, үргэлжилсэн их элстэй гэнэт тохиолдов. Тэгш өндөрлөгт элс хаанаас хурдаг билээ? Дэл маягийн элсний хажуу 40 градус хүртэл эгц болж биднийг явуулахгүй болов. Дорж элсэн далайг гатлахаар олон удаа оролдсон боловч амжилт олсонгүй.

	Эцэст нь бид машиныхаа дугуй дор бэржээнх, шуудай дэвсэж байж нуранги элстэй хажуу өөд арай хийж түлхэж гаргав. Замын метр бүрийн төлөө үзэлцэхэд хүрч байлаа.

	Би энэ гайтай элснээс нэг атгыг авч өсгөдөг шилээр харав. Ижилхэн хэмжээтэй элсний нарийн ширхгүүд хадан цагааны тунгалаг талстуудаас тогтжээ. Олон мянган жилийн турш салхинд элэгдсээр элсний ширхгүүд мөлгөр бөөрөнхий болжээ.

	Элсний тоо томшгүй эдгээр ширхгүүд баруун зүгийн зогсохыг мэдэхгүй салхиар үлээгдэж ирээд хонхор хотсыг дүүргэн элсэн талбай үүсгэж уулс руу түрж байна. Уулын ам дагаж зурвас элс дээш хошуурсан нь үзэгдэнэ. Эдгээр нь довтлогч цэргийн дайрах бүлэг шиг, уулын ам, судгуудыг нөмөрсөөр Оргилыг нь бахиар хавчсан мэт санагдав.

	Хангайн уулсын баруун талаас цөл түрж байна. Их нууруудын хотгорт «Монгол элс» хэмээх элсэн далай байдаг. Баруун зүгийн мянга мянган жилийн салхи энэ далайгаас Хангай руу элс үлээж нүүлгэсээр эцсийн үр дүн ийм болжээ.

	Элсэн дундуур зам гэмээргүй бүдгэрсэн зөргөөр явсаар Байцын голын хөндий рүү мурийж ортол нэлээд том гол элсэнд дарагдан сөнөж буй дүнсгэр гунигт явдал нүдний өмнө тодорлоо.

	Энэ голын хөндийн баруун гар талын хажуу нь тэр аяараа нуранги элсэнд хучигджээ. Элс уулын бэлийг дагаж хөндийг уруудан тэмүүлнэ. Жалга, судаг, хонхор бүр элсний довтолгооны бай болжээ. Элсний зээглэсэн түрүүч голын баруун талаас түрж, түүнийг зүүн хажуугийн боржин мөргөцөг рүү улам шахсаар байна. 20—30 метрийн өндөр элсэн далангууд голын хөндийг хөндөлдөн хаасан ч үзэгдэнэ. Ийм газруудад голын гулдрал, түүнийг дагаж яваа зам хоёр, нэг талаас түрж байгаа элс, нөгөө талын боржин цохионы хоорондох тавхан метр зайгаар шахцалдан гарч байлаа.

	Жил бүрийн хаврын их үерийн үеэр гол энэ хавцлаас гарах гэж уухилан оролдох боловч нэг талаас цул боржин, нөгөө талаас байнга түрэх элс хоёрыг яаж ч чадахгүй учир зарим газраа аль хэдийн дийлэгдэж таваас долоон метр зузаан нуранги элсэн доогуур шургаж гарах болсныг гайхах юу сан билээ. Аварга могой, туулайг яаж залгидаг шиг Байцын гол, түүний хөндийг элс аажмаар залгисаар л байна..

	Эзгүй, зэлүүд энэ нутагт машин ховор явах учир хувь заяагүй энэ гол шиг, нойтон элсэнд зоогдчихвол бидний хувьд ч хэцүү л болох, байлаа. Иймд замын ямар нэг тойруу дээр суучихгүйн тул асар их болгоомжтой явна...

	Гэвч зам маань ашгүй нэг элснээс холдож эхлэв. Элсэн дороос гол дахин гарч ирлээ. Тэмцэлдээнд хүчээ барж гүйцээд жаахан горхи болчихжээ. Толгодын цаагуур нуранги элсний хэсэг хэсэг далан үзэгдэх боловч машин сууна гэж айлтгүй болжээ..

	Удалгүй зам маань эргэж зүүн хойшоо Тэлмэний тектоник хотгор руу Урсдаг Улаагчны голын хөндий рүү орлоо. Энд ч гэсэн баруун тийш хандсан уулын ам, жалга бүрд элс нэвтэрсэн байна. Хөндий хоолой хэчнээн өргөн байх тутам элс төдий чинээ их нүүж ордог ажээ. Хөндийн хажуугийн зарим хавцлын эсрэг талд ч гэсэн их том дэвүүр хэлбэрийн элс үүссэн нь энд ямар нэг үлэмж их хүчтэн элсийг овоолчихсон юм шиг санагдана. Элений садраа зурвасууд хөндийн эсрэг талын өөрөөр хэлбэл зүүн талын хажууд хүртэл тархаж усан хагалбарт гүн нэвтэрсэн нь цөл өөрийн элсэн тэмтрүүлээ, уулсын яг зүрх рүү хандуулж байх шиг бодогдлоо.

	 

	Хангайн баруун хэсгийн намтар

	 

	Улаагчин голын хөндий 2700—2900 метр оргилтой уулсаар хүрээлэгджээ. Хангайн уулсын хамгийн баруун захын салбар нурууд ч гэсэн зэргэлдээх хотгоруудаас их өндөрт байрладаг ажээ.

	Энд голын хөндийн тогтцын гайхалтай онцлог ажиглагдсан нь хөндийнүүд гурван эрэмбийн давхаргатай ажээ.

	Хамгийн дээд давхарга нь хоёр мянга болон түүнээс илүү өндөрт оршино. Энэ эрэмбийн давхаргын хөндийнүүд уужим тавиу голдуу усгүй хуурай байна. Хангайн уулархаг нутагт мөстөл болохоос бүр өмнө, далайн түвшнээс ялимгүй өндөрт өргөгдсөн газрын гадарга муу хэрчигдсэн газрын царцдас мэдэгдэхгүй шахам үл мэдэг өргөгдөж байх үед энэ хөндийнүүд элэгдэж уужуу тавиу болжээ. Ийм хөндийн нэг нь 2500 м хүртэл өндөрт элсээр хучигдсан Байцын даваанаас эх авсан Улаан байцын голын хөндий юм.

	Гэтэл дунд эрэмбийн давхаргын хөндий огт өөр цул боржин уулын дундуур зүсэн орж, нарийн цухал  хавцал үүсгэсэн нь цөөнгүй. Хангайн баруун хэсэг

	хангайн уулс

	газар хөдлөлтийн бүс

	6 дугаар зураг. Хангай дахь газрын царцдасны орчин үеийн өргөгдөл, Газар хөдлөлтийн хүч Хангайн уулын зах хэсгийг доргиулжээ

	хүчтэй огцом өргөгдөх ялдамд голын усны байнгын урсгал уулын цул руу хөрөөдөж орсон юм шиг үүссэн Улаагчин голын хөндий ийм ажээ.

	Доод давхаргын хөндий нь 1000—1200 метрийн өндөрт байна. Эндхийн хөндийнүүд дээд давхаргынх шиг тэр ч байтугай тэднээс ч өргөн уужим юм. Тэлмэн. нуурт цутгадаг бидний мэдэх Хоолойн голын хөндий нь эдний нэг бөгөөд Хангайн баруун хэсгийн өргөгдөл удааширсан үед үүсэж бий болжээ. Гэвч ийм хөндийнүүд  хүртэл газрын царцдасны шинэхэн хөдөлгөөнд өртөн тасарч боогдон нуур, цөөрөм үүсгэдгийн жишээ нь Тэлмэн, Тахилт, Хунт зэрэг бусад олон нуур болно...

	Газрын царцдасны шинэ үеийн хөдөлгөөн Хангайн баруун хэсэгт энд тэндгүй мэдэгдэж байв. Эрт балрын хөндийнүүд газрын царцдасны хөдөлгөөнөөр дахин «залуужиж» хажуугаас орж ирэх дунд давхаргын эрэмбийн хөндийнүүдийг гүн зүсэж ухах үйл ажиллагаагаар илэрсэн газрын доорх усны булаг шанд хаа нэгтэй хуурай гулдирлаар урсаж байв.

	Хангайн уулс өсөж өргөгдөхөөр тэнд газар хөдлөлт болдог ажээ. Өнө эртний цагт хагарч ангайсан газрын гаваар хүрмэн лаав бялхаж байжээ. 

	Зуугаад мянган жилийн өмнө болсон Европын аугаа их мөстлийн үед Хангайн баруун хэсэг хоёр ч удаа зузаан мөсөн бамбайгаар хучигдаж байв. Уулын хяр, хажууд энд тэндгүй хонхойх гүн хунх, энэ мөстлийн ул мөр болон үлджээ.

	Их насалсан хүний нүүрэнд зовлон жаргалынх нь ул мөр болж үрчлээ үлддэг шиг өнгөрсөн амьдралынх нь түүх уулсын гадаргад арилшгүй ул мөр болон хоцордог.

	Геологичид бид Хангайн баруун хэсгийн уулсын намтрыг энэ ул мөрнөөс нь уншдаг билээ.

	 

	Хунт нуур

	 

	Улаагчин голын дунд давхаргын хөндийгөөс бид баруун тийш эргэж ялимгүй хэвгий усны хагалбараас бууж ирсэн дээд давхаргад хамаарах уужим хуурай Хунт нуурын хөндий рүү орлоо.

	Тэнгэрийн хаяанд цасан дуулгат Их Зэлийн нурууны зэлүүд хяр үзэгдэв. Энэ бол Хангайн баруун шувтарга уулсын нэг юм. Боржин хярын хавтгай гадарга дээр Түдэвтэй уулын (2915 м) хүдэр оргил дүнхийнэ.

	Дээрх нурууны цаана Их нуурын хотгор байгаа ажээ.

	Зам биднийг Түдэвтэй уул руу хөтөлж байв. Хөндий рүү орсон хажуугийн амнуудаас ахиад л баруун зүгээс нүүж ирсэн элс үзэгдэж эхэллээ. Зарим газар том том элсэн талбай ч үүсгэжээ.

	Замын нэг хошуу тойртол алтан шаргал элсээр хүрээлэгдсэн нуурын цэнхэр мандал тодров. Энэ бол нөгөөх гайхамшигт Хунт нуур ажээ...

	Энэ нуур ердөө л хунгийн цагаан жигүүрээр хучигдсан юм шиг санагдлаа.

	Нуурын үзэмж үнэхээр гайхамшигтайн учир эрхэмсэг жавхлант шувуудыг шохоорхох гэж машинаа бид зогсоов. Хун шувууд биднээс огт үргэхгүй байв. Хунгийн сүрэгт арван тав хорин алхам ойртсон хойно л тэд эргээс жаахан холдон хөвж биднийг ажиглах зуураа хөхөлбөр цэнхэр усандаа шумбан зугаацсаар авай..

	 Сибириэс монголоор дамжин Энэтхэг рүү нисэж яваа хунгийн олон мянган сүргийн «замын буудал» нь энэ Хунт нуур бололтой.

	Энэ ялдамд би тэр нуураас зүүн хойш 400 км зайд Хөвсгөлийн өмнө биед орших Эрхил нуурыг эргэж саналаа. Тэр бас л нүүдлийн шувуудын зангилаа буудлын нэг байсан. Гэтэл яагаад ч юм тэнд голдуу нугас, галуу цугладаг, харин Хунт нууртаа хун цугладаг нь сонин юм. Үүний учрыг шувуу судлаачид тайлах биз ээ.

	Хунт нуурын хөндий, Улаагчны гол, Тэлмэн рүү цутгадаг Хоолойн голын хөндийнүүд нь эрт дээр цагт нэгэн том хөндий байж, Идэр гол руу задгайрсан байв. Энэ том хөндийгөөр Сэлэнгээс дутахгүй мөрөн  нь энэ хөндийг тасар татаж голын нь усыг боож олон нуур үүсгэсэн байна.

	Хунт нуурын эргийн элсэн манхан дотроос чулуун зэвсгийн үеэс Кидан хүртэлх үеийг хамарсан эртний соёлын дурсгалын үлдэгдэл олддог гэж Сүрэн ярив.

	Энэ ярианд бидний шохоорхол хөдөлж элсэн манхнаар тарж явж үзлээ. Манхнуудын салхин талын хажуугаас бид салхиар үлээгдэж ил гарсан утаат болор, цахиураар хийсэн хусуур мэт зүйлсийг үнэхээр олов. Энэ эдлэлүүд нь хүрлийн үеийнх бололтой.

	Эдгээрийн бараг хажуугаас нягт саарал шавраар хийж жирийн зураасан хээгээр чимэглэсэн дээврийн ваарын нимгэн хэлтэрхий оллоо.

	Энэ бүгдийг нандигнан боож авав. Хунт нуурын эрэгт хүн эртнээс сууж байсан нь илэрхий бөгөөд Хангайн уулсын хамгийн анхны сууринуудын нэг ч энд байсан байж болох юм.

	 

	Хангайн сүүлчийн километр

	 

	Хунт нуурын хөндийгөөс зам огцом өгсөж Түдэвтэй уулын умард салбар уулсын шилээр давав.

	Уулсын хажуугийн чулуулгийн нэвт ан цав дотроос энд тэндгүй булаг шанд ундарч бэл хормойн асгыг усаар нэвширтэл нь хангасан тул зам гэж там болжээ.

	Цагт гурван километрээс илүүгүй хурдтай мөлхөх шахам явж Дорж маань бүр шаналж гүйцэв. Нэлээд яваад зам гайгүй болж ахиад огцом өгсөж Шар даваан дээр гарч ирэв.

	Энэ бол Хангайн сүүлчийн даваа гэж Сүрэн биднийг тайвшруулав.

	2500 метрийн өндөрт гараад бид газар нь холдож байгаа Хангайн баруун зэлүүд бэгэлцгээр явлаа. Санасныг бодоход гайгүй замаар явсаар бид дорхноо Завханы хамгийн баруун талын Сонгино суманд хүрлээ. Сумын төв нь хажуудаа булагтай хуурай аманд байрлажээ. Энэ нутаг нэлээд бөглүү бололтой. Машин, тэр тусмаа орос хүн ирсэн нь энэ бяцхан гацаанд юм үйл явдал болов. Энд бид цаг болоод цааш хөдөллөө. Зам ахиад л аймшигтай ташуу хажуугаар өгсөж даваанд тулав. Ахиад л нэг даваа!

	— Шар давааг Хангайн сүүлчийн даваа гээгүй билүү гэж би Сүрэнгээс асуув.

	— Энийг даваанд тооцохгүй гэж Сүрэн инээгээд энэ ч харин сүүлчийнх нь шүү гэв. Үнэхээр үл мэдэг өгсөж явсаар Хангайн баруун захад гараад ирэв. Эндээс нэлээд доор Их нууруудын хотгор цэнхэртэн харагдана. Энэ хотгор нь далайн түвшнээс бас л өндөрт орших уулсын нутаг боловч Хангайн уулсаас нэг эрэмбээр нам ажээ. Жаргаж байгаа нарны туяанд хавтгай оройт уулсын дүрс бүдэг бадаг үзэгдэнэ..

	Тэдгээрийн хоорондуур олон нуурын мандал гялалзан гялтганаж, алсын алс тэнгэрийн хаяанд Монгол Алтайн уулс зэрэглээ адил цэнхэртэнэ. Хужирлаг бүлээн салхи баруун зүгээс гэнэт бидэн рүү үлээв. Энэ бол Монголын тал нутгийн салхи. Догшин сэрүүн Хангайн тэгш өндөрлөгт байхдаа бид энэ салхинаас төсөөрчээ. Энэ салхи бол бидний өмнө байгаа Их нуурын хотгорын салхи. Манай аяллын бэрх замын бас нэг хэсэг шувтарлаа. Гэвч биднийг шинэ зам, шинэ бэрхшээл тосож байна.

	— Баяртай Хангай минь!


Дөрөвдүгээр бүлэг : БАРУУН БА ӨМНӨД МОНГОЛООР

	 

	Баруун монголын нууран шатлал 

	 

	Ингээд бид Алтайн уулс хүртэл цэлийсэн миний хувьд танил биш нутгийн босгонд тулж ирлээ. Өнчин уулс, үргэлжилсэн гүвээнүүдийн орой, хяр нь тэнгэрийн хаяа руу гудайж яваа нарны гэрэлд алтарч үзэгдэнэ.

	Тэдгээрийн дунд хужирт тойромтой бяцхан нуурууд, газрын өндрөөс харахад, бяцарсан толины хэлтэрхийнүүд шиг гялтганаж харагдана. Монголын баруун хэсгийн нууран шатлалын хамгийн доод «гишгүүр» дээр байрлах асар том Хяргас нуурын мандал цайвар тоосон будан дотроос бүдэг бадагхан мэдэгдэж байв. Энэ бүгдийн дээгүүр жаргах нарны туяанд сүүдэр хүүшлэх Монгол Алтайн сүрлэг өндөр уулсаас эхэлдэг ажээ. Хамгийн анхны шатлалд далайн түвшнээс 2086 метр өндөрт орших Толбо нуур, 2064, 2057 метрийн өндөрт орших Ховдын хоёр нуур багтана.

	Эдгээр нуурууд нь зүүн урагш түргэн урсгалаар тэмүүлж Хар˗Ус нуурт цутгах Ховд голын эх нь юм. Далайн түвшнээс 1153 м өндөрт оршдог,, монголчуудын «хар˗усны» гэж нэрлэсэн энэ нуур нь аугаа их шатлалын хоёр дахь «гишгүүр» юм.

	Хар˗Ус нуурын ус нь дахиад нэг «гишгүүр» уруудахад бэлдэн, хүчээ сэлбэж саваа халин бялхана. Ингээд Чоно харайхын гол гэдэг богинохон хоолойгоор дараачийн «гишгүүр» Хар˗Нуурт (1104 м), үүнээс Тээлийн голоор Завхан голд усаа тус тус юүлнэ. Энэ голоор хүчээ авсан усны урсгал Айраг нуур (1036 м) хүрээд дараа нь сүүлчийн «гишгүүр» далайн түвшнээс 1034 метрийн өндөрт орших Хяргас нуурт цутгаж байна.

	Алтайгаас эх авсан усны урсгал, дээрх замыг туулахдаа бүтэн километрийн өндрөөс буудаг ажээ. Монголын баруун хэсгийн хамгийн том гол Завхан зүүн зүгээс Алтайн устай нийлэхээр тэмүүлж Хяргас нуураас 120 км зайтай газар Ховд голын бүхий л усыг өөртөө цуглуулдаг байна.

	Орчин үед ч өргөгдсөөр байгаа Хан˗Хөхий уулын өвөрт Хяргас нуурыг үүсгээд Алтай, Хангайн ус нь давслаг болдог ажээ.

	Урьд хождын нэгэн цагт эдгээр ус умар зүг рүү цаашлан тэмүүлж Монголын хамгийн том, гашуун шорвог Увс нуурт (759 м) хүрдэг байж. Харин одоо бол Увс нуур Хяргас нуураас газрын царцдасны шинэхэн өргөгдлөөр тусгаарлагджээ.

	Их нууруудын зүг бид уруудаж эхлэв.

	Хангайн уулархаг орны баруун халилыг үүсгэж буй асар том таван шатлуурт хажуу руу бид бөмбөртлөө хурдлав.

	Хужирт нуур, хавтгай оройт толгод, хужирт тойрмын нууртай Тариатын тэгш талаас манай машин нам нислэг хийж буй онгоц шиг дүүлэн гарав. Уулс нь ургаж, газар нь хүчтэй чичирч байдаг Монголын баруун нутагт нуурын сав газар ширээ шиг тэгшхэн ийм тал байдаг нь гайхалтай юм. Монгол Алтайг, Хангайтай холбосон чулуун гүүр Хан˗Хөхийн нуруу алсад тодрон үзэгдэнэ. Энэ нуруу Увс, Хяргас нууруудын хотгорыг дундуур нь тусгаарлаж, эрин зууны турш тууштай өргөгдсөөр байгаа ажээ...

	Харлах уулсаас урт бараан сүүдэр, тал дундуур хүүшлэн буухуйд бүрэнхий боллоо. Сүрэн бүхээг тогшиж хоноглох цаг болсныг мэдэгдэхэд манай машин толгодын эгц хажуугийн багахан хотгорт байгаа хот  айл руу эргэв.

	 

	Хангайн дүү Хан˗Хөхий

	 

	1905 оны долоон сард Хангайн умард хэсэгт арван нэгэн баллын хүчтэй газар хөдлөхөд Хангайн умард хэсгийн гүний хагарлаас өмнө зүг салаалан тогтсон асар том ангал дайран өнгөрсөн гайхамшигт газар дээр Сүрэн биднийг буулгав.


Энэ хагарал Хангайн уулархаг орон, Хан˗Хөхийн нуруу хоёрыг дундуур нь зааглах мэт орших бөгөөд 120 гаруй км үргэлжилнэ. Хагарал Хан˗Хөхийн нурууны бэлд орших Өндөр˗Хангай сумын төв хавиас эхэлж Далан түрүү нуур, Эрээн нурууны хярыг дайран зүүн  өмнө зүг Давст нуурын хотгор хүрнэ. Хан˗Хөхий бол  залуу бөгөөд хүчтэй өсөж, ургаж байгаа уул юм. Түүний урт нь 120 км ажээ. Дээрх хагарал нь Хан˗Хөхийг  бүрдүүлж байгаа газрын царцдасны том цулдам бие  даасан хөдөлгөөнөөр дээш өргөгдсөний үр дагавар болой.

	Газар хөдлөлөөс үүссэн хагарлын зааг хөндий хоолой, дов толгодыг хэдрэн аварга том могой мэт мурилзан хөвөрнө. Энд газар хөдөлснөөс хойш 55 жил өнгөрсөн  ч гэсэн газарт үлдсэн сорви нь шив шинээрээ ажээ.  Хагарлын дагуу газар дээр үүссэн асар том долгион шиг гурван метр хүртэл өндөр гүвэн үүсжээ.

	Ах дүү Хангай, Хан˗Хөхий хоёрын тулалдаанд сүүлчийн удаа ах Хангай нь «ялсан» бололтой. 1905 оны  газар хөдлөлөөр Хангайн их хадан цулдам Хан˗Хөхийгөөс гурав дөрвөн метр өндөрт өргөгджээ. Энэ хоёр нурууны хоорондын тулалдаан одоо хэр нь үргэлжилсээр авай...

	Бидэн рүү морьтой ардууд ирж яриа хөөрөө үүсэв...

	1958 оны долоон сарын 27˗ны өдрийн гурван цагт газрын дор хүчтэй түлхэлт болсныг Цэдэндоржийн Санжжав, Хүрлийн Дорлиг зэрэг ардууд энэ өдөр Хан˗Хөхийн нуруунд газар хүчтэй хүнгэнэн дуугарсан гэж гэрчлэн ярьцгаав.

	Мөн өдөр Цэрэнгийн Мядаг гэдэг бүсгүй Хан˗Хөхийн ар хажууд нутаглаж байсан бөгөөд газрын дор хүнгэнэн нижигнэх дууг сонсон, газрын гадарга хүчтэй чичрэхийг мэдэрч, түүнээс болж гэр ганхаж, сав суулга хангинан дуугарч хувинтай ус цалгиж асгахыг үзжээ..

	Газар хөдлөлөөр хагар туссан хад цохионуудыг би анхааралтай ажиж хагарлаас дөрөв тавхан метр зайдуу явахад л эвдрэлийн ул мөр ч байхгүйг үзээд ихэд гайхав.

	Хан˗Хөхий одоо үед ч өндөрссөөр байгаа бөгөөд сүүлчийн нэг сая жилийн туршид сунасан, өндөр нарийн нуруу болон тогтож хоёр их нуурын хотгорын хооронд хадан саад үүсгэжээ.

	Уул нурууны хувьд нэг сая жил гэдэг чинь юухан байхав дээ! Хүний нэг сарын амьдрал л гэсэн үг...

	 

	Хяргас нуур нүүж байна

	 

	Өндөр˗Хангайг өнгөрөөд бид Хан˗Хөхийн нурууны бэл хүртэл үргэлжилсэн ташуу тал дээр гарч ирлээ. Нуруу чиглэсэн алс хөндийн ёроолоор олон тооны ширгэсэн нуурын хужирт тойрон наранд гялалзан үзэгдэнэ.

	Нүцгэн талаар салхин чөлөөтэй зугаалж энд тэндгүй боссон хуй тоос хоорондоо мөргөлдөн замхарч алга болох ажээ. Нэгэн хуйтай манай машин тохиолдож Дорж маань түүнээс гарах гэж ядлаа. Тэрээр таван минутын турш биднийг давс амтагдсан гурил шиг тоосоор булж өгөөд замаас ашгүй нэг зайлав. Эдгээр хуй салхийг алсаас харсан нь дээр бололтой.

	Хан˗Хөхийн урд эгнээний нүд гялбам цагаан шохойн чулуут оргилуудын эгц өндөр хажуу улам бүр ойртсоор л байв.

	Үүссэнээсээ хойш 520 сая жил болсон кембрийн галавын настай эдгээр чулуулаг газрын царцдасны шинэ тутам хөдөлгөөнөөр дэлхийн хэвлээс алдуурч гадарга дээр гарч ирснээр барахгүй далайн түвшнээс дээш бүтэн хагас километр өндөрт өргөгджээ.

	Сайргархаг цөл дэх цагаан хадуу д газар дэлхийн түүхэн хөгжлийн хэлгүй гэрч болон сүндэрлэнэ. Эргэн тойронд нь нэг ч бут сөөг, орон байр болон амьд амьтан алга.

	Машин өндөр довцог өөд аажим өгссөөр гарч иртэл асар том нуур харагдлаа. Тэнгисийн шорвог салхи нүүр илбэнэ. Хяргасынхны хамгийн том нуур болох Хяргас нуурын зах хязгаар нь тэнгэрийн хаяатай нийлсэн мэт цэлийнэ.

	Юуны түрүүнд бушуухан л нуур руу гүйж хүрмээр байлаа. Гэвч Хан˗Хөхийн хормойд хүрч нуур орчмын тэгш талаас эхэлж судлахаар шийдлээ.

	Зам нь уулнаас өнхөрч ирсэн том чулуу сайрга  дундуур гарах учраас бартаа донсолгоо ихтэй байв. Энэ нь дээшлэх тутам улам ихсэж байв. Анх харахад тэгш тал мэт харагдах гадаргуу нь 5˗7 км урт нарийхан судаг жалгуудаар хэрчигджээ.

	Хан˗Хөхийн хажуу хүртэлх 10 км газрыг гурван цаг явж туулав. Тэгээд 500 м орчим өндөрт өгсөхөд хэдийгээр асар том нуур ч гэсэн алган дээр байгаа юм шиг харагдаж байв. Нуур нь Хан˗Хөхийн дагуу уртаашаа 75 км үргэлжлэх ба 1400 ам дөрвөлжин километр талбайтай юм.

	Өмнө зүгт нэлээд алсад Хяргас цуурын том булан үзэгдэх бөгөөд түүнийг Айраг нуур гэж нэрлэдэг нь ч үнэнтэй юм.

	Ацраг нуурын ус нь Завх.ан голын цэнгэг усаар  дүүрдэг учраас Хяргас нуурынхыг бодвол цэнгэг устай юм. Түүнээс гадна Айраг нуурын .ус нь тугалган  саарал өнгөөр солонгорон гялтганах Хяргас нуурын цэнхэр мандлаас Эрс ялгарна.

	Хяргас нуурын солонгорон бидэрлэх гүн цэнхэр мандлыг хэдэн цагаар ширтэвч уйдамгүй. Заримдаа асар том усан толь зөвхөн нарны гэрлийг ойлгон цацруулаад зогсохгүй, өөрийн цацрагийг гадагш цацруулна..

	Энэ нь нуурын усны давсны найрлагын өвөрмөц шинжээр тайлбарлагдана. 1 л ус тутамд 7,4 г давс ууссан байгаа нь Хар тэнгисийнхээс 2 гаруй дахин илүү, гадаад далайнхаас2 дахин их ажээ. Хэрэв тэнгисийн усанд бүх ууссан давсны 77 хувийг эзэлдэг •бол, Хяргас нуурт түүний эзлэх хувь нь 30 байна. 

	Нуурын усанд глауберын давс 50, хужир 10 хувь байгаа нь гайх˗аймшигтай чанар бөгөөд далай/тэнгисийн усанд энэ үнэт бүтээгдэхүүн бараг байдаггүй юм. Би өөрийн Кара˗Богаз голыг химийн аж үйлдвэрт ямар их ач холбогдолтойг дурсан санаад, Хяргас нуур нь Монголын химийн үйлдвэрийн Ирээдүйн хөгжилд мөн л тийм түүхий эдийн бааз болох юм гэдгийг эргэцүүлэн бодлоо.

	Дурангаар харахад нуурын усны төвшин эрт үед нуурын эргийн хаагуур татаж байсныг болон усны төвшин өндөр байсныг илтгэх ором шугамууд бие биеийн дээгүүр тод ялгаран хадрагдаж байв, Бид тэдгээрийг тоолохыг оролдон 27 болгоод алдаж орхив.

	Хяргас нуурын, уснаас татарсан газар эргээс 15 км алсална. Нуурын эргийн зарим далан 40 м, түүнээс ч дээш өргөгдөх ба тэр нь ,усны одоогийн төвшнөөс 140 м хүртэл өндөрт оршино

	Нуур ийм их ширгэсэн гэж үү? Тийм биш ээ! Үүний шалтгаан нь тектоник хөдөлгөөний хүч юм. Хан˗Хөхий өргөгдөхдөө нуурын усыг шахаж, Хяргас нуур аажмаар «нүүж» байна. Түүний дорнод эрэг нь нурууны дагуу баруун тийш 15 км шилжжээ.

	Бид эрэг рүү үдэш бууж орой тийшээ гээ намуухан хөдөлгөөнгүй болсон цэнхэр усны дэргэд, эргийн элсэн далан дээр майхнаа босголоо. Үдшийн гэгээ тасрах дөхөж бидний дээгүүр сарьсан багваахай л өөдөө сөөргөө ниснэ. Энэ үед би ус руу хартал унтаж буй хунгуудын барааг харуй бүрийд харлаа. Энэ жигтэйхэн сайхан зураг сэтгэл санаанд минь үүрд хадгалагдана даа..

	Хагас цагийн дараа амгалан байсан нуур маань бидний хажууд оволзон байв. Энд ингэж хагас цаг тутамд бүх юм өөрчлөгддөг ажээ!

	 

	Увс нуурт

	 

	Бүтэн өдрийн турш манай машин Хяргас нуурын хойд эргийн дагуух эгц толгодыг дамжин явсаар, үдэш орой нуурын баруун үзүүр болох Хяргас нуур, Увс нуур хоёрыг хэзээ нэгэн цагт холбодог байсан өргөн хотгорт хүрч очлоо.

	Шаргал манан суунагласан хоосон бор тал. Энэ нь энд цаг орчмын өмнө шороон шуурга болж өнгөрснийг илтгэх ба өмнө зүгт тэнгэрийн хаяаг халхалсан улаан шаргал тоосон хөшиг суунаглана. Бид түүний бөөгнөрсөн үүл өмнө зүг туугдаж, тэнгэрийн хагалбарыг халхалсан шороонд дарагдсан далан улайрч буйг харлаа. Налуу сувгуудын энд тэндээс булаг оргилон, жижиг горхи болон урсаж, хөндийг хаасан хавтгай гүвээний өмнө талд жижиг цуурыг үүсгэжээ. Бид, хоёр өдрийн турш яваад малчны цагаан гэрүүдийг харж тийшээ чиглэв. Энэ удаа бид баруун монголын дөрвөдүүдтэй уулзлаа. Энэ хавьд мөн мянгад, торгууд нар нүүдэллэн амьдардаг ажээ.

	Дөрвөд нь халхчуудаас төмбөгөр нүүр, өтгөн хар  хөмсгөөрөө ялгагдана. Мөн хэл нь арай өөр. Дөрвөд  үндэсний гоёлын хувцас нь маш уран өвөрмөц хийцтэй. Улаан хүрэн ноосон бүрх малгай, тод өнгийн хээ угалзаар чимсэн цагаан нэхий дээл, ээтэн хоншоортой монгол гутал өмсөнө. Эмэгтэйчүүд нь гялалзсан өтгөн хар гэзгэндээ өнгө өнгийн тууз сүлжинэ. Дөрвөдүүд түүний дотор эмэгтэйчүүд нь ч моринд гарамгай юм. Морин цогион дунд газраас дээс шүүрэх ч энүүхэнд юм.

	Одоо намар болж, айлууд нь намаржаанд бууж өвлийн бэлтгэлд зориулж эсгий хийж байна. Увс аймгийн Улаангом орох сайхан замын дагуу энд тэндгүй, хонины ноос зулж дэлгэсэн байхыг харж явлаа.

	2 цагийн дараа бид өвөрмөц хотыг харлаа. Энэ  хот нь уулын хөндийд ганцаар торойх улаан толгойн хормойд эртний сүмийн буурин дээр босжээ. Улаангом гэдэг нь энэ улаан толгойгоор нэрлэсэн нэр юм. Хяргас нуур. Увс нуурын хотгор ба монгол алтайн бэгэлцгийг холбосон замууд Улаангомыг дайрч гардаг учраас Улаангомыг монгол Алтайн үүд хаалга гэвэл зохилтой. Бид том шатахуун түгээгүүрийг өнгөрч хотод орж ирлээ.

	Хотод дундад азийн хотуудын төрх болох шавар хашаа, хавтгай оройтой шавар байшингууд болон орчин тойронд нь суваг шуудуунууд харагдана. Ялангуяа төв гудамжны хоёр талаар эгнэсэн гоолиг улиаснууд нүд баясгана. Хотын иргэд хотоо цэцэрлэгжүүлэхийн төлөө чармайж сүүлийн нэг жил гаруйхан хугацаанд 2000 орчим мод суулгажээ. Хотын төвд Соёлын Ордон, 10 жилийн сургууль, орон нутгийг судлах музейн барилгууд тод ялгарна.

	Улаангомд хөдөө аж ахуйн бүтээгдэхүүнийг боловсруулах үйлдвэрүүд нэлээд хөгжжээ. Увс аймгийн нутагт 2000 орчим жил газар тариачин эрхэлж байгаа юм байна.

	Улаангом нь өнгөрсөн зууны эцсээс гурилын үйлдвэрийн ба гурил худалдаалах төв болжээ. Хот ба түүний дүүрэгт Хархираа гол дээр 30 орчим усан тээрэм ажиллаж байжээ. Одоо ажилладаг тээрэм цөөхөн үлдсэн бөгөөд саяхан ЗХУ˗ын мэргэжилтнүүдийн тусламжтай шинэчилсэн нь өмнөх ажиллагаанаас олон дахин давуу бүтээгдэхүүн гаргаж байна.

	...Би монголд ирээд хэдэн долоо хонож байгаа боловч монголоор муухан ч болов ойлголцож чадахгүй л байна. Гэвч ямар ч бэрхшээл үзсэнгүй. Учир нь манай нөхөд орчуулж өгч байсан юм.. Гэтэл Улаангомд оршин суугчидтай ойлголцохын тулд тэд тусгай хүн эрэх хэрэгтэй болж байлаа. Увс аймагт олон ястан амьдардаг юм байна. Энд гол төлөв дөрвөдүүд байдаг учраас халх монголчууд (миний нөхөд) дөрвөд хэлийг сайн ойлгохгүй байлаа. Тэд маань мянгад хэлийг бүр ч ойлгохгүй байв.

	Мөн Тариалан суманд очиход Дундад Азиас гаралтай хотонгуудтай ойлголцоход Сүрэн, Дорж, Лувсан, Самдан нар маань надтай адил байдалд орж байв. Тариалан сум нь Улаангомын баруун өмнө зүгт 10 километр орчим зайд Хархираа голын хажууд байрлана. Энд Хотонгийн хөдөө аж ахуйн «Туяа» нэгдэл 1000 гаруй га˗д үр тариа суулгаж, 500 га˗аас хадлан хураадаг байна. «Туяа» нэгдэл 15 мянган толгой малтай, суманд клуб, эмнэлэг, хүүхдүүд төрөлх хэл дээрээ сурдаг сургуультай.

	Мөн Тариалан суманд 4000 гаруй га тариалангийн талбайтай том САА байдаг байна.

	Энд усалгаатай газар тариалан эрхлэх бөгөөд Хархираа уулаас эх авсан Хархираа голын усыг ашиглана. Энэ гол нь Улаангомын хажуугаар өнгөрч, уулын өргөн хөндийд олон салаалан цааш, тариалангийн талбайд хүрэх олон суваг шуудуу болон салбарлана. Гол нь тэгш тал газар орж ирснээс хойш 15 километр орчим зайд яваад түүний усыг суваг шуудуугаар татаж бүрэн авдгаас гулдрал нь цааш хуурай болно.

	Энд хөрс боловсруулалт 5 дугаар сарын эхээр эхэлж, анхны усалгааг хийдэг. Дараа хагалгаа, үр суулгалтыг 5 дугаар сарын дундуур дуусгана.

	Анхны усалгаанаас 20 хоногийн дараа хоёр дахь усалгааг хийдэг. Энд гол төлөв буудай, арвай суулгана. Арвайг 5 удаа, буудайг 7 удаа усалдаг. Ургацыг 9 дүгээр сард хураана.

	 

	Увс нуур

	 

	Нутгийн хүмүүс олон зуун жил газар тариалан эрхэлж байсан нь үлгэр туульсанд тусгалаа олсон байдаг. Увс нуур гэдэг нэр бол «Сувус нуур» гэсэн үг. Эрт урьд цагт Сартагтай гэдэг баатар Увс нуур, Хар ус хоёрыг холбох гэж ухаж эхэлтэл, хүрзээр хаясан шороо нь уул болон сүндэрлэсээр Хан˗Хөхийн нуруу хавийн 33 уул бий болжээ. Гэвч Увс нуурын ус сувгаар урссангүй. Хүрздэх бүр ус урсах гэснээ буцаж байжээ. Иймд баатар эр уурлаж чи Сувус12 нуур бол гэжээ.

	Бид тэр нуур руу явлаа. Улаангомоос хойш хоёр километр хэртэй яваад өндөр улаан даваан дээр гартал цагаан давлагаа хаялсан асар том нуур үзэгдэв. Умраас хүйтэн салхи үлээнэ. Орчин тойронд Алтай, Тагна, Сийл хэм зэрэг өндөр уулс манан дундаас сүндэрлэнэ. Уулсын дээгүүр өтгөн хар манан суунаглаж, нуурын ус нь Хар далай хүчтэй шуурганы үед харлан байдаг шиг хав хар харагдана.

	Нуур тийш хэвийсэн зам 30 километр урууджээ. Увс нуурын эргээс 10 километр орчим зайд машин маань замаас гарч зэгс ургасан давсархаг нууртай харьцангуй нам, намгархаг газар гарч ирэв. Энд тэндгүй хужир харагдаж, зэгс нь салхинд ганхана. Өмнө зүг намрын нүүдэл хийж буй зэрлэг галууны тоо томшгүй сүрэг намгаас нисэв.

	Нуур хүрэхэд зам бартаатай байлаа. Машин нойтон давслаг газарт шигдэж, зам зөрөг ч харагдахгүй байв. Эргэн тойрон өндөр зэгс ганхана. Машин хий эргэн зүтгүүлсээр арай гэж шавраас гарч, хуурай дэрс ургасан сайрархаг эртний эргийн далан өөд гарч ирэв. Далан нь эрэгт жишүү байрлалтай орших тул бид байн байн түүнд ойртоно. Машин маань байгаль өөрөө засаж бэлдсэн мэт энэ далангаар хөнгөн хурдалсаар хүрч боломгүй санагдаж байсан Увс нуурт ирэх минь тэр!

	Хоёр метр шахам өндөр, хөөсөрхөг усан давлагаанууд эргийн элс хайргыг бүрхэж хүрхэрнэ. Чихэнд сонсогдох давлагааны хүрхрэлт, салхины исгэрэлт нь үнэхээр жинхэнэ далай тэнгис мэт.

	Миний нөхөд байгалийн энэ сүр хүчнээс сүрдэх мэт чимээгүй зогсоцгооно. Эд нар маань хүрхрэн долгилох тэнгис далайн шуурганд дасаагүй ажээ. Үнэндээ ч нуур маань бага хэмжээний тэнгис шиг байв. 3423 ам дөрвөлжин километр талбайтай. Ус нь маш их давстай. 1 литр ус 18,5 г давс агуулдаг. Түүний 10 г нь хоолны давс, 7 г нь глауберийн давс, 11 г нь шүү байдаг.

	Эрдэмтэд байгалийн энэ гайхамшгийг тайлах гэж Оролдсоор л байна. Увс нуурын усанд хаанаас ийм их давс хуримтлагдав? Зарим эрдэмтэд нь Увс нуур бол давс агуулсан эртний хурдсыг идэж уусгасан гэх ба Увс, Хяргас хоёрыг холбоотой байх үед Баруун монголын өндөрт оршиж байсан нууруудаас бүх давс нь Увс нуурт хуримтлагдсан болов уу? гэдэг. Зарим нь Увс нуур бол хэдэн сая жилийн өмнө гуравдагчийн үед байсан асар том тэнгисийн үлдэгдэл. Тэгээд тэр тэнгисийн давс нь үлдэж хоцорчээ гэдэг.

	Увс нуур нь судлах эзэн, өөртөө байгаа хэдэн зуун сая тонн давсаа ашиглах эздээ хүлээж байна. Иймд энэ нуур бол Монголын ирээдүйн бас нэг Кара˗Богаз гол юм. Түүний нэг шоо метр ус нь 18 килограмм химийн үнэт түүхий эдийг өгөх бөгөөд, зуны халуун нар нь бүх л зуны турш олон сая шоо метр усыг ууршуулж чадах юм.

	Увс нуурыг муу нуур гэж үлгэр туульсанд бичсэн нь надад одоо ойлгомжтой. Учир нь давстай ус нь тариалан услах боломжгүй юм. Гэвч хамжлагын тариаланчдад ямар ч ашиггүй байсан энэ нуур, эрх чөлөөт ард түмэнд асар их баялгийг өгөх болно.

	...Бид ч явах хэрэгтэй боллоо. Яарах ч хэрэгтэй боллоо. Ууланд унасан цас нь өвөл болохын дохио өгч байна. Бид Монгол Алтайн уулуудыг дайран явах учир яарахгүй бол горьгүйн.

	 

	Гурван Алтайн дунд талын Алтай

	 

	Азийн газрын зургийг харахад, түүний хамгийн төв дунд баруун хойноос зүүн урагш бүтэн хагас мянган километр үргэлжилсэн гурван Алтайн асар том уулт тогтолцоо нүднээ тусна. Энэ уулт тогтолцоо нь баруун хойно ЗСБНХУ˗ын нутгаас эхэлнэ. Уулын Алтайн далайн түвшнээс дээш 4506 м өндөрт өргөгдсөн Белух тэргүүтэй Катун, Чуйн нурууны цаст Оргилууд сүндэрлэнэ. Тэдгээртэй мөр зэрэгцэж нэгэн эгнээнд, цаст уулс, нуурын хосгүй үзэсгэлэнт Монгол Алтайн орон орших бөгөөд түүний гол оргил нь Таван богд уулс дахь Хүйтэн гэдэг сарьдаг далайн түвшнээс дээш 4356 метрт өргөгджээ. Эдгээр уулсын эгнээг далайн түвшнээс дээш 3790 метр өргөгдсөн Их богд оргилтой Говь˗Алтайн дүнсгэр нүцгэн саланги уулс холбоно.

	Бид Монгол Алтайн өндөр ууланд гарч, түүнийг дамжин 1000 орчим километр аялах учраас машинаа сайтар бэлдэх хэрэгтэй байв. Иймд бид Улаангомын авто баазын засварын газар очлоо.

	Тэнд механикчид машины тоормос, хөдөлгүүрийг шалгаж, бүхээгийг дархалж байх хооронд ЗИЛ—150 машинаар их засваргүй 150 000 километр аялсан жолооч Очирын Гүнсэн, 200 000 гаруй километр явсан Бадрахын Авирмид зэрэг алдарт жолооч нартай ярилцаж билээ.

	Машины засвар ч дуусав. Тос, шатахуунаа хангалттай авлаа. Өдрийн 12 цагт бид Улаангомын авто баазаас шинэ танил нөхдөөрөө үдүүлж Монгол Алтайн цаст уулсыг зүглэв. Нуур орчмын тэгш талаар өгссөн Өргөн дардан замаар машин улам өгссөөр Монгол Алтайн салбар болох Хөх араа уулын эгц хад өөд өгсөв.

	Уулсын дээгүүр өтгөн саарал үүл бүрхэж, Алтайд цас бударч, хүйтэн салхи олгойдно. Гэвч бидний явж байгаа нуур орчмын тэгш талд хурц нар төөнөж, ар талд Увс нуурын гайхалтай сайхан байгаль нүдэнд тусна. Энэ удаа Увс нуурын ус номин цэнхэр өнгөөр туяарч, 5˗7 километр ойр байгаа юм шиг харагдана. Үнэндээ нуур маань 60 км гаруй хол газар байгаа шүү дээ. Гэвч тэгш газар ойрхон байгаа юм шиг санагддаг ажээ.

	Алтайд цас орж, биднийг хүйтэн ширүүнээр угтлаа. Хангайд явахад тохиолдсон шиг цасан шуурганд орвол яана. Алтай нь Хангайгаас хавьгүй өндөр шүү дээ! Тэгвэл яаж даваануудыг нь давах билээ? Гэвч бид нар дэмий айжээ. Цас орохоо гэнэт зогсоход, цэнхэртэх тэнгэрээс намрын хурц нар биднийг ээв. Дорж өөрийн дуртай дууг аялах нь түүний сэтгэл тэнэгэр сайхан байгааг илтгэнэ.

	Бид Түргэний голын гармаар туулж гарахдаа 40 литрийн торх болон данх саваараа ус дүүргэн нөөцөлж авлаа. Ийм их усаар яах юм бол гэж би гайхтал Сүрэн Монгол Алтайн тэгш өндөр газруудаар хэдэн арван километр явсан ч цэвэр ус тохиолддоггүй бөгөөд нуурын ус мараалаг гашуун шорвог амттай

	7 дугаар зураг. Монгол Алтай дахь газрын цардасны орчин үеийн өргөгдөл.

	Бие биесээ дэрлэсэн уулсын хооронд газар хөдлөлтийн хил тэмдгэрсэн байна.

	байдгийг тайлбарлаж өгөв. Тийм учраас энэ нүцгэн ууланд ус гэдэг нь бидэнд түлшний нэгэн адил чухал ажээ. Бид хаана хоноглохоо ч мэдэхгүй явна.

	Улаангомоос 60˗аад километр яваад зам нь Монгол Алтайн салбар уулсын өмнөд талын зээглэсэн уулсын эгц хормой өөд өгсөж нарийхан хавцал руу орно. Бид Увс нуурыг эргэн эргэн харсаар хавцал руу оров. Яагаад гэвэл энэ нуурыг дахин харахгүй шүү дээ.

	Хавцал эгц дээшээ өгссөн байв. Бидний сууж яваа машин эгц өгсүүр газар өөд хүч алдан хэд дахин авирсаар бартааг гэтэлсэн билээ. Энэ хавцал нь Монгол Алтайн хойд хаалга бөгөөд ЗХУ˗ын хилийн ойролцоох давсархаг Үүрэг нуурын өндөр уулсын хотгорт хүргэнэ. Монгол Алтай өөд өгсөх зам нь Хангайг бодвол нэлээд эгц өгсүүр бөгөөд хавцал нь гүн нарийхан ажээ.

	Бидний машин далайн түвшнээс дээш 2000 гаруй метр өргөгдсөн алдарт Улаан даваан дээр мацан гарч ирлээ. Замын баруун гар талд Хагийн уулын улаан хадан (2469 м) оргил сүндэрлэнэ. Хойд талд чулуун тэнгисийн аварга давлагаанууд, царцсан адил уул нуруунууд атираатжээ. Шинэ орсон цас бүхнийг бүрхжээ. Алтай биднийг цагаан өмсгөлөө өмсөн угтлаа.

	Дурангаар харахад уулсын дээгүүр үүлс бүрхэж, цасан шуурга хуйлран үзэгдэнэ. Харин даваан дээр цаг агаар тааруухан хийсгэчих гээд байгаа салхинаас өөр сүртэй юм мэдэгдэхгүй байна.

	Бид даваанаас аяга хэлбэрийн өргөн хотгор руу уруудан, нарийхан хавцлыг дамжиж, түрүүн давсан даваатай адил өндөр даваа өөд өгсөж газар нутгийг ажиглавал: Өмнө зүгт дөрвөн километр гаруй өндөртэй (4116 м) Хархираа нуруу үргэлжилнэ. Үүлэн чөлөөний хурц наранд мөс нүд гялбуулж туяарна. Хойд зүгт ЗХУ˗тай хиллэдэг Цагаан Шивээтийн нуруу харлан харагдана.

	Үүрэг нуур оршдог уул хоорондын хотгор нүдний өмнө алтрах нарны туяанд цэлийнэ. Бидний эргэн тойрон өндөр  уулс, тэдгээрийн хооронд өргөн цэлгэр бэгэлцэг үзэгдэнэ. Энд зам сайтай бөгөөд Монгол Алтайн долгиотмол өндөр талаар машин цагт 60 километр хүртэл хурдалж болно. Алтайд ингэж хурдалж болдог нь гайхалтай байв. Урьд энд дэл хяр бүхий нам дор газар байж байгаад дараа нь тэр нэлэнхийдээ 1,5˗2 километр тэгш өргөгдөж уулын бэгэлцэг болжээ гэж бодогдож байв.

	 

	Монгол Алтайгаар өвөлтэй уралдаж аялав

	 

	Далайн түвшнээс дээш 1425 метр өргөгдсөн өндөр уулын давслаг шорвог Үүрэг нуурын эрэг дээр бид орой хүрч ирлээ. Нар жаргах үед маш хүйтэрч эхлэв. Уулнаас үлээх хүчтэй салхи машины бүхээгийн берженхийг хуу татав.

	Үүрэг нуурын дэргэд уулын олон зам уулзжээ. Эндээс тал тал тийшээ салаалсан замаар ЗХУ˗ын Алтайн өндөр уулын район руу Харга голоор өгсөж Түргэний нуруу, Ачит нуурын хотгор хүрнэ. Ийм учраас нуурын баруун эрэг дээр буудлын хэдэн гэр байх ба хоногт нэг төгрөг төлж хооллож, ундлан өнжиж болдог байна. Эндхийн нүцгэн уулсаас түлш олоход бэрх бөгөөд тал газар нь аргал ч олддоггүй учраас түлшийг аж ахуйн хүмүүс олж авчирдаг байна. Шөнө дөл болоход буудалд олон машин, заримдаа 20 гаруй машин ч цугларна. Гэр дүүрэн хүмүүс цуглахад гишгэх газар олдохгүйд хүрэх боловч машин ирсээр л байдаг.

	Өглөө гэнэт хойд зүгт орших Цагаан Шивээтийн нуруунаас Үүрэг нуурын хотгор руу цасан шуурга тавив. Шуурганы эрч нь бидэнтэй Хангайд тохиолдсоноос дутахааргүй байлаа. Нэг метр орчим хунгарласан цас зам хаалаа. Яадаг хэрэг билээ?

	Дорж маань Улаангом руу буцаж яваад тэндээс Ховд руу Алтайн уулын замаар бус, нуурын хотгороор дамжин явцгаая гэв. Лувсан Үүрэг нуур, Ачит нуурын хотгорын хооронд байдаг Оготор хамар давааг бид давж чадахгүй шүү дээ гээд, Доржийн саналыг халуунаар дэмжив.

	Сүрэн, Самдан хоёр даваан дээр цас багаар барахгүй, ороогүй ч байж магад гэв, Маргалдацгааж бүр муудалцах ч дөхөв. Би Алтайн уулын замаар явахыг хүсэгчдийн талд шууд ороход Дорж маань Улаангом руу буцаж байгаа 5 машины хойноос санаа алдан харж хоцров.

	Үлдсэн 15 машин хөдөлгүүрээ асаан халааж, эгнэн зогслоо. Цас бүрхсэн атар талаар эхлээд явахыг хэн ч хүссэнгүй хагас цаг зогсоцгоов. Жолооч нар зам руу харж хоорондоо тоглоомын үгээр бие бие нээ өднө. Эцэстэнэ үгэнд нь шар нь хөдөлсөн залуу жолооч, ухасхийн машиндаа орж хөдлөхөд араас нь хоёр машин ухасхийв. Тэгэхэд автомашины бүх цуваа хөдөлгөөнд орж, хамгийн сүүлийнх нь болохгүйн тулд машин бүхэн урагш ухасхийв. Бид тавдугаарт нь хөдлөв.

	Хөвсгөр зузаан цасан дундуур Оготор хамар даваа өөд өгсөхөд маш их бэрхтэй байлаа. Хөнгөн ачаатай бидний машин урдах машинуудыг нэг нэгээр гүйцэж, манай Дорж даваа давахын өмнөхөн мөр гараагүй цасан дээр гарч ирэв. Энд өгсөх тусам цас бага болж цасан шуурга намдаж байлаа. Тэнгэр цэлмэв. Нуурын хотгорт бүх цас унаж, энд цас ороогүй нь Сүрэнгийн зөв байжээ. Бид үүлнээс дээр өндөрт гарчээ.

	Өндөр даваа өгсөж, эгц хажууг уруудаж довтолгосоор Үүрэг нуураас баруун урагш 25 километрт орших Лувсангийн хэлсэн Оготор хамар даваан дээр гарлаа. Энэ даваа нь далайн түвшнээс дээш 2661 метр өргөгджээ., Бид ийм өндөр газар машинтай гарч үзээгүй билээ.

	Бид ирж байгаа өвлийн босгонд зогсоно. Урагшаа харахад даваанаас өмнө зүгт бүтэн хагас зуун километр үргэлжлэх уул хоорондын уужим хотгор орших бөгөөд түүний зүүн талд байгаа Ачит нуурыг нарны хурц туяа гийгүүлнэ. Энд цас ороогүй байв. Баруун тийш ЗХУ˗ын нутагт Уулын Алтайн цасан дуулгат нурууд нүд гялбуулна. Хамгийн наана нь Мөнх хайрхан уул (3976 м), зүүн талд нь Түргэн (3351 м), Хархираагийн (4116 м) нурууд сүндэрлэнэ.

	Бидний баруун зүүн талаар Уулын Алтай, Түргэний нурууны оройгоор өмнө зүг рүү өтгөн хар үүл хурдлан нүүхийг гайхан харцгаав. Түүний өмнөх хэсэгт цасан шуурга тавьж, гэнэтийн тэсрэлтээр үүссэн шиг бөөн цагаан үүл хуйлран нүд гялбуулна. Уулсын оргил дараа дараагаар үүлэнд нуугдаж, үүл зогсолтгүй нүүж урагшилж, Ачит нуурын хотгорыг ч хоёр талаас нь бүрхэн нөмрөв.

	Цаг агаар түргэн зуур хувирч хойноос өмнө зүг рүү хуйлрах агаад хатуу ширүүн өвлийг довтолгоно. Бид эргэж харлаа. Үүрэг нуурын хотгор өтгөн үүлэнд хучигджээ. Удахгүй энэ үүлс биднийг гүйцнэ. Хурдхан уруудах хэрэгтэй. Даваан дээр биднийг гүйцэж түрүүлсэн машинууд цувран гарч ирэв. Тэд нар бидний хамт уулын налуу хавтгай ёроолтой хөндий рүү уруудав, Замгүй газраар машин цагт 50˗60 километр хурдтай явна. Өмнө талын машины босгосон тоосонд 50 метрийн доторх юм ч харагдахгүй байв.

	Жолооч нар нэгийгээ гүйцэхдээ баясан инээлдэх бөгөөд манай Дорж ч хөөрч 70 километр хүртэл хурдлахад, бид түүнийг энэ аюултай уралдаанд оролцохыг болиулав. Замын машинууд хажуугаар шунгинаж замын алтан шаргал тоосонд харагдахгүй болно.

	Бид ажиглалтаа үргэлжлүүлж аажуухан явж байлаа. Энэ удаа бид өвөлд өртсөнгүй түүнээс мултрах шиг боллоо. Цас оруулсан үүлс биднийг гүйцсэнгүй Ачит нуурын хотгорын хавьд хоцров.

	 

	Цөл дэх зэрэглээ

	 

	Бид уулнаас бууж, хайргархаг нүцгэн талд орж ирлээ. Эргэн тойрон тэнгэрийн хаяа хүртэл хайргархаг саарал элсэн цөл үргэлжилнэ. Хаана ч өвс, ургамал, бут сөөг, орон байр, мал сүрэг алга. Хайрганы хоорондох хөрс нь бүтэн жилийн турш үлээсэн хүчтэй салхинд хийсэн оджээ. Харин яг энэ үед бол Ачит нуурын хонхорт салхигүй байдаг цөөхөн өдрийн нэг таарснаас болж бидэнд халуун юм шиг санагдлаа. Саяхан долоон цагийн өмнө бид мөс шиг хүйтэн цасан шуурганд осгох гэж байсан шүү дээ.

	Хайргархаг цөлөөр явж Улаан хамрын хяраас эх авч Ачит нуурт цутгадаг нэгэн гол дээр хүрч очив. Энэ нь одоо гол гэж нэрлэхэд ч боломгүй жижиг горхи энд тэнд нь гүйсэн, хатаж ширгэсэн хуурай гулдрал бүхий голын сав байлаа. Түүний эргийн дагуу майлстай төстэй хар ногоон харгана ургажээ. Энэ цөлд ургасан хар ногоон  өргөст харганыг харахад нүдэнд дулаан байв.

	14 километр яваад үерлэх үедээ Ачит нуураас цутгадаг Бөхмөрөн голын хуурай савд хүрнэ.

	Одоо бид Ачит нуурын хотгорын ёроолд зогсоно. Энд их халуун байна. Нам гүм байдал, хурц нар говь нутгийн төрхийг улам ч этгээд болгоно. Бидний зүүн талд Бөхмөрөн нурууны нүцгэн хяр боржин хад харагдана. Гэтэл бид асар том нуурын давлагаан дундах хадыг харав.

	Энэ чинь юу билээ? Салхигүй байхад юун давлагаа гарах вэ? Бас юун нуур вэ?

	Ачит нуур 30 гаруй километр цаана байгаа. Бидний хэн нь эхэлж зэрэглээ гэж хэлэхийг мэдэхгүй байна. Гэвч энэ бол гарцаагүй зэрэглээ юм. Дорж машинаа зогсоов. Бид дуран авч энэ хачин үзэгдлийг ажиглав. Дурангаар хараад ч энэ хөрөг˗цэнхэр нуур бол хуурамч зэрэглээ гэдгийг илрүүлж чадахгүй юм. Дорж, Лувсан хоёр маань бүр хөөрч байлаа. Би ч гэсэн.

	Бид замаас гарч тэр үзэгдлийн зүг явав. Биднийг ойртоход зэрэглээ холдоно. Нөгөө хаднууд маань бидний явж туулсан хайрган дунд ч торойж байв.

	Уулын зүгээс салхилах хөнгөн салхинд нөгөө цэнхэр нуур маань давлагаалан аажмаар замхарч арилав. Бид тэр зүг харамсалтайгаар хараад замдаа буцаж орлоо.

	 

	Хасаг нутагт

	 

	БНМАУ˗ын баруун хязгаар Монгол Алтайн уулархаг нутагт 1940 онд хасаг үндэстний Баян˗Өлгий аймаг байгуулагджээ. Эрт цагт энэ хязгаарт бичиг үсэг үл мэдэх буюу бага зэрэг гадарладаг нүүдэлчин ардууд хагас боловсруулсан эдлэхүүний аж ахуй эрхэлж байлаа.

	Одоо тус аймгийн бүх 14 суманд хөдөө аж ахуйг нэгдэлжүүлжээ. 1957 оноос хасгийн ардууд суурьшиж газар тариалан эрхлэх болжээ. Мөсөн голын хайлсан ус ба голын усыг ашиглаж газар тариаланг услах суваг сүлжээнүүдийг байгуулж байв.

	Нэгдлийн дарга нар ЗСБНХУ˗ын Алтайн хөрш хязгаарт очиж хамтралын туршлагыг судалдаг гэж замд манай машинд дайгдсан нэгдлийн гишүүн залуу ярилаа.

	Энэ залуугийн ярианаас эрс өөрчлөгдсөн хязгаар нутаг, ард түмнийгээ бахархах сэтгэгдэл илэрч байв.

	Бид гүн нарийхан хавцлаар боргилон урсах Цагаан нуурын голын дагуу Монгол Алтайн гол нуруу өөд эгц өгслөө. 10 километр явсны дараа Ачит нуурын хотгороос 700 метр дээр гарч, ЗХУ˗ын хилийн ойролцоо жижиг нуурын дэргэдэх Цагаан нуур сумын төв байгаа өргөн уудам тэгш өндөрлөгт ирлээ.

	Бидний замд дайралдсан Цагаан нуур нь Монголын хасгуудын суурьшсан нэлээд томхон суурин байлаа. Хөрзөнгөөр барьж, шавраар дээвэрлэсэн байшингууд нь хасаг үндэсний барилгын дүр төрхийг харуулна. Гудамжинд энд тэндгүй янз бүрийн оройтой том үнэгэн малгайтай морьтнууд хөшилдөнө. Эрчүүд нь өтгөн хар сахал, хуузтай байна. Монголчууд ийм сахалтай байх нь ховор. байдаг.

	Эмэгтэйчүүд нь хар дээл өмсөж зарим нь морь унасан харагдана. Тэд толгойгоо цагаан алчуураар ороож ар руугаа унжуулсан нь салхины аясаар хийснэ.

	Мөрөн дээрээ бүргэдээ суулгасан гурван морьтой анчид явж байна. Монголын хасгууд үнэгийг бүргэдээр бариулж авладаг. Ангийн бүргэдийг түүний хүч тэнхээ ан барих чадвараар нь үнэлдэг. Бүргэд үнэг, туулайг амархан барих ба зарим зоригт хашир анчин бүргэд залуу чоныг ч дайрдаг байна. 

	Заримдаа анчин бүргэдийг хосоор нь сургадаг. Хос бүргэд нь чонон сүргийн толгойлогчийг ч амархан барьдаг. Анчин, бүргэдийг тавимагц эхлээд өндөр авч, дараа нь зугтаж яваа амьтан дээрээс чулуу мэт унаж нэг том савраа хоншоорт нь, нөгөө том савраа нуруунд нь шигтгэнэ. Энэ үед анчин, бүргэдийн барьсан анг түргэн очиж авахгүй бол ангийн үс гэмтэж болзошгүй. Сайн анчин бүргэд их зард гардаг бөгөөд түүний тухай анчид бие биедээ хэдэн цагаар магтан ярьдаг.

	Одоо бүргэдүүд эзнийхээ мөрөн дээр тайван сууцгаан эзэд нь хэний бүргэд сайн болох тухай ярилцаж байх шиг байна.

	ЗХУ˗ын Алтайгаас БНМАУ˗д хүрдэг Чуйн их зам Цагаан нуурын энд төгсдөг учраас сумын төвд Гаалийн газар, БНМАУ˗ын Банкны хэлтэс байдаг. Сумын төвд клуб, 7 жилийн сургуультай. Энэ бүхэн нь хувьсгалын өмнөх хасгийн хот айлтай зүйрлэх юмгүй ажээ.

	Сумын төвөөс хуурай хөндийн замаар Хар˗Ланхийн нурууны Хойлогийн даваа (далайн тэвшнээс дээш 2700 м) хүрнэ.

	Эндээс Ховд голын дээд хэсгийн хотос харагдаж цаад талд нь Монгол Алтайн гол нуруу Таван богдын цаст оргил сүндэрлэнэ. Энэ уул нь БНМАУ, БНХАУ, ЗСБНХУ˗ын хилийн цэг дээр оршино.

	Бид, хоёр цагийн дараа Монгол Алтайн хамгийн том гол болох Ховд голын өмнөд эргийн элсэрхэг уужим дэнж дээр хаяа тэлсэн Баян˗Өлгий хотод хүрч ирлээ.

	Баян˗Өлгийд эртний навтгар шавар байшингууд, шинэ тоосгон байшингуудтай холилдон харагдана. Хот түргэн тэлж байгаа юм байна. Дотуур байртай арван жилийн хоёр сургууль, Баян˗Өлгийн хөгжимт драмын театр байна. Театрын урлагийн бригад сумуудаар тогтмол явж концерт тоглодог гэнэ.

	Аймгийн радио төв баригдаж дуусжээ. «Жана өмир» (Шинэ амьдрал) сонин болон бусад янз бүрийн ном зохиолыг хасаг хэлээр хэвлэдэг хэвлэлийн газартай юм.

	Хотын захад үндэсний уламжлалт аргаар барьсан  9000 хүний суудалтай сайхан цэнгэлдэх хүрээлэнтэй.  Хотын төвд 1921 онд Толбо нуурт Цагааны дээрэмчидтэй тулалдан амь үрэгдсэн Зөвлөлтийн дайчид.

	Монголын партизануудад зориулсан дурсгалын хөшөөг 1958 оны хоёрдугаар сард ёслол төгөлдөр нээсэн юм. Энэ том хөшөө нь орой дээрээ таван хошуутай. Дээр нь орос, монгол хэл дээр «1921 онд Толбо нуурын районд цагаан цэрэгтэй баатарлагаар тулалдаж амь үрэгдсэн Монгол˗Зөвлөлтийн партизан нарын дурсгалд» гэжээ. 

	 

	Монгол алтайн оройд 

	 

	Баян˗Өлгийгөөс цааш бидний аяллын зам Монгол Алтайн том оргилуудын завсар орших далайн түвшнээс дээш 2079 метр өндөр өргөгдсөн Толбо нуурт хүрэх юм.

	Алтайн гол зам болох Ховдын их зам биднийг далайн түвшнээс дээш 2100 метр өргөгдсөн тэгш өндөрлөгт газар хүргэв. Энэ тэгш өндөрлөг нь мөстлөгийн  мореноор дахин дахин угаагдсан боржингийн хэмхдэс 1 чулуугаар бүрхэгджээ. Энд тэндгүй 2˗3 метр өндөр бул чулуун далангууд үзэгдэнэ. Зарим судлаачид мөсөнд түрэгдсэн энэ далангуудад тогтсон уснаас Толбо нуур үүссэн гэж үздэг.

	Хаашаа ч харсан цаст оргилууд харагдана. Баруун өмнө талд Цэнгэл хайрхан (3943 м), өмнө зүгт Коксай уул (3578 м)„ дорно зүгт Цайр уул (3981 м),хойд зүгт Хатуу уул (3920 м) оршино.

	Эндээс сэрвээг нь харахад лавтай 200 километр үргэлжлэх Монгол Алтайн гол нурууны өргөн дэлгэн өмнө этгээдэд тэлэгджээ.

	Нэгэн үе шүтэгдэж байсан Толбо нуур энд байна.

	Нуурын мандал намуун тайван байлаа. Уулсын сүүдэр дотор нь тусах энэ нуурыг харахад мөнх цаст уулсаар жаазлагдсан асар том толь гэлтэй. Нуурын эрэг нь хужир мараатай, гандуу тачир ургамалтай, ой мод, бут сөөг хаана ч үл үзэгдэнэ. Эргийн хад л харлан бараантана. Өндөр уулын хатуу хахир нөхцөлд, газар тариаланг эрхлэх туршлагыг нэвтрүүлж арвай, овьёосны арвин их ургац авч чадаж байгаа хөдөлмөрчин түмнийг хүндэтгэх сэтгэл өөрийн эрхгүй төрж байв.

	Эндхийн «Улаан хад» хөдөө аж ахуйн нэгдэл мал аж ахуйд олсон амжилтаараа алдаршжээ. Нийгэмчилсэн мал сүргийн тоо хэдэн арван мянгад хүрэв. 

	Хөндийн дотор 35 километр үргэлжилсэн нуур, зам өгсдөг ухаагийн дэргэд дуусна. Бид Бураатын давааг давбал уулын төв хэсэгт нь орж очсон байжээ.

	3981 метр өргөгдсөн мөнх цаст Цайр уул замын яг дэргэд сүндэрлэнэ. Түүнээс хойш 15 километр Цамбагарав уулын мөсөн оргил (4208 м) болон Хөх нуруу (4020 м) харагдана.

	Уулсын энэ зангилаа бүх Алтайн нурууны хамгийн сүрлэг том зангилаа нь байлаа. Аглаг ариун энэ байгалийг хараад, хэрэв саяхан зассан зам утасны шонгууд байхгүй байсан бол алмастай дайралдсан ч гайхамгүй санагдав.

	Ийм ч учраас Лувсангийн үзүүлж заах цаст уулын ирвэсийн халуун мөр бидний гайхлыг төдий л их төрүүлэхгүй байгаа нь харагдаж байв. Монгол Алтайн Хөх нуруу, Цайр уулын хоорондох Хашаатын давааны орчны хахир хатуу, цас мөстэй энэ нутагт ирвэс ч амьдрахаас яах вэ? Энэ хэсэгтээ Монгол Алтайн нь онгон сүрлэг ажээ.

	Хасаг үндэстний Баян˗Өлгий аймгийн нутгийг өнгөрч, харанхуй болсон хойно Ховд аймгийн нутагт орлоо. Машинаар гурван цаг явсны дараа Ховд хотын гэрлийг харна даа.

	 

	Монгол Алтайн эртний нийслэлд

	 

	Ховд бол Монголын эртний хотын нэг юм. Он дарааллын бичиг зохиогч Галдангийн 1841 онд бичсэн «Эрдэнийн эрих» зохиолд Ховд хотыг 1718 онд үндэслэгдсэн ба Алтайн хязгаараас гарах хаалгыг хаасан Манжийн цайз байсан гэжээ. 

	Хот нь анх Ховд голын эрэг дээр  байсан боловч 1762 оны зуны их үерт сүйрснээс болж өмнө зүгт 30  километрт орших түүний цутгал Буянт голын хөндийд  нүүж иржээ.

	1766 онд Ховд хотод баруун монголын дөрвөд, мянгад өөлд ястны эрхлэх дээд байгууллага  байгуулагджээ. Хот нь Манжийн  цэргийн колоничлогчдын тулгуур цэг болж байв. 

	Энэ хотын түүх нь цэрэг дайны үйл явдлаар дүүрэн юм. 1869˗1870 онд манжийн эсрэг боссон Алтайн оршин суугч дуганчууд хотыг шатаан үнсэн товрог болгон эвджээ. 1871 онд монголчуудын бослогоор хоёр дахь удаагаа сүйджээ. Мөн 1912 онд Автономийн үед боссон монголчуудыг манжийн цэрэг эсэргүүцсэнээс хот бас сүйрч байжээ.

	Одоо Ховд хот шинэ амьдралаар бялхаж байна. Энэ хот нь Буянт голын өмнө эргийн Өргөн дэнжид их боржин хадны хормойд оршино. Түүний зүүн захад манжийн цайзын нурсан балгас өнгөрсөн түүхийн хар мөр мэт байна.

	Орчин үеийн Ховд хотод хөнгөн маягийн жижгэвтэр цагаан байшингууд баригджээ. Энд газар хүчтэй хөдөлж үе үе эвдрэл сүйтгэл учруулдаг тул олон давхар барилгын хэрэггүй биз ээ.

	Монгол Алтайн хойд салбар уулсын таатай уур амьсгал, уулнаас бууж ирсэн цэнгэг ус нь Ховд аймгийг газар тариалангийн төв болгожээ. Буянт гол гэдэг нэр нь ч «Өглөгч» гэсэн үг юм. Ховд хотын орчинд хүн ам нь үр тариа ба алдартай амтат тарвас ургуулна.

	Ховдод газар тариалан их хөгжсөн учраас ХАА˗н техникум байгуулагдсан.

	200 гаруй жилийн настай өтгөн ногоон улиасаар эмжигдсэн Ховд хотын гол гудамж нь бусад хотынхоос эрс ялгагдана. Нэг метр орчим бүдүүн титэмтэй сүрлэг моддын мөчир нь жижигхэн гоё байшингуудыг халхална.

	Монгол уран барилгын хуучин аргаар барьсан Ховд хотын хөгжимт драмын театрын ганган барилга өтгөн моддын дундаас цухуйна. Театрын хамт олон, соёлын олон төрлийн ажлыг явуулдаг бөгөөд урлагийн бригадууд нь хамгийн холын сууринуудад ч үйлчилдэг байна.

	Ховд аймаг, хотын амьдралын тухай «Хөдөлмөр» сониндоо бичиж гаргадаг.

	Хотоос урагш 1 км˗т Ховд голын эрэг дээр ардын барилгын уламжлалаар 10 000 хүний суудалтай сайхан цэнгэлдэх хүрээлэн барьжээ. Цэнгэлдэх хүрээлэнд биднийг очиход Ховдын тамирчид хөнгөн атлетикийн тэмцээнд бэлтгэж байв. Энэ тамирчид нь нутгийн ардууд, аж үйлдвэрийн ажилчид, техникумын оюутан, ахлах ангийн сурагчдаас бүрдэж байлаа. Монголын тамирчид гимнастикийн янз бүрийн төвөгтэй дасгалуудыг хачин гоё, чадварлаг хийж байгаа нь харахад таатай байв.

	Цэнгэлдэх хүрээлэнгийн дарга бидэнд бариад дуусах гэж байгаа усан санг үзүүллээ. Энэ санг Буянт голын урсгал усаар дүүргэнэ. 3 метр гүн, 30 метр урт усан сан байна.

	Монголд усанд сэлэх спорт төдий л их хөгжөөнгүй бөгөөд миний танил нөхдөөс ч усанд сэлж, чаддаг хүн тун цөөн болой. Тийм учраас Ховдын, ялангуяа залуучууд, спортын энэ төрлийг чухалчлан сонирхох нь яриангүй хэрэгтэй.

	Нутгийн олон аж үйлдвэрийн газрууд ажиллаж, том жижиг олон дэлгүүр, мухлагууд өргөн хүрээтэй худалдаа хийнэ. Ийнхүү хувьсгалын өмнө манж түшмэлүүдийн цэрэг˗колоничлолын тулгуур болж байсан хуучин Ховд хотын нүүр царай бүрмөсөн өөрчлөгджээ.

	 

	Хар ус нуурын дэргэд

	 

	Монгол Алтайн том гол Ховд нь Жаргалантын нурууны хормойгоор урсаж Хар ус нуурыг үүсгэнэ. Монголд олон тооны нуурууд байх боловч усны өнгө, эргийн хавийн байдлаараа өөр хоорондоо ялгаатай байдаг.

	Хар ус нуур бас давтагдашгүй нэгэн дүр төрхтэй болой. Тэрээр гоо үзэсгэлэнгээрээ дэлхийн гоёмсог нууруудтай харгалдана.

	Жаргалантын нурууны цаст оргил Хар ус нуурын мандлыг сүүдэрлэн бараантуулна.

	Жаргалант гэсэн нь аз жаргалтай гэсэн үгтэй дүйнэ. Хоёр километрийн хана болон нуурын дээгүүр сүндэрлэх энэ нуруу, элчилгүй их цөлийн захад мөнгөн аяга дүүрэн ус мэлтэлзүүлэн барьж буй аварга биетэн шиг санагдана. Хэдэн зуун гүн хавцлуудаар хэрчигдсэн асар том ганганууд нь наранд шаргалтана. Өөрийн тэргүүн салбар Халзан хайрхан уулаа нууран д тултал илгээсэн Алтан хөхийн нуруу гэгдэх бас нэгэн аварга алсын алс баруун этгээдэд хөх униар дунд харагдана.

	Хар ус нуурын Орчим нь эрт үеэс эхлэн газар тариаланч хүн ардын суурьшил нутаг болжээ. Нуураас 150 километрт байгаа Эрдэнэбүрэнгийн орчимд Ховд голыг далайн төвшнөөс дээш 1129 метр цэг дээр салаалж татсан эртний услалтын шуудуу байдаг. Үүнийг 1300  жилийн өмнө Түрэгийн хаант улсын үед байгуулжээ.

	Сувгийн усыг уулан дундуур урсгахдаа Буянт голын гулдралыг хэд хэд огтлон гарахаар урсгаж чадсан бөгөөд Ховд голын усыг Хар ус нуурын төвшнөөс дээш 100 метрийн өндөрт татаж гаргасан эртний усжуулагчдын ур чадварыг шагшин магтаад ханашгүй.

	Буянт гол бол Ховд голд цутгадаг гэтэл эртний усжуулагчид Ховдын усыг эргээд өөрийнх нь цутгалд оруулж чаджээ!

	Сувгаас ус, нуур орчмын налуу хатгайд тэнцүү тарна. Одоо эртний сувгуудыг сэргээх ажил хийгдэж байна. Эхний 50 километр суваг одоо бүр ажиллагаанд Орж хэдэн зуун га талбайг усалж байна. Хуучин газрын зурагт эдгээр сувгуудыг яагаад ч юм Чингисийн далан хэмээн буруу нэрлэжээ.

	Оросын нэрт аялагч Г. Н. Потанин эдгээр сувгийн тухай бичихдээ: «Ховд хотын орчимд Хар ус нуурын талд Ховд голын баруун гар талын эрэгт голоос нөгөө тийш чигтэй судаг байна. Энэ судгийн тухай нутгийн хүмүүс ярихдаа эрт цагт Сартагтай баатар Хар ус нуураас Бээжин хүртэл энэ сувгийг ухаж үүгээр нэг өдрийн дотор мөнхүү хотод хүрсэн» гэдэг13.

	Хар ус нуур нь Сибириэс Энэтхэг нисдэг намрын нүүдлийн шувуудын эцсийн буудал, том нуур юм. Иймд Хар ус нуур, Кашгар, Төвөдийн усгүй уудам өндөрлөг дээгүүр буулгүйгээр нисдэг үй түмэн шувуудын цуглардаг эцсийн буудал юм.

	Нуурын усны тайван мандал дээгүүр цасан цагаан хун, саарал галууд, том жижиг эрээн нугасны сүрэг эргэлдэж, эргийн зэгсэнд буун, нисэн тоглоцгооно.

	Энд хэрэв анчид байсан бол ёстой л буянаа эдлэх биз ээ. Гэвч энэ нутгийн эртний заншлаар шувуудыг агнадаггүй ажээ. Ийм учраас Хар ус нуурын усанд хөвөгч усны шувууд мал сүрэг болон хүн амьтнаас огт айж үргэдэггүй юм байна.

	Яг одоо нуурын эрэг дээр байгаа гэрээс тавиад алхмын газар зэрлэг галууны сүрэг тайван зугаалж явна. Хажуугаар нь морьтой хүн адуу, хонь хариулж яваа нь ёстой л нэг жаргалангийн орны хөрөг гэмээр.

	Тэртээ хажууд шувуудаас ялгаран гоё цагаан цайвар, хөх дэглийнүүд нисэж байна. Тэр шувууд хааяа хошуу ба толгойгоо ус руу шургуулан идэш хайж гүйхэн устай газраар аажим ихэмсэг алхална. Энэ үедээ тэр эргэн тойрныг анхааралтай ажиглан явна. Хүн ойртвол түргэн зуур холдон нисэж байв.

	Бид энд хоёр хар хун харах завшаан тохиолдсон боловч, цагаан хунг бодвол огт ойртуулахгүй байлаа. Хар ус нуур үнэхээр сайхан нуур юм. Монголын том нуурууд дотроос хамгийн цэнгэг устай. Нэг литр усанд давсны хуурай үлдэц нь 0,25 граммаас ихгүй байна. Тэгэхэд Увс нуурын давсны агууламж 18,5 грамм байсан шүү дээ.

	1700 км2 талбайтай. Хар нуур бол гандуу хязгаар нутгийн улс ардын аж ахуйн хөгжлийн үндэс мөн.

	 

	Говийн босгонд

	 

	БНМАУ˗ын өмнөд хэсэг бүхэлдээ энд тэнд торойх ганц нэг уулстай ухаа гүвээрхэг байдалтай говь хэмээх нүд алдам тал газар юм.

	Энд уул, говь хоёр бие биесээ түшиж оршино. Ингэж айлсахдаа говь ууланд зохих өөрчлөлт оруулж уул нь говьд давтагдашгүй өвөрмөц дүр зургаа үлдээжээ. Ялангуяа Говь˗Алтайн уулсын дундах том хотгор дахь говь нутаг маш өвөрмөц юм.

	Бид хэд хэдэн цаст давааг давж, хуучин Улиастайн замаар, хэцүү хавцал дундуур явсаар эргэн тойрон өндөр уулсаар хүрээлэгдсэн Шаргын говийн уужим хотгорт хүрч ирлээ.

	Сутайн нурууны өмнөх дэвсэг дээрээс Шаргын говийг харвал зууван дугуй хэлбэртэй асар том цэнгэлдэх хүрээлэн мэт харагдана. Харин Хотгорын төв рүү налсан уулын хормойд хэвгий тал газар нь цэнгэлдэх хүрээлэнгийн үзэгчдийн суудал шиг ажээ. 10 км өргөнтэй тууз маягийн хэвгий тал гадуур хүрээлсэн уулсын дотор талыг цагариглан бүсэлжээ.

	Хүрээлэнгийн дотор талбай хотгорын хужраар бүрхэгдсэн тэгш хэсэг бөгөөд түүний голд нь давстай Шаргын цагаан нуур байна. Байгалийн энэ гоё зураглалыг сэтгэлдээ буулгавал үзэсгэлэн төгөлдөр гэж хэлж болно. Тод улаан уулсаар хүрээлэгдсэн алтан шаргал налуу талын дунд нүд гялбам цайвар ягаан хужир тодорно.

	Цөл хээрийн тал нутаг, хатангир бут сөөг, тачирхан гандмал ургамлаар хучигджээ. Бут сөөг нь тэнцүүхэн

	 


зайд тачир ургасан бөгөөд тариалангийн талбайд дөнгөж соёолоод хатчихсан таримал ургамлыг санагдуулна. Гэвч энэ бол тариан талбай биш хүний гар хүрээгүй атар цөл юм. Энэ өнгөө алдсан гандуу тачир ургамал нь говийн зүс царайг алтан шаргал өнгөтэй болгож байв.

	Мөн энд тэнд цулхир буюу тэмээн хөх ургах бөгөөд говийн хүмүүс эдгээр ургамлын үрийг цуглуулж гурил хийдэг байжээ. Түүний тэжээллэг чанар нь ердийн сортын буудайныхаас муугүй бөгөөд 100 г цулхирын гурил 343 гаруй калори тэжээлэгтэй байгаа нь 100 г буудайнхтай ижил байна.

	Цулхирын хатсан үрд 17% уураг, 10% тос ба 60% нүүрс ус, гол төлөв цардуул зонхилно. Цулхирын үрээс авсан тос нь наранцэцгийн тос шиг амттай. Чанараараа чихэр боовны үйлдвэрт хэрэглэдэг чидун жимсний тосыг бүрэн орлож чадах гүнждийн тостой төстэй юм. Цулхирын үрийг 9 дүгээр сард бүрэн боловсрохын нь өмнө түүж авна. Түүсэн үрийг цайруулж хатаагаад давстай усанд чанаж дахин хатаагаад хуурна. Ингэж бэлтгэсэн үрээр тэжээллэг будаа чанах буюу тээрэмдэж гурил хийнэ.

	Замын баруун талын алтан шаргал хээр талын дээр ямар нэг бараан дүрсүүд гэнэт гарч ирэв.

	Манай нөх дүүд ч тэднийг бас харж баясав. Энэ нь зээрийн сүрэг байлаа.

	Би зургийн аппаратаа бэлтгэлээ... Тэгтэл газар дороос  гарч ирэх шиг хаа нэгтэй хонхроос сүрэг бөхөн гүйн гарч ирэв. Элсний өнгөтэй эдгээр бөгтөр амьтдыг анх харахад болхи хөдөлгөөнтэй мэт боловч Монголын хээр талд түүнийг хэн ч гүйцэж чадаагүй байна. Монголын хамгийн хурдан морьд ч жирийн бөхөнг гүйцээгүй ажээ. Бөхөнгийн сүрэг түргэн галт тэрэгний хурдаар бидний өмнүүр цахилна. Бөхөн гөрөөс хөлийнхөө хурдаар дайснаас аврагдаж, унд хоолоо олно. Говь цөлийн уужим талыг туулж ус тэжээл эрэхдээ цагт 72 километр хурдална.

	Тэднийг машинаар хөөгөөд ч гүйцэхгүй. Тэд хурдлахдаа толгойгоо бөхийлгөж байгаа нь дайсныг довтлох мэт. Хөлөө тэнцүү хэмжээнд шидлэх нь бүх биеэрээ чавхдах мэт.

	Бөхөнгийн монхор хамар тийм ч үзэмжтэй биш боловч хурдаа сэлбэхэд нь зохилдсон байна. Энэ том хамарт өвлийн хүйтэн агаар орж бүлээсээд цааш уушгинд дамжина. Хэрэв ийм хамар байгаагүй бол дороо л уушгигүй болох шүү дээ? Бөхөн тарган сайхан махтай, түүний эврийг эрт цагаас монгол ба хятадууд эмчилгээнд хэрэглэж иржээ.

	Дорж машинаа гэнэт зогсоов.

	Би энэ хооронд цахилан байгаа бөхөн гөрөөсний зургийг амжин хэд хэд дарав. Гэхдээ давхиж байгаа гөрөөсийг яаруухан дарсан учраас ямар зураг гарахыг бүү мэд.

	Өтгөн шаргал тоосыг салхи хийсгэж юу ч харагдахгүй байтал зээр болон бөхөнгийн сүрэг аль хэдийн харагдахаа больжээ.

	Тэртээ холд амьтдын сүрэг харагдавч машины бараанаар зугтаж байлаа.

	Цэлмэг тэнгэрт наран мандавч, зун шиг дулаан биш байв. Үд хэрд манай машин өтгөн заг ургасан хужир мараатай элсэрхэг хавтгай хотгорын ёроолд хүрч ирлээ.

	Заг нь цөл говийн төмөр мэт хатуу мод юм. Модны хувийн жин нойтон үедээ 3,2, хуурай бол 0,01 болдог маш хатуу мод болно. Загийн багавтар тайрдас нь нэг тэвэр нарсан түлээ шиг жинтэй байдаг. Заг усанд живнэ. Түүний дулаан гаргах чадвар нь 3660 калори байдаг нь хүрэн нүүрснээс багагүй юм.

	Заг мод тэмээний нэгэн адил давсгүйгээр ургаж чадахгүй. Давсны агуулга маш их бөгөөд мөчир нь шорвог амттай байдаг. Загийг амьтан иддэггүй. Харин бүр хөлдсөн хойно нь мөчрийг нь өлссөн тэмээ хааяа иднэ.

	Түүний муруй сарий мөчрийг сүхээр цавчихад хугарахгүй сүх ойх нь цөлийн догшин ширүүний билэг тэмдэг мэт байх ажээ.

	Харамсалтай нь бид хийсвэр зургийг санагдуулах загийн тахир махирыг сонирхох цагаар бага байв. Заг бутрамхай учир хагарахдаа хурц үзүүртэй хатуу залтаснууд болно. Загийн ийм залтсыг тойрч гарахгүй бол машины дугуйг ч хагалж мэдэх юм. Иймээс загийн сөөгийг аль болох холуур тойрч явлаа.

	Нарны туяанд гялтганан харагдах дөнгөж сая хөлдсөн юм шиг Шаргын цагаан нуураас 200 метрийн зайд Дорж машинаа зогсоов.

	Бид нуурын эрэг дээр очлоо Тэгсэн чинь нуурын усны оронд цэвэр цагаан давс өрөмтөн бүрхжээ. Би гишгээд үзсэн чинь цөмөрч хөл дор хөвөн шиг зөөлөн хөвсөлзсөн цайвар шавар гадарга дайралдав. Цааш хэд алхтал, алхам тутамд шорвог цагаан тоос босож таван минутын дараа бид гурил зөөсөнтэй адил дарсны тоосонд бүрхэгдэв. Ингэж явахад, дөнгөж хагалсан тариан талбай дундуур явах шиг хөл эцэж байлаа. Цааш 1 км яваад Шаргын цагаан нуур ёроолдоо хүртэл ширгэснийг үзэв. Энэ нь үе үе тохиолддог үзэгдэл «ажээ.

	Бид эргэж машиндаа суугаад эргийн хуучин далангаар буцаж замд ороод хагас цагийн дараа Шаргын булгаас эх авч нуурт цутгадаг Шаргын Цагаан гол дахь Баян сумын төвд ирлээ.

	Гол, нуурын адил ширгэсэн учир сумын төвийг өрөмдмөл худгийн усаар хангадаг ажээ. Шаргын говийн хотгорын давслаг хөрсний дор, орчны уулсаас буусан цэнгэг ус хуримтлагдаж хязгааргүй уудам цөлийн амьдралыг тэтгэдэг байна. Шаргын говьд атар эзэмших ажил эхэлсэн байна. Монгол˗Зөвлөлтийн хөрс судлагчид Шаргын говийн хотгорыг судалж байна. Нэг жилийн дотор 600 га үржил шимтэй газрыг эзэмшиж арвай буудай тариалжээ. Дунджаар 1 га˗аас 10 центр үр тариа авч байна. Орон нутгийн мал аж ахуйн машинт станцынхан хээр талд өвс хадаж байв.

	Ийнхүү шинжлэх ухааны ба социалист аж ахуйн ололтын үр дүнд атар говь алхам алхмаар сөхөрсөөр байна.

	Бидний зам хойшоо Хангайн хамгийн том гол болох хүрмэн чулуун нурангиар дүүрсэн, тектоник эвдрэлээр урсах Завхан голыг дайрна.

	 

	Нуурын хөндийн говьд

	 

	Нуурын хөндий нь хойд талд Хангайн уулс, өмнө талд Монгол Алтайн ба Говь˗Алтайн хороонд баруунаас, зүүн тийш 600 километр сунаж оршино. Үнэндээ 50˗100 километр өргөн гадаргын харьцангуй хотойсон зурвасыг тэгж хөндий гэж барагцаалан нэрлэжээ.

	Хангай болон Говь˗Алтайн уулсын хоорондох энэ асар том хонхор хөндий нь түүний хойд ба өмнө талаар хязгаарлагч уулс түргэн хугацаанд өргөгдөх үед үүссэн бололтой.

	Энэ хөндийд Хангайн өмнөд хажуугаас эх авсан ах дүү дөрвөн гол урхидуулсан мэт цутган орж ирнэ. Эдгээр голуудыг баруунаас зүүн тийш дэс дараалан тоолбол, үзэсгэлэнт догшин Байдраг, аялдан шуугигч Түй, арай дөлгөөн Онги, Таацын голууд болой. Тэрээр Говь˗ Алтайн уулсын хормойд Бөөн цагаан, Орог, Таацын цагаан, Улаан зэрэг гадагш урсгалгүй нууруудыг тус тус үүсгэсэн байна.

	Цөлийн халуунд шарагдан уухилах Говь˗Алтайн нуруунаас нэг ч гол урсаж үл ирнэ.

	Хэдийгээр захын хэсэг боловч Нууруудын хөндий нь ёстой говь гэмээр говь юм. Энд жинхэнэ говьд байх шиг л санагдана. Монголын туульсын доорх нэгэн зүйл энэ нутагт зохиогдсон ч юм билүү

	«Даяар алдаршсан домогт хөлөг ч туулж; чадамгүй далан улаан элс шаргалтаж, ясны сайн эр ч тойрч дөнгөмгүй гучин гурван их говь цэлийнэ. Сар яваад ч барагдамгүй салхины хүрэн толгод, жил яваад ч гатламгүй найман шаргал тал...

	Ийм л сайхан унаган буянт нутаг мин үү зээ...

	...Өвс нь өндөр үгүй ч, агь таана нь алгалсан говь нутаг минь. Жаран хэлийн бялзуухай жиргэж, далан зүсний зээр уралдаж, ан араатан нь хөшилдсөн айдаа сайхан нутаг минь баяр, цэнгэлийн орон билээ».

	Сүрэн ингэж аялгуулан дуудаж мэлмийн өмнө дуниартан цэнхэртэх их говийг ширтнэм. Туульсын аялгуунд сэтгэл уярсан бидэнд үнэхээр «жаран хэлийн бялзуухайн жиргээ» сонсогдох шиг, «далан зүсний зээр уралдах» шиг санагдав.

	Бидний өмнө «монгол бялзуухай» гэж шинжлэх ухаанд нэрлэгдсэн жижигхэн шувуу намар орой болсныг ч үл хайхран агаарт нэгэн өндөрт элин тогтоод чичиргээт жингэнэсэн дуугаар жиргэнэм. Энэ дуучин шувуухайд Пржевальский доорх оновчтой үгийг, зориулсан дэмий бишээ. «Дундад азийн цөл нутгийн шилдэг дуучин нь монгол бялзуухай юм. Дуулах урлагаараа Европын саднаасаа огтхон ч дутахгүй. Түүнээс гадна, энэ шувуу бусад шувуудын хорхойг хүргэж тэдний дууг өөрийн жиргэлтийн хөг аялгуунд оруулж чадах гоц авьяастай. Манай нутгийн бялзуухай шиг нисэж жиргэхээс гадна чулуу, дов зэрэг өндөр юман дээр сууж жиргэдэг» ажээ14.*

	Говьд ганцхан болжмор байдаг юм бишээ. Говийн гүн рүү явах тутам бидний зам дээрээс хэрээний хэрийн биетэй саарал шувуудын багширсан сүрэг дэрхийтэл нисэж байв. Энэ нь говийн алдар цуут ногтруу ажээ.

	Зуугаад шувуудаас бүрдсэн сүрэг ер бусын дүрсээр цагариглан гогцоорч тийрэлтэт онгоцны акискадрил шиг агаарт огцом эргэлт хийн нисэж байлаа. Тэмээний таваг шиг сайрдсан хөлийн сарвуунууд нь өөр хоорондоо нийлснээс ногтруу газраар гүйхдээ их тааруухан ажээ. Ногтруу бол говийн жинхэнэ унаган шувуу юм. Ногтруу усгүй элсэн дунд газар дээр шууд үүрээ засах бөгөөд 10˗12 километр алс нисэж уух усандаа хүрдэг байна.

	Эмэгчин шувуу усанд яваад удаан хугацаагаар эзгүй байх хооронд говийн халуун нар, улайдсан элс, өндгийг нь дулаацуулан хөрөх зав өгдөггүй тул өндөг түргэн бойжиход их тус болдог ажээ.

	Намар залуу ногтруунууд хэдэн мянгаараа сүрэглэн нийлээд дулаан орныг зорино. Цөлмөдөг царцаа шиг тоо томшгүй энэ сүрэг Хятад, Дундад Ази, Ираны цэцэрлэг, тариаланг сүйтгэж манлай бүлгүүд нь бүр Балкан Италид хүрдэг.

	Говь˗Алтайд ойртох тутам өнө эртний нэгэн цагт Хангайгаас голын усаар зөөгдөж ирсэн элс улам ихэссээр цэвэр элсэн дэл зоо, довцог үүсгэж хармагийн бутанд дөнгөж торно.

	Цөлийн ургамлын амьдрахын төлөө тэмцэл ер бусын өвөрмөц болой. Хармаг нь элсэн довцгийг наймалжны тэмтрүүл шиг үндсээрээ нүхлэн тэвэрч, мөчрөөрөө ороон наалдаж торлон хэржээ.

	Шөнө агаарын температур буурах үед цөлийн хуурай нөхцөлд ч элсэн довцогт чийг унах бөгөөд энэ өчүүхэн чийгээр хармагийн бут цэцэглэж эхэлдэг ажээ. Хармагийн өргөслөг өтгөн сахлаг мөчрүүд нь амьдрал тэтгэгч чийг хайрладаг элсэн довоо битүү хучиж тогтдог.

	Энэ тухай Формозов: Хармаг нь амьдрах их тэсвэртэй, өргөст өтгөн мөчиртэй, үндэсэрхэг ургамал. Цөлийн уудамд дураар зугаалагч хүчит салхи хөрсний гадаргын жижиг хэсгүүдийг өдрөөс өдөрт үлээн цэвэрлэж, шаргал тоос босгон үлээхдээ үлдсэн хайр, сайрыг өнгөлөн элээж ямар ч бүрхэвчгүй, нүцгэн гадаргыг ямх ямхаар түнх сээр ажээ. Хармаг довцгийг үндсээрээ ороон нягт торлож өргөст мөчрөөрөө бүрхэж түүнийг хамгаалдаг. Шинээр нүүдэллэгч элс нь хармагийн бутанд тээглэн тэндээ үүрд үлдэнэ. Ийнхүү салхи, бут хоёрын сунжирсан өрсөлдөөн нь хармагийн, үй түмэн шоргоолжны үүр шиг ногоон бутнуудын хоорондох задгай хэсгийн элсийг л салхи эзэгнэж төгсдөг. Хармагийн бутны хоорондох орон зайд салхи суваг шуудуу татаж тэрээр элсэнд янз бүрийн хээ угалз гаргаснаа дахин тэгшилж, дахин зурах зэргээр аашилна. Хармагт довцгийн ёроолд элсэнд шигдэлгүй гүйж чадах сахлаг үстэй хөлтэй алаг даага, орог зусаг, цөлийн хар нүдэт зараа зэрэг амьтад нүхээ засдаг байна15»* гэж бичжээ.

	Цөлийн нөхцөлд ургамал ингэж идээшдэг ажээ. Харин адгуусан амьтад нь яадаг бол?

	Зэрлэгшсэн хэдэн тэмээ элсэн далай дунд явж байх юм. Эд юугаар ундаалдаг бол? Энэ асуултад хариулахад нэн төвөгтэй ажээ. Усгүй нөхцөлд идээшсэн томоохон адгуусны хосгүй жишээ гэвэл тэмээ мөн. Хамаг учир нь юуны өмнө өөхөнд байдаг бололтой. Өөх нь өөрийн исэлдлээрээ биеийн амьдралыг тэтгэж хүрэлцэхүйц ус ялгардгийг биологич эрдэмтэд тогтоосон байна. Тэмээ усыг туйлын хямгатай зарцуулдаг. Түүний бие наранд хэт халахаас найдвартай хамгаалсан өтгөн ноостой билээ. Түүнээс гадна тэмээ нь өөрийн биеийн хэвийн температурыг гаднын нөхцөлтэй уялдуулан өөрчилж чаддаг онцлогтой. Зуны өглөөгүүр тэмээний биеийн температур 34 градус байснаа үдийн үед 40,7° хүрдэг байна. Хүн хэрэв ийм халуунтай болбол дэмийрэх атал тэмээ харин дажгүй байдаг байна. Халуун үед биеийнхээ усыг ууршуулж температураа бууруулахын оронд харин биеийнхээ температурыг ихэсгэчхээд усаа өөртөө хадгалаад үлддэг байна.

	Тоо томшгүй олон үе удам дамжин говийн нөхцөлд аажмаар зохицохдоо тэмээ өөртөө олон гайхамшигт чадварыг буй болгожээ. Тэр усгүй удаан байж чаддаг. Говьд хонь сайндаа л 3 өдөр усгүй байж чаддаг байхад тэмээ 10˗12 өдөр ус уухгүй байж чадах ба энэ хугацаанд идшиндээ дургүй болдоггүй байна. Өвлийн жавартай үед тэмээ усгүйгээр бүр ч удаан байж! чадна.

	Тэмээ өөрийн биеийн усны их алдагдлыг дажгүй даадаг. Хүн хэрэв биед агуулагдах усныхаа 20 хувийг алдвал үхэх нь зайлшгүй. Гэтэл тэмээ усныхаа 40 орчим хувийг алдсан ч амьд үлдэнэ. Өөрийн биеийн ихээхэн хэмжээний усыг элдэв зовуурьгүй алддаг чадвар цөлийн бүх амьтад байдаг. тэмээний өөр нэг онцлог нь нэгэн амиар их хэмжээний ус биедээ шингээж чаддагт оршино. Тэмээ 15 минутад 100 гаруй литр ус ууж чадах ажээ. Хоёр өдрийн дотор энэхүү ус нь ходоодноос биеийнх нь бүх хэсэгт бүрэн хуваарилагдана.

	Тэмээний цус ба бусад шингэнүүд нь бусад амьтанд бол тэсэж чадмааргүй тийм их усаар шингэлэгддэг. байна. Үүнээс болж тэмээ яадаг ч үгүй.

	Эдгээрээс гадна тэмээ нь чанараар ихээхэн тааруу тэжээлээс азотын бодис авч ашиглаж чаддаг онцлогтой. Түүний шээснээс мочевин маш бага ялгарах учир азотыг ходоодондоо үлдээж ашигладаг байна.

	Тэмээ, энэ бүх өвөрмөц онцлогуудыг эзэмшсэнээрээ бусад малын хүрч чадахгүй, уснаас хол, алсын бэлчээрт идээшилж чадна.

	Говьд зохицсоны хувьд бол гайхамшгийн амьтан тэмээ ажээ. Ус дутмаг амьдралын нөхцөлийг ингэж сайн даах бусад амьтан тоолоход хуруу дарам байх вий.

	Цөлийн зарим оготно, алаг даага зэрэг жинхэнэ хуурай идэштэй, ус огт хэрэглэдэггүй амьтад бий л дээ. Тэгэхдээ тэд нарыг тэмээтэй харьцуулах юм даанч байхгүй, хүнд өчүүхэн ч тусгүй амьтад билээ.

	 

	Говь˗Алтайн эвдрэл сүйтгэлийн сорвиор

	 

	Анх удаа очиж байгаа хүнд Говь˗Алтай хачин сонин сэтгэгдэл төрүүлдэг. Говь˗Алтай бусад уулстай нэг л адилгүй. Ердийн уулнууд эргэн тойрондоо салбар өндөрлөгтэй, тэр нь аажмаар дов толгодхорхуу талтай нийлдэг. Гэтэл эндхийн уулс ямар нэг үлэмж биетэн говийн талд том том цулдмагийг энд тэндгүй тараагаад шидчихсэн юм шиг ажээ.

	Үнэндээ үлгэрийн баатар эдгээр уулсыг шидчихээгүй, газрын царцдасны хэлбэр дүрсийг мөнхөд өөрчлөгч геологийн цөхрөлтгүй хүчин эднийг газрын хэвлийгээс тас татан гаргажээ.

	Хангай, Монгол Алтай, Хан˗Хөхий, Хэнтий зэрэг Монголын бусад их уулс шиг Говь˗Алтай мөн л өсөж өргөгдөж байна. Гэхдээ Говь˗Алтайн өсөлт өндөрсөлт өвөрмөц онцлогтой. Өөрийн ах Монгол Алтай шиг нийтээрээ биш хэсэг хэсэг том цулдамаар өргөгдөж

	8 дугаар зураг. Их Богдын нуруу, Орог нуур хоёрыг дамнуулсан геологийн зүсэлт 1957 оны 12 Дугаар сарын 4˗ний газар хөдлөлтийн үед уул нуруу мунаар нүдсэн юм шиг эвдэрч, дээш өргөгджээ

	байна. Тэдгээрийн зарим нь далайн төвшнөөс бараг 4 километр, зэргэлдээх нууруудын хотгороос 2600 метр өндөрт өргөгджээ.

	Өсөлтөөрөө бие биеэ гүйцэх гэсэн юм шиг өрсөлдөж яарсан хэд хэдэн хэрчигдмэл уулсын эгнээ Говь˗Алтайд бий. Тэргүүлэх эрхийг одоохондоо Гурван богдын бүлэг уулс эдэлж байна. Эдгээр нь Их Богд (3957 м), Бага Богд (3590 м) Арц Богд (2453 м) гурав болно.

	Хэдэн зуун жилийн өмнө нутгийн хүмүүс эдгээр уулсыг онголж шүтсэн нь учиртай. Тэдний нүдний өмнө асар их хүчит газар хөдлөлт нэг бус удаа болж байв. Үлэмж хүчтэй газар хөдлөлт үе үе болж байсныг тэр эрт балар цагийн нүүдэлчид бурхан тэнгэрийн хилэгнэлээс өөрөөр тайлбарлаж чадах байсан гэж үү?

	Уулын өсөлтийг дагалдан газар хөдлөлт болж байдаг. 1902 онд Говь˗Алтайд 10 баллын хүчтэй газар хөдлөлт болжээ. 1957 оны 12 дугаар сарын 4˗нд газар дахин асар их хүчтэй хөдөлж 12 дугаар сарын 20 хүртэл завсарлагатайгаар үргэлжилсэн байна. 1958 оны 1, 2 дугаар сард ч бас газрын дор түлхэлт мэдэгдэж байжээ. Сүйтгэлт газар хөдлөлтийг нүдээр үзсэн буюу бичсэн хүмүүсийн яриагаар түүний дүр төрхийг дараах байдлаар дүрсэлжээ.

	1957 оны 12 дугаар сарын 4˗ний 11 цаг 39 минутад Бага Богдын зүгээс газар гэнэт хүнгэнэж дараа нь чих дүлийрэм нүргээн болжээ. Газраас гарсан дуу нь хэдэн мянган их буугаар зэрэг буудаж байгаа юм шиг байжээ. Ийм нижигнээн 8—10 секундийн зайтай дараа дараалан угсарч нүргэлсэн байна. Таван удаа их дуу гарахад уулын нургаас үүссэн улаан шаргал тоосонд Бага Богдын бараа тасарчээ.

	Бага Богдыг, тамын энэ нүргээнээ эхэлснээс хойш хагас минутын дараа Их Богд бас хүнгэнэн, нижигнэж мөн л шороо тоосон дотор үзэгдэхээ больжээ. Тэгтэл Их Богдоос баруун тийш 100 километр зайд байдаг Баянцагаан уул «чимээ өгч» газар хөдлөлт зүүнээс баруун тийш цахилгаан мэт хурдан тархав.

	Бага ба Их Богд уулсыг бүрхсэн тоосон үүл хоорондоо нэгдэж нар халхлахад, зуун алхмын газар дахь цагаан гэр үзэгдэхгүй болов. Дөрвөн өдрийн дараа л тоос жаахан шингэрч улаан шаргал манан дундаас «тайвширсан» уулсын дүрс сүүдийн үзэгджээ.

	9 дүгээр зураг. Орог нуур орчмын газар

	чичирхийлэлтийн эвдрэлийн бүс


Газар хөдлөлт ихээхэн эвдрэл сүйрэл учруулав. Орог нуурын ард орших Богд сумын төвд, газар хөдлөлтийн анхны доргилтоор бага сургуулийн. байшин нурж хэмхэрхийд нь багш сурагчид дарагдаж азаар хүний амь сүйдэлгүй үлдэж зарим нь шархдаж бэртжээ. Баянговь сумын 1 дүгээр багийн дарга Санжийг Их Богдын өмнөх говьд явж байхад газар хөдлөлт таарч тэгэхэд газрын доргилтоор элсэн манхнууд буцалж байгаа юм шиг бужигнаж байсан гэнэ.

	Түйн голын мөс газар хөдлөлтийн анхны доргилтоор зад үсэрч их усан давлагаа үүсгэж нуур уруу нижигнэн урсжээ. Нуурын эргэн тойронд энд тэндгүй ан цав ангайжээ.

	Их, Бага. Богд уулын бүх зэрлэг амьтад айсандаа тал уруу дайжиж ялангуяа аргал, янгир нь гэрийн малтай нийлж хэд хоносон байна. Гэвч тэд айдсаа сүжрэхээр төрөлх ууландаа ганц нэгээр буцацгааж байгаль өөрийн сүргийг зугуухан хураажээ.

	Энэ газар хөдлөлт дор хаяж нэг сая орчим хавтгай дөрвөлжин километр нутгийг хамарчээ. Их Богдоос 500 километр зайтай оршдог Улаанбаатарт газар хөдлөлтийн хүч 6 балл хүрч байшингууд ганхаж, шавардлагад нь ан цав гарч хуурч унасан байна. Газар хөдлөлтөд ойрхон аймгийн төвүүдэд бүр илүү хүчтэй хөдөлсөн нь мэдээж. Газар хөдлөлтийн төвд, хөдлөлтийн хүч нь 11 баллд хүрсэн ба энэ нь дэлхийн эрэмбийн сүйтгэлт газар хөдлөлт байжээ. Газар хөдлөлтийн голомт нь хүн ам цөөн, томхон хот байхгүй бүсэд байсан тул хүний амь олноор сүйдээгүй юм.

	Газар хөдлөлтөөр Гурван Богдын нуруу, Их, Бага Богд уулсын хамт Нууруудын хөндийн гадаргуугаас дахиад бүтэн хагас метр дээш өргөгдөхөд нэлээд хэдэн километр урт газар бүхэлдээ 5˗7 метр зүүн тийшээ шилжин хөдөлжээ. Ерөөс газар хөдлөлд өртсөн нутаг нийтдээ ангайсан ан цаваар дүүрчээ. Гол ан цавууд нь Баянцагаан, Гурван Богдын нуруудыг ар өврөөс нь тасар татжээ. Уулсын арын хагарал 350, өврийнх нь 220 километр урттай бөгөөд энэ хоёр үндсэн хагарлууд нь цааш үргэлжилсэн өдий төдий жижиг ан цавуудтай юм.

	Иймэрхүү эвдрэл Орог нуурын хойд эргээр үзэгдэнэ. Бараг усаар дүүрсэн бүтэн хагас метр өргөн, том муруй суваг бидний замыг хөндлөн боов. Суваг нь тасарсан боловч хана нь хоорондоо эгц шулуун зэрэгцжээ.  Өөрөөр хэлбэл нуурын нам эрэг нийтдээ газар хөдлөлтийн ан цаваар зүсэгдсэн байв. Ан цавын гүнийг бид  урт савх модоор хэмжих гэсэн боловч ёроолд нь хүрсэнгүй.

	110 дугаар зураг. Торомхоны аманд газар хөдлөлтийн цохилтоор  том мунаар нүдсэн мэт эвдэрсэн нь

	 

	 

	Хориод метр яваад л өнөөх ан цавыг бас нэг тийм ан цав огтлон гарчээ. Ийм байдал цаашид нэлээд үргэлжлэв. Тэгсээр нуурын эрэг орчимд ан цавуудын сүлжээ үүсгэнэ. Нуурын хойд эрэг нийтдээ эвдэрчээ. Зарим ан цав 50˗100 метр тутамд тал тал тийшээ 50˗60 сантиметр шилжсэн байна.

	Бид нуурын өмнөд эргээр очлоо. Тэр бас л бутарч  эвдрэхдээ ангалуудын хоорондох газар хэдэн зуун  метр урт, 10˗12 метр өргөн цулаар доош гүн цөмөрч  арай өөр сүрдэм төрхийг олжээ.

	Энэ цул эвдрэл дундуур манай машин эргэж хурган  арай ядан урагш зүтгүүлнэ.

	Газар хөдлөлтийн үед яг энд бүтэн суурь хонь сүйрсэн юм гэж хөдөө аж ахуйн нэгдлийн нэгэн ард ярьсан  юм. Ангал, хонь явж байсан жимийг хөндлөн гарахад  айж сандарсан тэд бүгдээрээ газрын цөмөрхийгөөр унаж үгүй болжээ. Малчид нь өөрсдөө золоор амьд үлдсэн тул хонио аврах боломж байсангүй.

	11 дүгээр зураг. Энэ ан цаваар Их Богд, Бага богдоос дээш 10м дээш өргөгджээ.

	 

	 

	Бид Их Богдын эгц хажуугийн хормойг чиглэн явав. Хагарлын хойд талын гол зурвас үүгээр өнгөрчээ. 

	Уул хадны бат бэхийг үл харгалзан хага зүсэж ангайсан ан цавыг харахад үлгэрт гардаг үл үзэгдэгч аварга биетэн, үлэмж том илдээр цавчсан юм шиг санагдана. Уул нуруу өндөрсөнө гэдэг тоглоом биш ээ!

	Татагдан үрчийж, эвдэрч гажсан аюултай их чичрэлтийн ул мөрийг үлдээсэн газрыг ажиглан, бид олон арван километр дагаж явж билээ.

	Ийнхүү Их, Бага Богд уулыг заагласан Торомхоны яруу сайхан нутагт хүрч ирлээ. Эндээс урагш салаалсан ан цав аньж битүүрсэн боловч гол хагарлыг бодвол өөр аймшигтай сэтгэгдэл төрүүлнэ. Учир нь энэ ан цав Их Богд уулыг Бага Богд руу орвонгоор нь хөдөлгөн шилжүүлжээ. Иймээс Торомхоны хажуугийн ан цав ангайсангүй.Түүний баруун хана, зүүнээсээ 10 метр өндөрт огшиж хоорондоо нягт шахагдсан нь 100 метр урттай 15˗20 метр өндөртэй бөөргийг аварга том бульдозероор баруун талаас нь түрж хөдөлгөсөн юм шиг харагдана.

	Бяр гэгч энэ дээ! Ийм газар хөдлөлтийн үед нэг секундэд Днеприйн усан цахилгаан станц тасралтгүй 350 жил ажилласантай тэнцэх эрчим хүч ялгардгийг геологичид тооцоолжээ.

	 

	Хангайн өмнөд хэсэгт

	 

	Аравдугаар сарын сүүлч гэхэд Монголын өмнөд хэсэгт ч намар орой болсон байдаг. Эндхийн намар өвөрмөц юм. Шөнөдөө хүйтэрч, өдөртөө хурц нар хөх тэнгэрт мандаад говь нутгийг гийгүүлэх нь намрыг биш харин хаврыг санагдуулах ажээ. Тал бүрээс хадах болжморын жиргээч бас энэ бодолтой хөг аясаа олно.

	 Гэвч, Хангайн зүгээс бараан үүлс говь тийш хөвөрч, өвлийн жихүүн амьсгаа үе үе амьсгална. Ийм өдөр нарлаг талын дундаас хүдэн татсан уулсыг харахад аймшигтайн дээр, дахиад уул давна гэж бодохоос ч зүрх алдмаар.

	Тэгэхдээ Улаанбаатар буцах болчхоод байхад жаахан ч гэсэн алгуурлаж болохгүй. Бид Монголын уул нуруугаар 5500 километр яваад байгаа тул бэрх замын алжаалыг мэдрэх нь арга ч үгүй буй заа.

	Нэгэн хүйтэн өглөө бид Говийн Алтайгаас Өвөрхангай аймгийн төв Арвайхээр хотын зүг хөдлөв.

	Манай машин ширээ шиг тэгш, чулуурхаг талаар хурдална. Хар бараан үүлэнд умбасан ханан уулс улам бур ойртоно.

	Хангайд цас бас л орж байв! Бид үүнийг нэгэнт мэдэх болсон тул Хангайн хойд хэсэгт биш өмнөд хэсэгт яваа шүү дээ гэж бие биесийг тайтгаруулна.

	Сүрэн инээж:

	— Хангайн өмнөх цас, хойнохоосоо бүлээн юм уу даа? гэв.

	Бид ширгэж байгаа Таацын гол урсаж буй том хотгорыг өнгөрч Хангайн өмнөд хажуу өөд алсаас өгсөж эхлэв. Далайн түвшнээс дээшлэх тутам чийгэрхэг болж манан татаад, бороо шивэрч эхэлснээ нойтон цас залган авч хоёр цагийн дараа гэхэд цасан шуурганы төв хэсэгт нь дайрагдав. Хангайн өмнөд хэсэг биднийг ингэж сэрүүхэн угтсан юм даа.

	Ийнхүү бид гурав дахь удаагаа өвлийн хувцсаа гаргаж авах хэрэгтэй болов. Халзан дугуйтай байж гинж авч гараагүй нь тун тоогүй юм болжээ гэж халаглана.  Хэдэн удаа ийнхүү халаглахыг хэн ч үл мэднэ.

	Удсан ч үгүй бид Уушгийн нуруу өөд өгсөх замын, цасаар дүүрсэн гүн ховилд шигдсэн машинаа гаргах гэж зовохдоо чөтгөр авсан энэ хар шуурганаас боллоо хэмээн хараал тавив. Энэ нуруу нь Хангайн бэхлэлтийн өмнөд үзүүр мэт говийн уужим их хотос руу үлэмж хэмжээгээр  хошуурч оржээ.

	Эцэст нь манай машин даваан дээр арай гэж авчран гарч бид уулын тэгш бэгэлцгээр явна. Цасан шуурга зогссон боловч салхи, хар салхи мэт хүчтэй салхилах машины бүхээгийг шүхэрлүүлэн дэрвүүлж авч хийсгэх дөхнө.

	Далайн шуурганд гэнэт цохиулсан хөлөг онгоц мэт хадан хясаа руу эргэж зогсохоос биш яах вэ! Үнэн хэрэгтээ энэ нь шуурга байсан ба тэр нь далайд биш зөвхөн ууланд болдог ажээ.

	Исгэрэн улих салхиар цас туугдана. Орой болох үед үүл сарниж, салхи намдаад хөхрөн хүйтрэх тэнгэрт сар үзэгдэв. Цасанд дарагдсан Хангайн уулыг гийгүүлэх сарны ёлтгор гэрэл бидэнд гэнэт саран дээр оччихсон юм шиг сэтгэл төрүүлэв. Эргэн тойрон зөвхөн шовх хянга хад, гүн хотгорыг бүслүүрдэж, түүний цасан дээр туссан шүд мэт хар сүүдэр сарны газрын төрх байдалтай улам адил төстэй болгоно.

	Хүний Орон гэрийн ердийн гал «Огторгуйн» энэ уудамд үүснэ гэдэг үнэхээр байж болох баяртай хэрэг билээ.

	Цагийн дараа бид хөдөө аж ахуйн нэгдлийн жижиг сууринд ирж, тэндээ хонох болов.

	 

	Аяндаа зохиогдсон, ардын урлалын үзэсгэлэнд

	 

	Өглөө биднийг Москва орчмын гуравдугаар сар эхэлдэг шиг цэлмэг хөх тэнгэрт хурц нар угтлаа. Шинэ орсон цагаан цас нүд сохлом гялбуулна. Агаар агшин зуурт бүлээсэж хөнгөн жавар, таатай сэрүүн амьсгалаар солигдов. Монголын цаг агаар гэгч ийм л байдаг юм даа. Тав, зургаан цагийн дараа гэхэд л байдал шал өөр болно.

	Бид зочломтгой ардын  элбэг дэлбэг өглөөний зоогоос цадтал идэж аваад цаашдын замдаа өндөр сэтгэгдэлтэй мордож, гурван цагийн дараа Хангайн өмнөд хэсгийн нийслэл Арвайхээр хотод амар тавлаг хүрч ирлээ.

	Олон машины чуулга нүдэнд шууд л тусав. Гурван өдрийн цасан шуурга тус орны өмнөд хэсгийг Улаанбаатартай холбосон тээврийн гол судас болох Хангайн өмнөд хэсгийн их замын хөдөлгөөнийг  боожээ.

	Шатахуун түгээгүүрийн дэргэд ачааны зуугаад машин байв. Бид урт эгнээний эцэст зогоов.

	Шатахуун авахаар дараалан зогсож байгаа машинуудын олонх нь ихээхэн эрээлж хатгасан ганган хээтэй эсгийгээр радиатораа бүтээсэн нь миний анхаарлыг өөрийн эрхгүй татав. Жинхэнэ гар урлалын үзэсгэлэн л гэсэн үг! Миний шохоорхлыг ихэд татсан аяндаа зохиогдсон, ардын урлалын энэ үзэсгэлэн дундуур Лувсанг дагаж нэлээд явав. Тийм ээ, энд үзүүштэй юм их байна! Урлалын эдгээр бүтээлийг ямар нэг шинж чанараар нь хэн ч ангилж шилж сонгоогүй тул бүр ч сонин байв.

	Хивсэнцэр дээрх хээ угалз бүхний утга учир, ач холбогдлыг бидэнд тайлбарлаж байгаагаас нь үзэхэд Лувсан Монголын хуучны билэг тэмдгийн гүнзгий мэдлэгтэй болох нь илт байв. Угалз бүхэн учир утгын хэлхээтэй байлаа. Угалзны өнгөний хослол их учиртай ажээ. Ялангуяа цагаан дэвсгэр дээрх хөх, шар өнгөний хослол дүрс бүхнээс элбэг байна. Хөх өнгийн угалзаар үнэнч шударга, дуулгавартай байхыг илэрхийлнэ.

	Лувсан эхний машины жолоочтой хэсэг ярилцсаны дараа энэ хивсэнцрийг нь эхнэр Цэрэн нь хатгаж өгсөн гэнэ гэж надад орчуулмагц л бүх юм ойлгомжтой болов! Удаах машины ганган бор царайтай залуу жолоочийн хивсэнцрийг сүйт бүсгүй нь бэлэглэсэн гэнэ. Улаан өнгийн угалз бол баяр баясгалан, цагаан өнгийн х нь шулуун шударга, шар өнгө нь хайр дурлал, сэтгэл баяслыг билэгдэнэ.

	Хээ угалзан хатгамлын өнгө нь ингэж уран сайхны гоё хослол, аяс бий болгодог Монголын ардын урлалын бүтээл юутай сайхан бэ? Би бас хивсэнцрийг хүрээлсэн хээнүүдийг анхаарч үзсэн юм. «Чандмань эрдэнэ» гэгч энэ хээ таван өнгийн дугуйгаас бүтжээ. Түүний өнгө нь шашны дарцаг дээрхтэй адил болой. Энэ хээ нь хүний сайн сайхан таван хүслийн билэг тэмдэг ажээ. Үүнийг “сайны ерөөл” гэсэн нэгэн үгээр илтгэж болно.

	Алхан хээг бол энх тунх, эр зоригтой, эрэлхэг бадрангуй байдлыг илэрхийлнэ. Энэ хээгээр тус улсын сүлдийг хүрээлсэн байдаг юм. Мөн түүнийг албан байгууллагын байшин, барилгын хөмсөг хөвөөгөөр хийснийг харж болно.

	Бадамлянхуа. цэцгэн хээ бол сэтгэлийн амар амгалан, сайн сайхныг хүсэн зөгнөжээ. Энэ хээ нь машины хивсэнцэр дээр байсан шиг цэнхэр өнгөтэй байх нь олонтоо байна. Хивсэнцрийн голын хэсгийг төрөл бүрийн шувуу, амьтан, эсвэл гоё сайхан угалз хатгаж чимсэн байна.

	Жолооч бүр л өөрсдийн ээж, эгч, эхнэр, сүйт бүсгүйнхээ урлаж оёсон хатгамлаар бахархана. Машины хивсэнцрүүд хийцээрээ бие биеэс ялгаатай. Ардын уран бүтээлийн энэ арвин санг үзээд үзээд ханашгүй. Манай машины ширмэл бор хивс л энэ «зургийн үзэсгэлэн»˗д дэндүү даруу харагдана. Гоё хивсээ авч гарсангүй гэж Дорж ч бас халаглана. Арвайхээр т ямар ч гэсэн түүгээр радиатораа гоёх хэрэгтэй! Дорж дараа Хангайн өмнөх хэсгээр явахдаа хивсээ авахаа лав мартахгүй байхаа. «Энэ ч юу ч биш, энэнээс мянга дахин гоё хивс бий. Би Хангайн өмнөд нутагт төрсөн хүн. Ийм юмны учрыг сайн ойлгоно. Миний эхнэр халх ч гэсэн Арвайхээрийн  хүүхнүүдийн оёж чадахгүй тийм хивс оёж чадна» гэв Доржийн хорыг малтсандаа бид ч гэмшив.

	Монголын ард түмэн байгалийн гоо сайхан, сайн бүхнийг эрт үеэс ойлгож байснаараа онцгой ажээ. Монголын орчин үеийн ардын урлаг нь ард түмний урлал бүтээлийн энэ үндэсний баялаг уламжлалыг улам шинэ агуулгаар баяжуулан хөгжүүлж байна.

	 

	Гурван мянган худгийн нутагт

	 

	Бид Арвай хээрээс хойшоо наранд хайлмагтсан цасан дундуур 30˗аад километр яваад Онгийн голын цаана гарахад цас бүр мөсөн алга болов. Бидний өмнө Хангайн өмнөд хэсгийн боржин чулуунаас тогтсон намхавтар улаан хүрэн нүцгэн уулсын эцэс төгсгөлгүй цуваа хөндөлдөнө.

	Өргөн тэгш хөндийд хаашаа л харваас давстай олон зуун жижиг нуур, эсвэл хужирт тойром үзэгдэнэ.Нуурын захыг маш их үржил шимтэй хүрэн хөрсөөр бүрхэгдсэн налуу тал хүрээлжээ. Хангайн өмнөх хэсэг бол Хангайн уулт өндөрлөгөөс говьд шилжих өвөрмөц шилжилтийн бүс юм. Энд цэнгэг ус дутагдалтай байдаг. Таац, Аргуй, Онгийн голуудыг эс тооцвол гадаргын ус бараг үгүй юм. Өвөрхангай аймагт 2,5 сая толгой малыг бэлчээрээр хариулна. Сангийн аж ахуй, нэгдлийн газар тариаланг зунд гурав, дөрвөөс доошгүй услах шаардлага гарна. Тэгэхээр цэнгэг усны асуудал дээд хэмжээгээр тавигдах нь зүйн хэрэг.

	Усан хангамжийн эх булгийг газар дороос л эрж хайхад хүрнэ. Өвөрхангай аймгийн нутаг дэвсгэрт 2—3˗аас 30 метр хүртэл гүнтэй гурван мянга орчим худаг малтжээ. Гүехэн худаг нь хөрсний усаар тэжээгдэнэ. Мал услах үед ийм худаг амархан бохирдох боловч усыг хялбар аргар татаж авч болно. Гүехэн худаг малын халдварт өвчний голомт болж мэдэх юм.

	Ийм худаг их халуун болоход бүрмөсөн ширгэж өвөл болохоор хөлдөнө. Энэ үед гүнзгий худгийг ашиглана.. Ийм худаг ус ихтэй, бохирдолт багатай боловч усыг нь гараар татахад их төвөгтэй байдаг. 500 орчим хонийг услахад зогсолтгүй найман цаг шахам хүнд хүчир хөдөлмөрлөдгийг хэлэхэд л хангалттай биз ээ. Гүн худгаас ус татсанаас малаа 10—12 километр тууж аваачиж усалсан нь дээр гэж малчид үзнэ. Үүнээс болж малыг заримдаа хоногт нэг л удаа услахад хүрнэ. Ийм дэглэмийг тэмээ шал тоохгүй байхад, үхэр түүнийг үнэхээр арайхийж давдаг.

	Тэгэхээр Хангайн өмнөд хэсэгт усны асуудлыг шийдэхгүйгээр хөдөө аж ахуйг амжилттай хөгжүүлнэ гэдэг боломжгүй хэрэг.

	Энд үнэндээ цэнгэг ус маш их байгаа юм. Тэр нь боржин болон бусад чулуулгийн ан цавын хооронд «усны судал» маягтай оршино. Ялангуяа боржингийн цулыг их гүн нэвтэрсэн ан цав дотор ус маш элбэг байдаг. Түүнийг шаврын хольц багатай том ширхэгтэй сайрга дүүргэсэн байдаг. Тиймээс ч худаг нь боржин чулуун дунд ихээхэн шигүү байрласан байдаг.

	Энэ усыг гүн цооног ухаж авна. Хангайн өмнөд хэсэгт одоо худаг өрөмдөх ажил ид өрнөж байна. Тэгтэл замаас холгүй нэгэн довын хажуу дээр өрмийн цамхаг байгааг бид хараад тэр зүг рүү явцгаав.

	ЗХУ˗д үйлдвэрлэсэн УРБ˗З˗АМ (цохилт˗эргэлтийн маркийн их хүчтэй суурин өрөм байв. Үүгээр 500 метр гүн цооногийг хурдан өрөмдөж болно.

	Өрөмдлөгийн бригадынхан амсхийх завгүй ажиллана. Монгол залуу мастер Жамбал орсоор их сайн ярьж байв. Тэр өрмийн мастерын курс төгсөөд ЗХУ˗д дадлага хийж, Буриадад мэргэжил дээшлүүлэх хоёр сарын семинарт суужээ. Одоо Жамбалд бие даан 250 метр гүн цооног өрөмдөх итгэл хүлээлгэжээ. Жамбал ийм хариуцлагатай үүрэг хүлээсэндээ бахархаж өрмөөсөө үл сална.

	100 метрийн гүнд маш хатуу чулуулаг бутран (диабаз) тохиолджээ. Хоногийн туршид нэг метрээс илүү яагаад ч өрөмдөж чадахгүй байна гэнэ. Бутран чулууны дээд талд зөөлөн элсэн чулуу тархаж цооногийн хана байнга нурна. Өрөмдлөгийн үе дэх эдгээр бэрхшээлээс гадна цооног угаах ус багагүй шаардагдах боловч тэр нь ойр хавьд нь байдаггүй ч устай өрөмдөж байв.

	Цас орсон явдал залуу өрөмчдөд их тус хүргэжээ. Тэд гурван өдөр цас овоолж одоо нэлээд удаан хэрэглэх ус нөөцөлсөн байна. Тэгэхээр 50 километр зайтай орших Онгийн гол руу ачааны машин давхиулах хэрэггүй болов. Цооногийг өрөмдөж дуусахад бүхэл бүтэн гол гадаргууд бялхан гарч хагссан газар, ундаассан малыг цэнгэг усаар ханатал нь ундаалах биз ээ. Цооногийн орчимд шинэ суурин босож, цэцэг мод тарина.

	Өрөмдөгч залуучуудын урам зориг ч өндөр байв. Бид тэдэнд ариун сайхан хөдөлмөртөө их амжилт гаргахыг чин сэтгэлээс хүсэн ерөөж билээ.

	 

	Дахин Улаанбаатарт

	 

	Бид БНМАУ˗ын уулын 6000 километр замыг ардаа орхиж, Улаанбаатарын замд ордог эцсийн жижиг давааг даваад тунгалаг цэнхэр ус нь наранд гялтганах үзэсгэлэнт Туул голыг өгсөн хоёр цаг явав.

	Энэ гол нь эгц хажуу, өндөр эргээр хязгаарлагдсан хөндийн дотроо олон салаа үүсгэнэ. Голын хөндий өтгөн шугуйтай. Модны навчис аль хэдийнээ унажээ. Эргэн тойрны уудам нутаг халтар улаан бургасны сөөгөөр бүрхэгджээ.. Энэ шугуй голын цэнхэр ус, эргийн шаргал толгодтой өнгө хосолж ёстой амьд үзэсгэлэн бүтээжээ. Нарны хурц гэрэл уул, хөндийг бүхэлд нь гийгүүлнэ. Тэгэхдээ Монголын намар нэгэн хэвийн “уйтгарт үе”˗ээс тэс өөр сэтгэгдэл төрүүлнэ. Үнэндээ энэ нь намар мөн л юм бол Левитапы «Алтан намар» мөнөөсөө мөн ажээ.

	Монголын нийслэлийн дүүрэг дэх эхний цагаан байшин тэнгэрийн хаяанд үзэгдэв. Улаанбаатар минь сайн байна уу? Манай нөхөд ч бүгдээрээ энхрий хотдоо баяр хүргэж шуугилдана. Энэ хот аян замын хугацаанд алс холын төрөлх Москва шиг минь ойр дотно болсон тул би ч бас баяр хүргэв!

	Дахин нэг цаг яваад бид Туулын голын том гүүрийг өнгөрч хотын дотор орж ирэв. Бүгд л хотын гудамж. талбайг нэгд нэгэнгүй ширтэж явна. Тэгтэл Самдан танил хоёр оюутнаа харж, Дорж бүхээгийнхээ цонхоор гараа гаргаад хэн нэгийг даллана. Замын хөдөлгөөн зохицуулагч, ёст цагдаа хүртэл бидэнд хөөр баясал төрүүлнэ. Замын уулзвар дээр түр зогсох, хооронд, Самдан, Лувсан хоёр харуултай ярилцаж Улаанбаатарт гурван өдрийн өмнө газар дор мэдэгдэм түлхэлт болсныг мэдэж авав. Монголд газар хөдлөлт ёс шиг намар олширдог байна. Ингээд эцэст нь Шинжлэх ухааны хүрээлэнгийн барилгад дөхөж ирэхэд танил нөх дүүд маань биднийг угтан гүйлдэнэ. Аялал төгссөнд баяр хүргэж тэврэн авна. Бид бага зэрэг ядарсан ч гэсэн баяртай байлаа. Их хотын амьдралын хэм хэмнэл, гудамжны шуугиан шинэ юм шиг санагдах нь ихэд төсөөрснийх биз ээ.

	Би хагас цагийн дараа монгол нөхдөө дагаж «Алтай» зочид буудалд ирэв. БНМАУ˗ын нийслэл надад одоо танил болсон тул бүхнийг өөрөөр хардаг болжээ. Хашаанд байгаа монгол гэр урьд нь миний гайхшийг төрүүлдэг байсан бол одоо тэрээр чухамдаа тохитой сууц болохыг сайн ойлгодог боллоо. Зун болохоор гэрээ аваад хотын захад зусланд нүүнэ. Үндэснийхээ гоё хувцсыг өмсөөд гудамжаар аажуухан яваа морьтон г би алс холын Увс нуурын эргээс ирсэн дөрвөд гэж мэднэ.

	Монгол Алтайгаас ирсэн битүү хууз сахалтай хасаг эр үндэснийхээ үнэгэн малгайг өмссөн явна. Энэ бүхэн надад одоо ойр танил болжээ!

	Бас нэг сонин гэвэл биднийг явах үед дөрөв дэх давхартаа орж байсан барилгын дээврийг тавьжээ.

	Буланд нь байсан жижиг байшин хаана байна вэ?

	Түүнийг буулгаж оронд нь барилгын суурь суулгах том нүх малтаж байна!

	Энэ бүхнийг харахад яасан бахтай вэ? Монголын бүх ард түмэн, бүх орон хамтдаа нийслэл хотоо барьж байгуулж байна. Үүнд монгол хүн бүр өөрийн хөдөлмөрийн хувь нэмрийг оруулж байна.

Notes

		[←1]
	 Хятадаар Дай-Ляо, монголоор Хятан улс




	[←2]
	 Тэдний номыг 1958, 1959 онуудад «Географгиз» хэвлэлийн газраас дахин хэвлэсэн байна.




	[←3]
	 Татмын ой.




	[←4]
	 Коронограф - нарны титэм ажиглаж хэмжих багаж.




	[←5]
	 Абразия - нуур, далайн долгионоор идэгдэж үүссэн эрэг.




	[←6]
	 Үхмэл хялгас. Хөндий нүхээр дотогш орсон бүдүүн ширхэгтэй үсийг хэлнэ. Ийм үс хэврэг, будаг авдаггүй тул ноосны чанарыг бууруулна.




	[←7]
	 Сэлэнгэ - Эвэн хэлээр «төмөр» гэсэн үг




	[←8]
	 Тэгшрэлтийн гадаргуу—Эх газрын уур амьсгалын нөхцөлд уулын чулуулаг өгөршиж, уулын орой эвдрэн долгиотсон хавтгай гадаргуутай болохыг хэлнэ.




	[←9]
	 * Рейс—явах, аялах, аялал гэсэн герман гаралтай үгийг тээвэр гэж орчуулав.




	[←10]
	 А. В. Вознесенский. 1905 оны 6—7 дугаар сарын 26/9/-ны Тана уулын газар хөдлөлт. «ОГН-ийн зүүн Сибирийн салбарын мэдээлэл» 2 дугаар дэвтэр, 35 дугаар боть, 1908 он.
Десятин—1,09 га газрын хэмжээ.




	[←11]
	 Эдгээр өнгө нь буддын тугт тусгагдсан байх бөгөөд хар өнгийг ногооноор орлуулсан байдаг.




	[←12]
	 * Сувус - шавхруу - шимийн архи нэрэх үед гарах шаар.




	[←13]
	 Г. Н. Потанин. Монголын жуулчлал. М. , 1948.




	[←14]
	 * Н. М. Пржевальский «Монгол ба Тангадын орон» Санкт Петрбург. 1875—1876.




	[←15]
	 А. Н. Формозов. Монголд. М-Л. 1928,

